
Монгол Улсын Их Хурлын намрын ээлжит чуулганы 2012 оны 11 дүгээр  сарын 23-ны өдөр (Баасан гариг)-ийн хуралдаан 10 цаг 56 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 

Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Үдээс өмнөх чуулганы нэгдсэн хуралдаанд ирвэл зохих 71 гишүүнээс нийт 47 гишүүн ирж, 67,1 хувийн ирцтэй байв. Үүнд:
Чөлөөтэй:Ч.Алтанхуяг, Н.Батбаяр, Б.Бат-Эрдэнэ, Б.Наранхүү, Ч.Улаан, Г.Уянга, Б.Чойжилсүрэн,  Л.Эрдэнэчимэг;

Өвчтэй: С.Дэмбэрэл;


Тасалсан: Р.Амаржаргал, С.Батболд, Х.Баттулга, Х.Болорчулуун, С.Ганбаатар, Ё.Отгонбаяр, Я.Содбаатар, Д.Тэрбишдагва, Д.Хаянхярваа, Л.Цог, Ц.Цолмон, Ж.Эрдэнэбат;
 
Хоцорсон: О.Баасанхүү-1.00, Су.Батболд- 1.00, Д.Батцогт-30, Н.Батцэрэг-30, З.Баянсэлэнгэ-50, Г.Баярсайхан-40, С.Баярцогт- 1.30,  Д.Ганбат-50, Б.Гарамгайбаатар-50, Р.Гончигдорж- 50, Ц.Даваасүрэн-1.30, Д.Лүндээжанцан-50, Ц.Нямдорж-50, С.Оюун-1.00, Я.Санжмятав- 40, О.Содбилэг-1.00, М.Сономпил-50,  Ш.Түвдэндорж-50;
Нэг. Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төсөл /Хэлэлцэх эсэх/

Хэлэлцэж буй асуудалтай холбогдуулан Уул уурхайн яамны Хяналт шинжилгээ, үнэлгээ, дотоод аудитын газрын дарга Д.Жавхланболд, Уул уурхайн сайдын зөвлөх Ч.Түмэнбаяр, Уул уурхайн яамны Геологийн бодлогын хэлтсийн дарга Б.Баатарцогт, Улсын Их Хурлын Тамгын газрын Эрх зүй, хууль тогтоомжийн хэлтсийн орлогч дарга Н.Цогтсайхан,  зөвлөх М.Элбэгдорж, Аюулгүй байдал, гадаад бодлогын байнгын хорооны референт Г.Нандинцэцэг нар байлцав. 

Хуулийн төсөл санаачлагчийн илтгэлийг Уул уурхайн сайд Д.Ганхуяг,  Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн М.Батчимэг нар тус тус танилцуулав. 

Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Д.Лүндээжанцан, С.Бямбацогт, Ж.Энхбаяр, Г.Баярсайхан, Д.Дэмбэрэл, Р.Бурмаа нарын асуусан асуултад Улсын Их Хурлын гишүүн Д.Ганхуяг, Б.Гарамгайбаатар,  Л.Болд,  ажлын хэсгээс  Д.Жавхланболд, Ч.Түмэнбаяр, Б.Баатарцогт нар хариулж, нэмэлт тайлбар хийв. 

З.Энхболд: Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийг хэлэлцэх нь зүйтэй гэсэн саналыг дэмжье.

Зөвшөөрсөн
29

Татгалзсан
16

Бүгд 

45

64,4 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэв. 

Уг асуудлыг 11 цаг 45 минутад хэлэлцэж дуусав.
Хоёр. Татварын мэргэшсэн зөвлөхийн үйл ажиллагааны тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Улсын Тэмдэгтийн хураамжийн тухай хуульд нэмэлт оруулах тухай хуулиудын төсөл /Хэлэлцэх эсэх/

Хэлэлцэж буй асуудалтай холбогдуулан Үндэсний татварын ерөнхий газрын Татварын удирдлага, хамтын ажиллагааны газрын дарга Б.Эрдэнэбаатар, Татварын итгэмжлэгдсэн нягтлан бодогч зөвлөхүүдийн “ТИНЗ- нийгэмлэгийн гүйцэтгэх захирал Г.Алтанзаяа, Татварын итгэмжлэгдсэн нягтлан бодогч зөвлөхүүдийн “ТИНЗ- нийгэмлэгийн хуулийн зөвлөх Д.Шинэбаатар, Улсын Их Хурлын Тамгын газрын Эрх зүй, хууль тогтоомжийн хэлтсийн орлогч дарга Н.Цогтсайхан,  ахлах зөвлөх С.Доржханд, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав. 

Хууль санаачлагчийн илтгэлийг Улсын Их Хурлын гишүүн Ц.Даваасүрэн, Төсвийн байнгын хорооны санал, дүгнэлтийг Улсын Их Хурлын гишүүн Д.Ганхуяг  нар тус тус танилцуулав.

Улсын Их Хурлын гишүүн А.Бакей, Ц.Оюунгэрэл нар санал хэлэв. 

З.Энхболд: Татварын мэргэшсэн зөвлөхийн үйл ажиллагааны тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Улсын Тэмдэгтийн хураамжийн тухай хуульд нэмэлт оруулах тухай хуулиудын төслийг хэлэлцэх  нь зүйтэй гэсэн саналаар санал хураая.

Зөвшөөрсөн
24

Татгалзсан
20

Бүгд 

44

54,5 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр  Төсвийн байнгын хороонд шилжүүлэв. Уг асуудлыг 12 цаг 35 минутад хэлэлцэж дуусав.

Хуралдаан 12 цаг 35 минутад завсарлаж, 15 цаг 42 минутаас үргэлжлэв.
Улсын Их Хурлын дарга З.Энхболд чуулганы нэгдсэн хуралдааныг даргалав.

Үдээс хойшхи чуулганы нэгдсэн хуралдаанд ирвэл зохих 76 гишүүнээс 15 гишүүн ирж, 21,4 хувийн ирцтэй байв. Үүнд: 

Чөлөөтэй:Ч.Алтанхуяг, Н.Батбаяр, Б.Бат-Эрдэнэ,Б.Наранхүү, Ч.Улаан, Г.Уянга, Б.Чойжилсүрэн,  Л.Эрдэнэчимэг;

Өвчтэй: С.Дэмбэрэл;


Тасалсан: Р.Амаржаргал,Сү.Батболд, Х.Баттулга, Х.Болорчулуун, С.Ганбаатар, Ё.Отгонбаяр, Я.Содбаатар, Д.Тэрбишдагва, Д.Хаянхярваа, Л.Цог, Ц.Цолмон, Ж.Эрдэнэбат;
Улсын Их Хурлын гишүүн М.Батчимэг, Р.Бурмаа, С.Одонтуяа, Л.Эрдэнэчимэг нараас Монгол Улсын Ерөнхий сайдад хандан Монгол Улсын төрөөс Цацраг идэвхт ашигт малтмал болон цөмийн эрчим хүчний талаар баримтлах бодлогын хэрэгжилтийн талаар тавьсан асуулгын хариу

Хэлэлцэж буй асуудалтай холбогдуулан Цөмийн энергийн газрын даргын үүргийг түр орлон гүйцэтгэгч Н.Тэгшбаяр, мөн газрын Төрийн захиргааны удирдлагын газрын дарга С.Доржпүрэв, Цөмийн болон цацрагийн хяналтын газрын даргын үүргийг түр орлон гүйцэтгэгч Б.Батгэрэл, Цөмийн технологийн газрын даргын үүргийг түр орлон гүйцэтгэгч Б.Мөнхтөр, Мон-Атом ХХК-ний гүйцэтгэх захирлын үүрэг гүйцэтгэгч Ж.Билэгсайхан, Мон-Атом ХХК-ний Стратеги хөгжлийн газрын дарга Э.Галбадрах нар оролцов.

Монгол Улсын Ерөнхий сайд Н.Алтанхуяг асуулгын хариуг танилцуулав. 

Уг асуудалтай холбогдуулан Улсын Их Хурлын гишүүн Р.Гончигдорж, А.Тлейхан, С.Одонтуяа, М.Батчимэг, Г.Баярсайхан, Ж.Батсуурь, Л.Энх-Амгалан нарын асуусан асуултад Монгол Улсын Ерөнхий сайд Н.Алтанхуяг,  ажлын хэсгээс Н.Тэгшбаяр, Б.Мөнхтөр, Ж.Билэгсайхан нар хариулав.

Улсын Их Хурлын гишүүн Ж.Батзандан, асуулга тавьсан Улсын Их Хурлын гишүүн М.Батчимэг нар санал хэлэв. 


Улсын Их Хурлын гишүүн М.Батчимэг, Р.Бурмаа, С.Одонтуяа, Л.Эрдэнэчимэг нараас Монгол Улсын Ерөнхий сайдад хандан тавьсан асуулгын хариуг Улсын Их Хурлын чуулганы нэгдсэн хуралдаан дээр сонсов.


Хуралдаан 16 цаг 55 минутад өндөрлөв. 

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА



Б.БОЛДБААТАР




Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Д.ЦЭНДСҮРЭН
УЛСЫН ИХ ХУРЛЫН НАМРЫН ЭЭЛЖИТ ЧУУЛГАНЫ
2012 ОНЫ 11 ДҮГЭЭР САРЫН 23-НЫ ӨДӨР /БААСАН ГАРАГ/-ИЙН

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
З.Энхболд: - 2012 оны 11 дүгээр сарын 23-ны өдрийн нэгдсэн хуралдааны ирц хүрсэн учраас хуралдаан эхлэх гэж байна. Ирвэл зохих  70 гишүүнээс 36 гишүүн ирж, 51.4 хувийн ирцтэй байна. Хурал нээгдлээ.
Өнөөдрийн тараасан хэлэлцэх асуудлаас эхний асуудлыг хассан байгаа. Баянзүрх дүүргийн сонгуулийн хорооны шийдвэр Сонгуулийн ерөнхий хороонд ирээгүй учраас ирэх 4 дэх өдөр хүртэл хойшлуулж байгаа.  
Хоёр дахь асуудлаасаа эхэлж хэлэлцэнэ. 
Хоёр дахь асуудал, Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийн хэлэлцэх эсэх.
Гурав дахь асуудал, Татварын мэргэшсэн зөвлөхийн үйл ажиллагааны тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Улсын Тэмдэгтийн хураамжийн тухай хуульд нэмэлт оруулах тухай хуулиудын төслийн хэлэлцэх эсэхийг шийднэ. 
Хэлэлцэх эсэх дээр саналтай гишүүд байна уу? Хэлэлцэх асуудлаа баталъя. Хоёр асуудлаар баталлаа.
Үдээс хойш 15.00 цагаас Монгол Улсын төрөөс Цацраг идэвхт ашигт малтмал болон цөмийн эрчим хүчний асуудлаар баримтлах бодлогын хэрэгжилтийн талаар Улсын Их Хурлын гишүүн М.Батчимэг, Р.Бурмаа, С.Одонтуяа, Л.Эрдэнэчимэг нараас Монгол Улсын Ерөнхий сайдад тавьсан асуулгын хариуг сонсоно.
Эхний хэлэлцэх асуудалд оръё.
Нэг. Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төсөл 
(хэлэлцэх эсэх)
Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийн хэлэлцэх эсэх.
Хууль санаачлагчийн илтгэлийг Уул уурхайн сайд Д.Ганхуяг танилцуулна. Д.Ганхуяг гишүүнийг индэрт урьж байна. 
Д.Ганхуяг: - Улсын Их Хурлын дарга, Улсын Их Хурлын эрхэм гишүүд ээ
Улсын Их Хурлаас Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийг анх 2004 онд баталсан байна. Энэ хуулийн хүрээнд холбогдох дүрэм, журам, хэрэгжилтийг хангуулах, сурталчлах, аж ахуйн нэгжүүдэд илэрч байгаа  зөрчил дутагдлыг арилгах зэрэг арга хэмжээ авч, мэдээллийн сан бүрдүүлж, тэсрэх бодис, тэсэлгээний хэрэгслийн иргэд, аж ахуйн нэгжийн хяналтгүй, эмх замбараагүй байдлыг тодорхой түвшинд журамласан болно.
Геологийн судалгааны байдлаар Монгол Улсын нутаг дэвсгэр дээр  80 гаруй төрлийн эрдэс баялгийн орд илэрч байдгаас 2011 оны эцсийн байдлаар нөөц нь тогтоогдсон ашигт малтмалын 1500 орчим орд байна. Цаашид манай улсын эдийн засгийн тулгуур салбар болох уул уурхайн салбар эрчимтэй хөгжиж, ашигт малтмалын томоохон ордууд эдийн засгийн эргэлтэд орж байгаатай холбоотойгоор тэсрэх бодис, тэсэлгээний хэрэгслийн эрэлт хэрэгцээ өсч, импорт үйлдвэрлэл эрс нэмэгдэх төлөвтэй байна.
Монгол Улсын 2011 оны тэсрэх бодисын нийт хэрэгцээ  60 мянган тонн байсан нь өмнөх  2010 оныхоос 40.0 хувиар өсчээ. Одоогийн хүчин төгөлдөр мөрдөгдөж байгаа хуулиар олгож байгаа тусгай зөвшөөрлийг судлахад тэсэлгээний ажил үйлчилгээ хийх, импортлох, худалдах, үйлдвэрлэх худалдахад нь  5 төрлийн тусгай зөвшөөрөл олгогдож байна. Тэсрэх бодис, тэсэлгээний хэрэгслийн тусгай зөвшөөрөлтэй 134 аж ахуйн нэгж байгаагийн 65,7 хувийг тэсэлгээний ажил хийхэд,  27,8 хувийг ажил үйлчилгээ хийхэд, 23,8 хувийг импортлох, худалдах,  17,2 хувийг үйлдвэрлэх, худалдах, 5,9 хувийг импортлох үйлдвэрлэх тусгай зөвшөөрөл эзэмшиж байна. 
Мэргэжлийн хяналтын ерөнхий газраас хийсэн шалгалтын дүнгээс харахад энэ салбарт үйл ажиллагаа явуулж буй 50 орчим компанид аюулгүйн бүсийг тогтоолгоогүй тэсрэх материалын агуулахын байршлыг тогтоогоогүй, тэсрэх материалыг бүртгүүлж, хадгалаагүй, агуулах хуучирсан, тэсрэх бодисын стандартыг баталгаажуулаагүй зэрэг ноцтой зөрчлүүд гарсан байна.
Иймээс тусгай зөвшөөрөл олгохтой холбоотой харилцааны зохицуулалтыг боловсронгуй болгох, тэсэрч, дэлбэрэх бодис, тэсэлгээний хэрэгсэлд тавих төрийн хяналтыг сайжруулах шаардлага зүй ёсоор тавигдаж байна. 
Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн төслийг тодруулбал Р.Амаржаргал, Э.Мөнх-Очир нарын Улсын Их Хурлын гишүүд 2010 оны З сард санаачилсан Дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийг Х.Бадамсүрэн, Бямбацогт нарын гишүүд 2010 оны 6 сард санаачилсан. Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслүүдийг Улсын Их Хуралд өргөн барьж, Улсын Их Хурлаар хэлэлцэх эсэхийг нь шийдэж, анхны хэлэлцүүлэгт оруулж байсан байна.
Үүний дараагаар Улсын Их Хурлын гишүүдийн өргөн барьсан хуулийн төслүүдийг хооронд нь уялдуулах, шинээр үүссэн нөхцөл байдалд судалгаа хийж, хуулийн зохицуулах харилцааг шинэчлэх, хуулийн хэрэгслийг сайжруулах зорилгоор Засгийн газраас  Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийг боловсруулж, 2010 оны 1 сарын 31-нд өргөн мэдүүлсэн байна.  Энэ хуулийн төслийг Улсын Их Хурлын Аюулгүй байдал, гадаад бодлогын байнгын хорооны  2012 оны 11 дүгээр сарын 20-ны өдрийн хуралдаанаар хэлэлцэж, Улсын Их Хурлын нэгдсэн чуулганаар хэлэлцүүлэхээр шийдвэрлүүлсэн болно.
Хуулийн шинэчилсэн найруулгын төсөлд зарчмын дараах өөрчлөлтүүдийг тусгасан байна. Үүнд: Засгийн газар, Геологи, уул уурхайн асуудал эрхэлсэн төрийн захиргааны байгууллага төв байгууллага, байгууллага, аймаг, нийслэлийн Засаг даргын эрх, үүргийг тодорхой болгож, тусгай зөвшөөрлийн хэрэгжилтэд хяналт тавих орон нутгийн хяналт, хариуцлагыг дээшлүүлэх эрх, үүргийг тусгаж өгсөн байна.
Тусгай зөвшөөрлийн холбогдох байгууллагын саналыг авч байсныг зогсоож, тусгай зөвшөөрлийг хамтын удирдлагын бүтцээр шийдвэрлэн олгож байхаар зарчмын шинэ заалтыг тусгасан. Энэхүү хамтын зөвлөл нь Мэргэжлийн хяналтын  ерөнхий газар, Тагнуулын ерөнхий газар, Цагдаагийн ерөнхий газар, Онцгой байдлын ерөнхий газар, Тэсэлгээний инженерийн холбоо зэрэг төрийн болон төрийн бус байгууллагын төлөөллийн бүрэлдэхүүнтэй мэргэжлийн зөвлөл байх, түүний дэргэд мэргэжлийн итгэмжилсэн байгууллага байгуулахаар хуулийн төсөлд заасан болно.
Хуулийн төсөлд тэсрэх бодисын үйлдвэр болон тэсрэх материалын агуулахын цогцолборт аюулгүйн  дүрмийг тогтоож дотоодын цэргийн болон гэрээт цагдаагийн харуул хамгаалалтаар хамгаалуулах, гадаадын хөрөнгө оруулалтын дээд хязгаарыг 49.0 хувь хүртэл байх, тэсрэх бодисын үйлдвэр, тэсрэх материалын агуулахын байршил болон эргэлттэй холбоотой мэдээллийг тогтмол Батлан хамгаалах асуудал эрхэлсэн төрийн захиргааны төв байгууллагад хүргүүлж байх зэрэг зохицуулалтыг тусгасан болно.
Мөн хууль тогтоомж зөрчигсдөд хүлээлгэх хариуцлагыг нэмэгдүүлэх зэрэг зорилтыг уг хуулийн төсөлд суулгаж өгсөн болно. 
Улсын Их Хурлын  эрхэм гишүүд ээ
Хуулийн шинэчилсэн найруулгын төслийн хэлэлцэх эсэхийг дэмжиж өгөхийг хүсье. 
Анхаарал тавьсанд баярлалаа.
З.Энхболд: - Д.Ганхуяг гишүүнд баярлалаа. Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн М.Батчимэг танилцуулна. М.Батчимэг гишүүнийг индэрт урьж байна.
М.Батчимэг: - Улсын Их Хурлын дарга, эрхэм гишүүд ээ,
Монгол Улсын Засгийн газраас 2012 оны 1 дүгээр сарын 31-ний өдөр Улсын Их Хуралд өргөн мэдүүлсэн Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийг Аюулгүй байдал, гадаад бодлогын байнгын хороо 2012 оны 11 дүгээр сарын 20-ны өдрийн хуралдаанаараа хэлэлцлээ.
Улсын Их Хурлын гишүүн З.Энхболд дэлбэрэх бодис, тэсэлгээний хэрэгсэл нь хэдийгээр уул уурхайн, энхийн зориулалттай боловч зэвсэг болгож хувирган ашиглах бүрэн боломжтой тул гадаадын хөрөнгө оруулалтыг оруулах эсэхэд  анхаарах, шаардлага  хангасан, даатгалын хураамж хангалттай хэмжээнд төлөх, аюулгүй ажиллах чадамжтай компанид тусгай зөвшөөрлийг олгох, энэ төрлийн бизнест төрийн тусгай зохицуулалттай өмчлөл, хяналт шаардлагатайг анхаарч хуулийг гаргах нь зүйтэй гэсэн санал хэллээ.
Улсын Их Хурлын гишүүн М.Батчимэг хуулийн төсөлд зөвшөөрөл олгосон, хяналтыг хэрэгжүүлэх болон зөвшөөрөл авч үйл ажиллагаа явуулж байгаа талуудын хариуцлагыг тодорхой тусгаж өгөх нь зүйтэй гэсэн санал гаргасан болно.
Улсын Их Хурлын гишүүн Л.Цог дэлбэрэх бодис, тэсэлгээний хэрэгслийн үйлдвэрлэл нь онцгой аюул учруулах, олныг хамарсан гамшиг үүсгэх боломжтой тул зохицуулалтыг нарийвчлах, хуулийн төслийн хэлэлцүүлгийн явцад боловсронгуй болгох шаардлагатай гэсэн санал гаргасан.
Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн саналыг Байнгын хорооны хуралдаанд оролцсон гишүүд санал нэгтэй дэмжсэн болно.
Улсын Их Хурлын эрхэм гишүүд ээ, 
Монгол Улсын Засгийн газраас өргөн мэдүүлсэн Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийг хэлэлцэх эсэх тухай асуудлаар Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.
Анхаарал тавьсанд баярлалаа.
З.Энхболд: - М.Батчимэг гишүүнд баярлалаа. Хэлэлцэж байгаа асуудалтай холбогдуулан ажлын хэсгийг танилцуулъя. Д.Жавхланболд Уул уурхайн яамны Хяналт шинжилгээ, үнэлгээ, дотоод аудитын газрын дарга, Ч.Түмэнбаяр Уул уурхайн сайдын зөвлөх, Д.Баатарцогт Уул уурхайн яамны Геологийн бодлогын хэлтсийн дарга нар хүрэлцэн ирсэн байна.
Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулттай гишүүд нэрээ өгнө үү.
Д.Лүндээжанцан: - Д.Ганхуяг сайд, Л.Болд нараас л асуумаар байна. Түрүүчийн Их Хурлын үед энэ хууль хоёр жилийн нүүр үзээд, тэгээд гацчихсан юм. Ер нь ажлын хэсэг энэ дээр сайн ажилласан юм, өмнө талын. Юун дээр гацсан бэ гэхээр, энэ хуулийн 6 дугаар зүйл, Төрийн захиргааны төв байгууллагын бүрэн эрх, Тэсэрч дэлбэрэх бодис, тэсэлгээний хэрэгслийн асуудлаар Геологи, уул уурхайн асуудал эрхэлсэн төрийн захиргааны төв байгууллага дараах бүрэн эрхийг хэрэгжүүлнэ гээд. Батлан хамгаалах, хилийн цэрэг, дотоодын цэргийн зориулалтаар тусгай хуулиар зохицуулна гээд урд талд нь байж байгаа. Өмнөх Их Хурлын үед бүх юмаа ойлголцоод аятайхан их сайн ажилласан төсөл байгаа юм. Аюулгүй ажиллагаа талын юмыг сайн анхаарсан, юун дээр очоод суучихсан бэ гэхээр, ер нь бол уул уурхайн байгууллагад тэсэрч, дэлбэрэх бодисын зөвшөөрөл, лиценз, бүх юмыг төвлөрүүлж өгөх боломжгүй юм. Монгол Улс нэгдсэн нэг гараар гэдэг юм уу? нэг цонхоор энэ үйл ажиллагаанд хяналт тавьж, удирдаж, зөвшөөрлийг нь олгож, хяналт тавьж байх ёстой юм гэдэг энэ байр сууриар Батлан хамгаалахын асуудал эрхэлсэн төрийн захиргааны төв байгууллагад байх нь зүйтэй гэдэг энэ маргаанаас болоод хоёр жил шахуу болсон. Тэгээд тэсэрч, дэлбэрэх бодисын энэ хуулийг гаргахгүй удааснаар ямар үр дагавар гарах вэ гээд энэ танхим дотор бөөн яриа болсон. Манай Их Хурлын одоогийн дарга З.Энхболд бол, ингээд маргааш Багануурт юм тэсэрвэл хэн хариуцлагыг нь хүлээх вэ ч гэдэг юм уу? ийм л асуудлууд яригдаад, нэлээн хугацаа өнгөрсөн юм. 
Харин энэ Их Хурлын үед энэ Засгийн газар тэр тогтолцооныхоо зөрчлийг арилгаад, нэг мөр ойлголттой болоод, Геологи, уул уурхайн яам Д.Ганхуяг сайд үүнийг бүрэн хариуцаад ингээд явах боломжтой юм байна гээд оруулж ирж байна уу гэсэн ийм асуултыг тавьж байгаа юм.
Л.Болд сайд хэдийгээр Батлан хамгаалахын сайдаасаа болиод Гадаад харилцааны сайд болсон ч гэлээ, таны урд талын баримталж байсан хатуу байр суурь хэвээрээ юу гэж асуумаар байгаа юм. Үүнийг заавал улс төрийн өнцгөөс нь яриад байгаа юм биш шүү дээ. Ер нь аль аль нь санаа авах, зовох юмнуудыг яриад байсан учраас яриад байгаа юм. Үнэхээр тэсэрч дэлбэрэх бодисын нийгэмд учруулах, хэрвээ үүнийг зэвсгийн зориулалтаар юм уу? хайхрамжгүйгээр юм уу? алдаа гаргах юм бол олон хүний амь нас, объектуудад хортой, үр дагавартай юм. Үүнийг хэрвээ Уул уурхайн яамнаас хөндийрүүлэх юм бол бас аж ахуйн эргэлтийн үйл ажиллагаануудад маш хүндрэл, хүнд суртал, бэрхшээл үүсч, тэр асуудал хүндрэх юм гэдэг ийм хоёр талтай ойлголтууд байгаа учраас би ойлгож байна шүү дээ, энэ уул уурхайн юмнуудад тэсэрч дэлбэрэх юмгүйгээр ажил нь урагшаа явахгүй, түүнийг ойлгож байна. Ийм хоёр салаа зааг дээр байгаа учраас үүнийхээ учрыг бүрэн дүүрэн олж чадсан уу? Батлан хамгаалахад очвол аж ахуйн эргэлт явуулж, тэсэрч, дэлбэрэх бодисоор ажил хийдэг газруудын үйл ажиллагаанд хүнд суртал учирна гэдэг энэ байдал, хэрвээ уул уурхайд энд одоогийн байдлаар тулгаад өгчих юм бол цаашдын янз бүрийн нэг юм болсон тохиолдолд энэ чинь хяналт байхгүй, мэргэжлийн ур чадвар дутсан энэ бүх зүйлээс боллоо гэдэг ийм хоёр юм байгаа учраас үүнийхээ уялдаа холбоо, хийдэл, завсардал гаргахгүй байх нөхцөлийг хэрхэн хангасан бэ гэдгийг энэ хоёр хүнээс хариулт авмаар байна. Баярлалаа.
З.Энхболд: - Д.Ганхуяг гишүүн хариулъя.
Д.Ганхуяг: - 2008-2012 оны хооронд энэ хуулийн хоёр ч хуулийн төсөл хэлэлцэгдэж байсан, бид бүхэн хамт байсан, үүнийг ойлгож байгаа. Дундын хувилбарыг олсон гээд товчхон хариулж болно. Тэр хуулийн төслийг хэлэлцэж байгаад Засгийн газарт энэ асуудлаа зохицуулж оруулж ирээ гэдэг үүргийг тухайн үед өгсөн байна. Тэгээд өмнөх Засгийн газраас  мэргэжлийн түвшинд судлаад, хуулийн төслийн шинэчилсэн найруулгын төслийг бэлдээд Улсын Их Хуралд өргөн барьжээ. Тэр хуулийн төслийг хэлэлцэж байгаа юм гэж ингэж хэлэх байна. Дундын хувилбар гэдэг нь нэгдүгээрт, энэ салбарын байгууллага Геологи, уул уурхайн яам, Мэргэжлийн хяналт, тагнуул, цагдаа гээд энэ байгууллагууд нь урд талдаа яваа.
Батлан хамгаалах яамны хувьд бол мөн одоо бол яаж зөвшөөрөл өгдөг вэ гэхээр, яам, агентлагуудаас, орон нутгийн Засаг даргаас тус тусдаа санал авдаг. Тэгээд нэг хүн гарын үсэг зурдаг. Нэгтгээд хамгийн сүүлд жишээ нь Уул уурхайн яаманд тэр санал нь ирдэг ийм байдалтай байгаа. Тэгэхээр үүнийг хамтын удирдлагын бүтцэд шилжүүлж байгаа юм. Тэр бүтцээрээ асуудлыг шийддэг, хажууд нь хараат бус шинжээчдийн зөвлөх инженер дээр, энэ тэсэрч дэлбэрэх бодисын мэргэжлийн инженерүүдийн хараат бус шинжээчтэй байх ийм байдалтай болж байгаа юм гэж. 
Батлан хамгаалах яаманд бол нэгдүгээрт зөвшөөрөл өгдөг санал авна, хоёрдугаарт, агуулахын байршил, тэсэрч, дэлбэрэх бодисын эргэлттэй холбоотой мэдээллийг холбогдох байгууллагууд нь өгч байхаар ийм байдлаар хуульчлагдахаар байна гэж ингэж хэлэх байна. Хэлэлцүүлгийн үед боловсронгуй болоод явах ийм боломжтой байх гэж ингэж ойлгож байна.
З.Энхболд: - Л.Болд хариулах үүрэг байхгүй л дээ. Байнгын хороо хариулдаг юм уу гэхээс. Л.Болд Байнгын хорооны гишүүн мөн үү? Байнгын хорооны зүгээс Л.Болд хариулъя.
Л.Болд: - Дэгээр бол хуучин ажлынхаа хувьд ярих бололцоо байхгүй. Байнгын хороон дээр энэ асуудлаар анхнаас нь байнга оролцож явсан, сая Байнгын хорооны хуралд ч гэсэн энэ асуудлаар хэлэлцүүлэгт оролцсон. Энэ дээр тодруулахад үнэхээр тухайн үеийн концепци, бидний тавьж байсан шаардлага бол Батлан хамгаалах яаманд эрх мэдэл дутсандаа ч юм уу? Батлан хамгаалах яаманд энэ хүнд суртлыг аваачих гэж эрмэлзэж байсан тийм зүйл байхгүй. Тухайн үедээ бид Батлан хамгаалах яам өөрөө цаашдаа үндсэн чиг үүргийн яам болно. Аюулгүй байдлын өргөн хүрээний асуудлаа  хариуцсан ийм яам болно гэсэн тийм концепциор ерөөсөө үүнийг ч гэсэн зүгээр нэг цэргийн яам гэдгээсээ илүү ийм өргөн утгаар нь энэ зөвшөөрлийн асуудал, ялангуяа аюулгүй байдалтай холбоотой ийм чухал үйлдвэрлэлийн хувьд ярьж байсан.
Тэгээд түрүүчийн Засгийн газрын үед ч гэсэн үүнийг эргэж маш олон түвшинд дахиж зөвшилцөөд, ерөөсөө энэ Засгийн газрын бүтэц  өөрчлөх асуудал ойрдоо байхгүй учраас энэ ажил цаашаа явах энэ хэлбэрийг нь тодорхой болгоод, сая Ганхуяг сайдын ярьж байгаа мэргэжлийн зүйлийг нь бий болгоод, Батлан хамгаалах яам, тэр холбогдох мэргэжлийн байгууллагуудын санал, дүгнэлтийг авдаг болоод, хяналтын механизмыг бололцооны хэмжээнд нь сайжруулаад, ингээд ийм зөвшилцсөн хэлбэр. Тийм учраас энэ зөвшилцсөн хэлбэрийг бид үүнийг дэмжиж байгаа. Ер нь цаашдаа тавигдах шаардлага бол үнэхээр үүнийг аюулгүй байдлын талаасаа харах ёстой. Үйлдвэрлэл дээр гадаадын компанид энэ бололцоог цаашдаа олгох ёсгүй. Ийм шаардлагууд угаасаа энэ хууль хэрэгжих үедээ тавигдах байх гэдэгт би итгэж байгаа. Дээр нь Байнгын хорооны гишүүний хувьд эндээс ч гэсэн саналаа хэлж, хэрэгжилт дээр нь анхаарч ажиллах болно гэдгийг хэлмээр байна. Баярлалаа.
З.Энхболд: - С.Бямбацогт гишүүн асууя.
С.Бямбацогт: - Баярлалаа. Тэсэрч дэлбэрэх бодис, тэсэлгээний хэрэгсэл бол ерөөсөө л стратегийн ач холбогдол бүхий бүтээгдэхүүн л дээ. 2050 он хүртэл Монгол Улс маань дэлхий дээр эдийн засгийн өсөлтөөрөө нэгд явна гэсэн тийм прогноз байдаг. Энэ эдийн засгийн өсөлтийг хангах  гол салбар бол уул уурхайн салбар байж байгаа. Уул уурхайн салбарт маань хамгийн гол хэрэглэгдэх бүтээгдэхүүн бол манай энэ тэсэрч дэлбэрэх бодис, тэсэлгээний хэрэгсэл. Энэ үүднээсээ бид энд нэлээн анхаарах ёстой. 
Хоёрдугаарт нь, тэсэрч, дэлбэрэх бодис маань хэдийгээр өнөөдөр уул уурхайн салбарт ашиглагдаж байгаа ч гэсэн жаахан өөр зориулалт руу шилжүүлэхэд маш амархан, эргүүлээд зэвсэг болох, үндэсний аюулгүй байдалд нөлөөлөх бүтээгдэхүүн, нөлөөлөх зэвсэг болох бололцоотой. Энэ үүднээсээ бид нар уг нь өнгөрсөн хавар баталсан Үндэсний аюулгүй байдлыг хангахад стратегийн ач холбогдол бүхий салбарт гадаадын хөрөнгө оруулалтыг зохицуулах тухай хуульд энэ бол стратегийн ач холбогдол бүхий бүтээгдэхүүн учраас гадны хөрөнгө оруулалтыг зохицуулж байя гэж ярьж байсан. Харамсалтай нь тэр үед хасагдсан байгаа. Одоо энэ хуульд маань орж ирж байгаа юу? гадны хөрөнгө оруулалт хязгаартай байх уу? хязгааргүй байх уу? өнөөдөр Монгол Улсад гадны нэлээд хэдэн компани тэсэрч, дэлбэрэх бодисыг үйлдвэрлэж байна, хятадын 100 хувийн хөрөнгө оруулалттай компаниуд байна, бусад улс орнуудын компаниуд Монгол Улсад тэсэрч дэлбэрэх бодис үйлдвэрлэж байгаа. Эдгээрийг яаж зохицуулах гэж байна вэ? энэ үндэсний аюулгүй байдалтай холбоотой асуудал учраас, үүнийг нэгдүгээрт нь асууя гэж бодож байгаа юм.
Хоёрдугаарт нь, эдийн засагт үнэхээр ач холбогдол бүхий салбарт хэрэглэгдэх бүтээгдэхүүн учраас Эдийн засгийн байнгын хороо маань энэ асуудлыг авч хэлэлцэх ёстой. Өнөөдөр зөвхөн Аюулгүй байдлын байнгын хороогоор ороод ирж байна. Эдийн засгийн байнгын хороон дээр энэ асуудлыг яагаад хэлэлцүүлэхгүй байна вэ? Ажлын хэсэг байгуулагдах ёстой байх гэж бодож байна. Ингэхдээ Эдийн засгийн байнгын хороо, Аюулгүй байдлын байнгын хорооноос хамтарсан ажлын хэсэг байх юм уу? энэ нэлээн нухацтай хандахгүй бол энэ бүтээгдэхүүн маань өөрөө онцлогтой бүтээгдэхүүн, эдийн засгийн ч хувьд, үндэсний аюулгүй байдлын ч хувьд ач холбогдолтой хуулийг бид батлах гэж байгаа. Тийм учраас зөвхөн Аюулгүй байдлын байнгын хороогоор яваад байгаа нь зөв үү? буруу юу? энэ талд та бүхэн хариулж өгөөч гэсэн асуултууд байна. Тэгээд олон шат дамжлагатай, маш олон давхар хяналттай мөртлөө хүнд суртал бий болгодог олон шат дамжлага байгаад байна уу? үнэхээр үндэсний аюулгүй байдалтай ач холбогдол өгсөн ийм шат дамжлага яваад байна уу? энэ талд хариулт өгөөч.
З.Энхболд: - Д.Ганхуяг гишүүн хариулъя. Эдийн засгийн байнгын хороогоор огт ороогүй билүү? Эдийн засгаар оруулах уу? үгүй юу гэдгийг өөрөө хариулъя.
Д.Ганхуяг: - Баярлалаа. Үнэхээр энэ бодисын хувьд нэгдүгээрт, үйлдвэрлэлийн зориулалттай ч гэсэн ер нь ямар ч юм руу хувирч магадгүй аюултай, хяналттай, ойлгомжтой байх ийм асуудал гэдэгтэй санал нэг байна, Бямбацогт гишүүнтэй. Тэгээд стратегийн ач холбогдол бүхий салбарт гадаадын хөрөнгө оруулалттай аж ахуйн нэгжийн үйл ажиллагааг зохицуулах тухай хуульд явж байгаад хасагдсаныг бид мэдэж байгаа. Энэ хуульд  энэ салбарт үйл ажиллагаа явуулж байгаа аж ахуйн нэгжийн гадаадын хөрөнгө оруулалтын дээд хязгаарыг 49 хувь хүртэл байх гэсэн ийм томъёоллоор явж байгаа. Тэгээд хэлэлцүүлгийн үед өөрчилж, судалж болох юм.  Аюулгүй байдал, гадаад бодлогын байнгын хороон дээр ярилцах үед олон сайхан санал, санаачлага гарсан, сайн судалж байгаад  шийдвэрлэх боломжтой гэж үзэж байна.
Ер нь хэлэлцэх эсэхийг Аюулгүй байдал, гадаад бодлогын байнгын хороогоор явчихлаа, нэгдсэн чуулганаар бүгдээрээ хэлэлцэж байна. Ажлын хэсгийн хувьд бол нэгдсэн ажлын хэсэг гаргачих нь зөв байх гэж ойлгож байна. Эдийн засгийн байнгын хорооны хувьд өөрснөө амьдралын талбарт ажиллаж байсан, эдийн засагтай холбоотой асуудал учраас хамтарсан ажлын хэсэг гаргах нь зөв байхаа, Дэгийн тухай хуульд зөрчилдөх юм байхгүй болов уу гэж ойлгож байна.
Шат дамжлага, хүнд суртлын хувьд аюулын л юм байна билээ. Тэгээд тэр өгч байгаа тусгай зөвшөөрлийн олгож байгаа үндэслэл нь гэхээр Мэргэжлийн хяналтаас нэг хүн гарын үсэг зураад, нэг Засаг дарга гарын үсэг зураад, Тагнуулын газраас нэг хүн гарын үсэг зураад, Цагдаагаас нэг хүн гарын үсэг зураад байгаа. Үүнийг хамтарсан удирдлага, зөвлөлийн бүтцэд оруулснаар энэ хүнд суртал нь арилах, нөгөө талаас тусгай зөвшөөрөл өгөх үндэслэл, тэр шаардлага, хяналт энэ бүхэн сайжрах үндэслэлтэй гэж ингэж ойлгож байгаа. Хүнд суртал багасна гэж ингэж ойлгож байгаа.
Мөн хажууд  зөвлөлийн дэргэд шинжээчдийн хараат бус ийм орон тооны бус хүмүүс ажиллах учраас энэ зөв зүйтэй болох байх гэж ойлгож байна.
З.Энхболд: - Б.Гарамгайбаатар гишүүн
Б.Гарамгайбаатар: - Баярлалаа. Эдийн засгийн байнгын хороогоор энэ асуудал албан ёсоор орж ирээгүй байгаа. Шаардлагатай гэж үзвэл Эдийн засгийн байнгын хороогоор оруулах боломж байгаа гэж үзэж байна.
З.Энхболд: - Манай өнөөдрийн чуулганы ажиллагаатай Сэлэнгэ аймгийн Түшиг сумын Ерөнхий боловсролын сургуулийн 11 дүгээр ангийн сурагчид Ж.Эрдэнэбат гишүүний урилгаар чуулганы болон төрийн ордонтой танилцаж байна. Сурагчдад   гишүүдийнхээ өмнөөс баяр  хүргээд, эрүүл энх, сурлагын амжилт хүсье. /Алга ташив/.
Ж.Энхбаяр гишүүн асуулт асууя.
Ж.Энхбаяр: - Уул уурхайн салбарын өсөлттэй холбоотой тэсэрч дэлбэрэх бодисын асуудал нэлээн хурц түвшинд тавигдах байхаа, тэгээд хэдэн асуулт асууя.
Мэргэжлийн итгэмжлэгдсэн байгууллага гэж алиныг ойлгох вэ? Улсын мэргэжлийн хяналтын газар гэж ойлгох уу? эсхүл тусдаа байгууллага байгуулахыг ойлгох гээд байна уу? Мэргэжлийн зөвлөл гэдийг бас яаж ойлгох вэ? мэргэжлийн зөвлөлд ямар ямар байгууллагууд оролцох вэ? 
Хоёрдугаарт, өнөөдрийн энэ тэсэрч, дэлбэрэх бодис үйлдвэрлэж хичнээн аж ахуйн нэгж тусгай зөвшөөрөл эзэмшиж үйл ажиллагаа явуулж байна вэ? энэ талаар мэдээлэл юу байна вэ? Энд мэргэжлийн хяналтын байгууллагын эрх, үүрэг гэдэг ойлгомжгүй салаа утгаар дахин дахин давтаж гарчихаад байна. Мэргэжлийн хяналтын байгууллага гэж нэг ойлгох гээд байгаа ч юм шиг, тэгсэн мөртлөө 22.1 дээр мэргэжлийн хяналтын байгууллага нь мэргэжлийн итгэмжлэгдсэн байгууллагын туслалцаа авна гэдэг ч юм уу? хоёр байгууллага тусдаа яваад байгаа юм. Мэргэжлийн итгэмжлэгдсэн байгууллага нь, мэргэжлийн хяналтын байгууллага хоёр чинь нэг үү? тусдаа зүйл яваад байна уу? тэгэхээр шинэ төрийн байгууллага, бүтэц үүсгэх гээд байна уу? 
Хариуцлагын асуудал их сул. Үндсэндээ хөдөлмөрийн хөлсний доод хэмжээг 5 дахин нэмэгдүүлсэнтэй тэнцэх хэмжээний төгрөгөөр торгох асуудал байна. Тэгэхээр Эрүүгийн хариуцлагын асуудлыг бид яаж оруулж байна вэ? тухайлбал энэ тэсэрч, дэлбэрэх бодистой холбоотойгоор.
Учир юу хэлэх гэж байна вэ гэвэл, хэрвээ  өнөөдрийн улсын мэргэжлийн хяналтын байгууллага хяналт тавьж ажиллана гэвэл тэдний бүтцэд яг ийм өндөр түвшинд бэлтгэгдсэн мэргэжлийн боловсон хүчин байхгүй. Энэ салбаруудад ажиллах боловсон хүчин Монгол Улсын хэмжээнд бэлтгэгдэж байгаа ийм боловсролын системийн тогтолцоо бас байхгүй, дутмаг байгаа. Тэгэхээр Аюулгүй байдлын чиг үүрэг бүхий нэгдсэн байгууллага гэдэг талаасаа төрийн мэргэшсэн байгууллага, төрөөс цалин аваад үүрэг гүйцэтгэж байгаа албан хаагчид яг энэ салбарын хяналт, боловсон хүчний талаар ажиллавал уг нь Монгол Улсын хувьд зөв зүйтэй бодлого байх юм болов уу гэсэн санаа байгаа юм. 
Энэ дээр юу гэж байна вэ гэвэл, бодисыг импортлох гээд нэлээн олон тусгай зөвшөөрөл бүхий аж ахуйн нэгжүүд бий болох нь. Дараа нь үйлдвэрлэгчид нь тусдаа болох нь. Тэгээд тэсэлгээ хийх чинь тусдаа болох нь. Яг энэ салбараар дагнасан нэлээн олон арван үйл ажиллагаанууд л бий болох нь л дээ. Гол нь үүнийгээ дагасан хяналт, хамгаалалтын асуудал энд их дутмаг байна гэж хэлэх байна. Үүнийг яаж оруулах вэ? 
З.Энхболд: - Д.Ганхуяг сайд хариулъя.
Д.Ганхуяг: - Манай ажлын хэсгээс мэргэжлийн итгэмжлэгдсэн байгууллагын талаар хариулаарай.
Ж.Энхбаяр гишүүний асуултад хариулъя. Өмнөх Засгийн газрын үед боловсруулагдаад Засгийн газраар дэмжигдсэн гэдгийг би түрүүн тэмдэглэсэн. Мэргэжлийн зөвлөлийн хувьд нэгдүгээрт, өнөөдөр зөвшөөрөл олгоход оролцож байгаа байгууллагууд Мэргэжлийн хяналт, Геологи, уул уурхайн яам, Тагнуул, Орон нутгийн засаг захиргаа, Цагдаагийн байгууллагууд оролцоно. Нөгөө талаас энэ салбарт үйл ажиллагаа явуулж байгаа аж ахуйн нэгжүүдийн мэргэжлийн холбоод байгаа. Тэсэрч, дэлбэрэх бодис үйлдвэрлэдэг аж ахуйн нэгжүүдийн мэргэжлийн холбоод байна. Тэсэрч дэлбэрэх үйлчилгээ явуулдаг аж ахуйн нэгжүүдийн холбоод байна. Бас эрдэмтэн докторууд байгаа. Энэ бүтцийнх нь дүрмийг Засгийн газраар батлуулаад явах юм. 
Хариуцлагын асуудал дээр өмнөх хуультайгаа харьцуулахад нэлээн өндөр түвшинд хариуцлагын асуудал тусгагдсан. Гэхдээ хэлэлцүүлгийн үед сайжруулж болох байх. Энэ иргэний нийгмийн, эдийн засгийн харилцааг зохицуулах хуульд Эрүүгийн хариуцлагын талаар нэг заалт ордог, тэр заалтаараа байгаа. Эрүүгийн хариуцлага хүлээлгэхээргүй бол дараах захиргааны арга хэмжээг авна гээд байж байгаа. Эрүүгийн хариуцлагын асуудал бол Эрүүгийн байцаан шийтгэх хуулийнхаа асуудлаар зохицуулагддаг ийм нийтлэг зохицуулалттай ингэж явж байгаа гэж ингэж хэлэх байна. 
Нийтдээ 134 аж ахуйн  үйл ажиллагаа явуулж байна. Нэлээн замбараагүй байдалтай байна гэдэгтэй санал нэг байна. Энд нийтдээ 5 төрлийн үйл ажиллагааны зөвшөөрөл байна. Тэгээд нэгдүгээрт, энэ салбарт тэсэлгээний ажил үйлчилгээ хийх, импортлох, худалдах, үйлдвэрлэх гэсэн ийм 5 төрлийн зөвшөөрөл байна. Энэ зөвшөөрлийг хэрхэн зохицуулах вэ гэдэг асуудлыг тодорхой түвшинд энд зарчмын чанартай заалтууд орсон байгаа. Дүрэм, журман дээрээ нарийн зохицуулах шаардлагатай гэж ингэж хэлэх байна. Манай ажлын хэсэгт микрофон өгчих дөө.
Д.Жавхланболд: - Мэргэжлийн итгэмжлэгдсэн байгууллага гэж энэ хуульд оруулсан байгаа. Энэ нь тэсэрч дэлбэрэх бодис, тэсэлгээний хэрэгслүүдэд сорилт туршилт хийх эрхтэй шинжээчдээс бүрдсэн лабораторийн туршилтын бааз бүхий хуулийн этгээдийг хэлнэ гэж байгаа. Энэ хуулийн төсөл дээр ийм байгууллага байгуулахаар  шинээр оруулсан байгаа юм.
Энэ бол нэг ёсондоо хөндлөнгийн шинжээч гэсэн утгаараа заавал төрийн байгууллага байх шаардлагагүй гэж үзэж байгаа юм.
З.Энхболд: - Гарьдхүүгийн Баярсайхан гишүүн асууя.
Г.Баярсайхан: - Баярлалаа.  Уул уурхайн салбар хөгжиж байгаад бид тэсэрч дэлбэрэх бодисын эргэлт дээр төр онцгой анхаарах нь зүй ёсны хэрэг. Үүнийг цаг үеэ олсон ийм алхам болж байна гэж би хувьдаа харж байгаа юм. Та бүхний хэлэлцэж байгаа асуудал дээр би нэг зүйлийг анхааруулж хэлмээр байгаа юм. Энэ бол зөвхөн тэсэрч, дэлбэрэх бодис үйлдвэрлэх, импортлох, экспортлох, эргэлтэд хяналт тавих ийм зүйл орж ирж байна. Манай Байгаль орчин, хүнс, хөдөө аж ахуйн байнгын хороогоор энэ асуудал орох ёстой юм гэдгийг би хэлмээр байгаа юм. Дэлхийд том том террорист гэмт халдлага болж байгаа. Гэмт халдлага болохдоо ямар тэсрэх бодис ашиглаж байна вэ гэхээр, азотын төрлийн бордоо, амиакийн шүү, хөдөө аж ахуйн салбарт ашигладаг ийм төрлийн бордоог ашиглаад, тэсэрч, дэлбэрэх бодис хийдэг. Интернэтэд хэдэн зуун тэсэрч дэлбэрэх бодисын рецепт байж байна.
Тэгэхээр би хөдөө аж ахуйн салбарт жишээ нь нэг га-д 70 кг амиакийн шүү хэрэглэж байна. Энэ чинь хөдөө аж ахуйн салбарын  азотын төрлийн бордооны  дийлэнх хэсэг нь энэ тэсэрч, дэлбэрэх бодисын үндсэн бүтээгдэхүүн юм байгаа. Тэгэхээр хөдөө аж ахуйн салбартаа энэ тэсэрч, дэлбэрэх бодисын эргэлт нь яаж  хамтарч  хяналт тавих вэ гэдэг асуудлыг Байнгын хороогоор хамтарч хэлэлцэх нь зүйтэй байх гэж би ийм байр суурийг илэрхийлмээр байна. Баярлалаа.
З.Энхболд: - Д.Ганхуяг гишүүн хариулахаас өмнө Улсын Их Хурлын гишүүн Батзандангийн урилгаар Баянзүрх дүүргийн  иргэдийн төлөөлөгчид Төрийн ордон, 9 хөлт цагаан туганд хүндэтгэл үзүүлж, зураг авахуулж, Улсын Их Хурлын чуулганы танхимтай танилцаж байгаа юм байна. Баянзүрх дүүргийн иргэдийн төлөөлөгчдөд гишүүдийнхээ нэрийн өмнөөс баяр хүргэж, эрүүл энх, ажлын амжилт хүсье. /Алга ташив/.
Д.Ганхуяг гишүүн хариулъя.
Д.Ганхуяг: - Баярлалаа. Ерөнхийдөө азотын бордоо, шүү гээд химийн бодис талаасаа холбоотой юм гэдгийг Баярсайхан гишүүн хэллээ гэж ойлгож байна. Хамтарсан ажлын хэсэг байгуулаад ажиллаж болно байх гэж хэлэх байна. Ер нь ажлын хэсэгт олон Байнгын хорооноос олон гишүүд орох тусмаа л хууль чанаржиж, сайн хууль төрөх байх гэж бодож байна.
З.Энхболд: - Хөдөө аж ахуйн талаас тусгайлсан юм байхгүй юу? 
Д.Ганхуяг: - Яг тусгайлсан зүйл бол байхгүй байгаа. 
З.Энхболд: - Түүнийг бас анхаармаар л асуудал байна.
Д.Ганхуяг: - Тийм байна.
З.Энхболд: - Д.Дэмбэрэл гишүүн асуулт асууя.
Д.Дэмбэрэл: - Баярлалаа. Энэ уул уурхайн салбар ихээхэн хөгжиж байгаатай холбогдуулаад, манайд багагүй хэмжээний тэсэлгээний материал орж ирсэн байх шиг байна. Энэ дээр тооцоо хийсэн юм байна уу, үгүй юу? тэсэлгээний материалын хичнээн нь гадаадын компаниудын хэмжээний мэдэлд, хичнээн нь манай дотоодын компаниудын мэдлээр дамжиж явж байна вэ? нэгдүгээрт.
Хоёрдугаарт, гадаадын компаниуд тэсэлгээ хийдэг, тэр тэсэлгээний материалыг өөртөө бүрэн мэдэж барьж байдаг, агуулж байдаг. Энэ явдалд хязгаарлалт байх уу?  Яагаад гэвэл манай дотоодын компаниуд бас нийлүүлэх боломжтой, гаднаас энэ материалыг авах боломжтой гэж үзээд байдаг юм билээ. Хэрвээ гадаадын том том компаниуд дандаа тэсэлгээ хийж байх үйл ажиллагааг авчихаад байвал яах вэ?  Ер нь энэ ямар хязгаарлалт байх вэ? гуравны нэгээр нь ч юм уу? гадаадын компанийн тэсэлгээ хийх асуудлыг, үгүй бол тэсэлгээний материал хуримтлуулах асуудал дээр хязгаар тавих ийм зүйл байх уу, үгүй юу? энэ бол яаж тэсэлгээ хийх, яаж аюулгүй байх, яаж тээвэрлэх, яаж худалдаж авах  гэсэн  процесс нь яваад байна л даа. Яг аюулгүй байдлын талаасаа гадна талдаа тавих тэр хязгаарлалтууд, бусад компаниудын хязгаарлалтуудыг тодорхой болгож болохгүй юу? жишээлбэл гуравны нэг нь ч гэдэг юм уу? гадаадынхан бол түүнээс илүү оролцохгүй ч гэдэг юм уу? энэ гадаадынхан манайд ийм тэсэлгээний материал шууд үйлдвэрлэдэг үйлдвэртэй болчихоод байгааг юу гэж дүгнэж, үзэх вэ?
Зэвсэгт хүчний талтай хэтэрхий их холбоод ирэхээр манай орон үүнийг зэвсэгт хүчний байгууллагаар дамжуулан байлдааны зориулалттай ашиглах гэж байгаа юм байна гэсэн хардлага төрүүлэхгүй байх үүднээс энэ хуульд үйлдвэрлэлийн зориулалттай гэдгийг нь онцолж ялган зааглаж, тогтоож байх ийм арга байна уу? үгүй юу? 
Засгийн газрын хоёр ч заавар гаргах юм байна, тэр заавар, дүрэм, журам гаргая гээд байна. Түүний төслийг дараагийн Байнгын хороодоор хэлэлцэхэд тэр журмуудын төсөл дагаж танилцагдах уу? үгүй юу? тэр дундаа аюулгүй байдлын Байнгын хороон дээр. Тийм боломж байна уу? үгүй юу? хуулиа гаргаад өг, дараа нь бид нар журмаа тэнд гаргана гэсэн байдлаар хойш хүлээгдээд байгаа юм уу? бэлтгэгдчихээд байгаа юм уу? хэрэв бэлтгэгдчихээд байгаа журам байгаа бол үүнийгээ танилцуулж байж, тэгээд Засгийн газрын зөвшөөрлүүдийг авч болохгүй юу гэсэн асуултууд байна.
З.Энхболд: - Д.Ганхуяг гишүүн.
Д.Ганхуяг: - Баярлалаа. Ерөнхийдөө бодисын хэмжээг Д.Дэмбэрэл гишүүн асуулаа гэж ойлгож байна. 2011 онд  тэсрэх бодисын  нийт хэрэгцээ 60 мянган тонн байсан байна. 2010 оныхоосоо 40 хувиар өссөн байна гэсэн ийм мэдээллийг өгөх байна. Гадаадын хөрөнгө оруулалттай аж ахуйн нэгжүүд өөрөөр хэлбэл орд ашиглаж байгаа компаниуд өөрснөө тэсэлгээгээ хийх ийм тохиолдол ганц нэг байсан юм билээ. Тэгээд энэ асуудал яригдаж байгаад яг өнөөдрийн байдлаар Монгол Улсын төрийн захиргааны төв байгууллагаас тусгай зөвшөөрөлтэй аж ахуйн нэгжүүдийн хүрээнд явуулж ирсэн байна гэдгийг хэлэх байна.
Хуулийн төсөлд энэ салбарт, тэсэрч дэлбэрэх бодис тэсэлгээний эргэлтэд хяналт тавих тухай  хуулийн хүрээнд үйл ажиллагаа явуулах аж ахуйн нэгжид гадаадын хөрөнгө оруулагчдын эзэмших хэмжээ 49 хувиас илүүгүй байна гэсэн ийм заалт явж байгаа. Энэ заалтыг хэлэлцүүлгийг үед зохистой өөрчилж тогтоож болох байх гэж хэлэх байна. Одоо бид мэдэж байгаа, үндэсний аж ахуйн нэгж гээд стратегийн ач холбогдол бүхий салбарт гадаадын хөрөнгө оруулалттай аж ахуй нэгжийн үйл ажиллагаа зохицуулах тухай хуульд 50:50 гэсэн ийм заалт байдаг. Гадаадын хөрөнгө оруулалтын тухай хуульд, гадаадын хөрөнгө оруулалттай аж ахуйн нэгж 25 буюу түүнээс дээш хувьтай байх юм бол гадаадын хөрөнгө оруулалттай аж ахуйн нэгж гэж үзнэ гэсэн ийм хоёр заалт байгаа. Тэгээд тухайн хуулиар бол тусгайлсан зохицуулалтыг хийж өгөх боломжтой гэж ингэж хэлэх байна.
Засгийн газраас гарах энэ хууль батлагдсантай холбоотой тусгай зөвшөөрлийг ч гэсэн эмхэлж, цэгцлэх шаардлагатай байгаа. Аттестатчилал явуулах шаардлага байгаа гэж ингэж хэлэх байна. Хууль гарсантай холбогдуулж, дүрэм, журам гарах, нэг дүрмийн төсөл бол надад танилцуулагдаж байсан, хийгдээд явж байгаа гэж хэлэх байна. Ер нь Монгол Улсын тухайд, хууль нь Улсын Их Хурлаараа батлагддаг, дүрэм, журам нь Засгийн газраараа батлагддаг ийм эрх зүйн орчинтой орон. Бусад оронд бол хууль дагаж гарч байгаа журмыг Улсын Их Хурлын тогтоолоор батлаад явдаг ийм тохиолдол байдаг гэж хэлэх байна. Шаардлагатай бол хэдийгээр Засгийн газрын бүрэн эрхийн асуудал ч гэсэн дүрмийн төслийг танилцуулж болох байх гэж ингэж хэлэх байна. Манай ажлын хэсгээс нэмээд хариулчих даа.
Ч.Түмэнбаяр: - Тэсэлгээний ажил гүйцэтгэхэд гадаадын аж ахуйн нэгж, иргэдийг оролцуулах талаар нэлээн  хуульчилж өгсөн. Тэсэлгээний ажлыг зөвхөн Монгол Улсын иргэн гүйцэтгэнэ гэж зааж өгсөн байгаа. Өнөөдрийн байдлаар тэсэлгээний ажил хийх зөвшөөрөлтэй 88 аж ахуйн нэгж байгаагаас 30 орчим хувь нь  гадаадын хөрөнгө оруулалттай компани, аж ахуйн нэгж байгаа. Үйлдвэрлэх болон импортлох  тусгай зөвшөөрөлтэй, гадаадын хөрөнгө оруулалттай 4 компани байгаа. Энэ нь Максам гээд Испаний хөрөнгө оруулалттай компани байна. Орика Монголия гээд Австралийн хөрөнгө оруулалттай компани байна. Геомандал, Элчтүлш гээд БНХАУ-ын хөрөнгө оруулалттай компаниуд гээд ингээд 4 компани үндсэндээ импортлох, үйлдвэрлэх талд байгаа. 
Энэ тусгай зөвшөөрөл дээр аттестатчилал хийж, хуулийн дагуу явж байна уу, шаардлага хангаж чадаж байна уу гэдэг талд ажлын хэсэг Уул уурхайн яаман дээр байгуулагдаад ажиллаж байгаа.
З.Энхболд: - Р.Бурмаа гишүүн асууя.
Р.Бурмаа: - Энэ хууль тогтоомжийг зөрчигсдөд хүлээлгэх хариуцлагын талаар асууя. Надад өмнөх хоёр хуулийн төсөл нь байна. Хоёуланг нь харахаар нэг нь төгрөгөөр 1-2 сая төгрөг, нөгөөх нь хөдөлмөрийн хөлсний доод хэмжээгээр тооцохоор дахиад мөн ялгаагүй, мөн ялгаагүй 1-2 сая төгрөгийн торгуулийн хариуцлага байна. Энэ  нь өөрөө хангалтгүй юм шиг санагдаад байна. Тэсэрч, дэлбэрэх бодисыг буруу  хэрэглэх, буруу ашиглах, энэ нь хууль тогтоомжийг зөрчих юм бол гарах хор хохирол асар их. Хүний амь насанд хүрэхээс эхлээд байгаль орчны аюулгүй байдалд холбогдоно. Тэгтэл энд хариуцлагын тогтолцоо их сул юм шиг харагдаад байна. Мөнгөн торгууль бол 2 сая төгрөг хөшүүрэг болж чадахгүй. Энэ дээр илүү болж чадсан уу? надад хамгийн сүүлийн төсөл байхгүй байх шиг байна. Үүнийг илүү ямар аргаар зөвхөн мөнгөнөөс гадна ямар аргаар хариуцлагын тогтолцоог чангалж болох вэ? 
З.Энхболд: - Д.Ганхуяг гишүүн хариулъя.
Д.Ганхуяг: - Р.Бурмаа гишүүн яг одоогийн хэлэлцэж байгаа хуль нь Засгийн газраас Улсын Их Хуралд өргөн мэдүүлсэн 2012 оны 1 сарын 31-нд мэдүүлсэн хуулийн төсөл байгаа гэж ингэж хэлэх байна. Ер нь хариуцлагын асуудал таны хэлж байгаатай яг адилхан тийм байдалтай байгаа. Өмнөх хуультайгаа харьцуулахад харьцангуй торгууль нь нэмэгдсэн ийм асуудал байгаа. Нөгөө талаас эрүүгийн хариуцлага хүлээлгэхээргүй бол ийм захиргааны хариуцлага хүлээлгэнэ гэсэн ийм байдалтай явж байгаа гэж ингэж хэлэх байна. 
Ер нь энэ алдаа гаргах, хууль дүрэм зөрчиж байгаад иргэн, байгууллагын өмч хөрөнгө сүйтгэх, хүний амь насанд хүрэх иймэрхүү асуудлууд гарч болзошгүй, гарч байсан тохиолдол ч байгаа. Тийм учраас Аюулгүй байдал, гадаад бодлогын байнгын хороон дээр хэлэлцэж байхад Улсын Их Хурлын гишүүн З.Энхболд бусад гишүүд даатгалын асуудлыг, энэ салбарт үйл ажиллагаа явуулж байгаа аж ахуйн  нэгжүүд, даатгалын шимтгэл өндөр төлөөд, тэгээд иргэн, аж ахуйн нэгжийг хохироосон тохиолдолд тэр даатгалаас нь  нөхөн төлбөр нь хийгддэг, хохирлыг нь барагдуулдаг энэ тогтолцоо руу явах шаардлагатай гэсэн ийм санал гарч байна. Үүнийг өнөөдөр ажлын хэсгийн хүрээнд судалж үзэж байна гэж хэлэх байна.
З.Энхболд: - Хууль санаачлагчийн илтгэл болон Байнгын хорооны санал, дүгнэлттэй холбогдуулан асуух асуулт дууслаа.
Байнгын хорооны санал, дүгнэлттэй холбогдуулан үг хэлэх гишүүд байвал нэрээ өгнө үү.
Үг хэлэх гишүүн байхгүй байна. Одоо хуулийн төслийг хэлэлцэх эсэх асуудлаар санал хураая.
Байнгын хорооны саналаар Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төслийн хэлэлцэх нь зүйтэй гэсэн санал гаргасан байна. Энэ саналаар санал хураая. Санал хураалт.
Оролцсон 45, зөвшөөрсөн 29, 64,4 хувийн саналаар хэлэлцэх эсэхийг дэмжиж байна.
Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүллээ.
Дараагийн асуудал.
Хоёр. Татварын мэргэшсэн зөвлөхийн үйл ажиллагааны тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Улсын Тэмдэгтийн хураамжийн тухай хуульд нэмэлт оруулах тухай хуулиудын төсөл (хэлэлцэх эсэх)
Татварын мэргэшсэн зөвлөхийн үйл ажиллагааны тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Улсын Тэмдэгтийн хураамжийн тухай хуульд нэмэлт оруулах тухай хуулиудын төслийг  хэлэлцэж эхэлье.
Хууль санаачлагчийн илтгэлийг Улсын Их Хурлын гишүүн Ц.Даваасүрэн танилцуулна. Ц.Даваасүрэн гишүүнийг урьж байна. 

Ц.Даваасүрэн: - Улсын Их Хурлын дарга, эрхэм гишүүд ээ,
Татварыг хуулиар баталгаажин төлөх нь нийтийн үүрэг тул нийгэмд түүнийг танин мэдүүлэх, үүргээ гүйцэтгэдэг дадал хэвшлийг төлөвшүүлэхэд татварын талаар мэргэшсэн мэргэжилтний зөвлөгөө туслалцаагаар хэрэгжүүлдэг нь олон улсын практик байдаг. Манай орны хувьд энэ татварын тогтолцоог нэвтрүүлэхэд Япон, Солонгос зэрэг орнууд туслалцаа үзүүлж байгаа болно. 

Татварын тогтолцооны тэгш шударга, үр ашиг бүхий орчинг бий болгох, татварын төрийн үйлчилгээг боловсронгуй болгох, иргэний нийгмийн оролцоог нэмэгдүүлэх, улмаар улс орны хөгжилд түлхэц болох татварын мэргэжсэн зөвлөхийн үйл ажиллагааг төлөвшүүлэх хуулийн төслийг боловсруулах шаардлагын үүднээс татварын мэргэжсэн зөвлөхийн үйл ажиллагааны тухай хуулийн төслийг боловсруулан танилцуулж байна.

Татварын мэргэжсэн зөвлөхийн үйл ажиллагааны тухай хуулийн төсөлд Татварын мэргэжсэн зөвлөхийн үйл ажиллагаа, зарчим, байгууллага, хяналт, шалгалт явуулах зарчим, татварын мэргэжсэн зөвлөхийн үйл ажиллагаа эрхлэх этгээдүүдийн эрх, үүрэг, хариуцлагыг хуулиар тогтоож өгсөн болно.

Мөн татварын итгэмжлэгдсэн нягтлан бодогч, татварын зөвлөхөд тавигдах шаардлага, эрх олгох, сунгах, хүчингүй болгох харилцааг мөн зохицуулж өглөө. Татварын итгэмжлэгдсэн үйл ажиллагаа эрхлэх этгээдэд тавигдах шаардлага, тусгай зөвшөөрөл олгох, хүчингүй болгох, хариуцлагын тогтолцоог мөн хуульчилж өглөө. Татвар ногдуулж, төсөвт төлөх нь  татвар төлөгчийн үүрэг боловч өнөөдрийг хүртэл татвар төлөгч нь хуулийн дагуу үүргээ гүйцэтгэдэг мэдлэг чадвар дутагддаг тул татварын байцаагчид хандах практик байсаар байгаа. Энэ нь Татварын байцаагчдыг хуулиар хориглосон зүйлийг хийлгэхэд хүргэх буюу ёс зүйн зөрчил гаргахад хүргэж байгаа юм.

Иргэн, компани татварын хуулийн мэдлэг дутмагийг ашиглан татварын хяналт шалгалтаар заавал акт тавих гэдэг буруу зуршил хавтгайран тогтсон байна. Энэ зөвлөгөө өгөх үйл ажиллагаа бий болсноор иргэн, компанийн өмнөөс энэхүү зөвлөх нь татварын тайланг нь гаргаж өгөхөд туслалцаа үзүүлэх, мөн тайланг нь хамгаалах зэрэг үйлчилгээг үзүүлэх юм. Иймээс энэ хууль батлагдсанаар мэргэжсэн мэргэшлийн туслалцаагаар татвар төлөгчийн хууль эрх зүйн баталгаа бүрэн хангагдах төдийгүй татварын алба нь татварын ерөнхий хуулиар зохицуулсан төлөх, туслалцаа үзүүлэх, хураах, хяналт тавих гэсэн үндсэн чиг үүргүүдээ жинхэнэ утгаар нь хэрэгжүүлэх боломжтой болно. 

Хуулийн төслийг хэлэлцэн шийдвэрлэж өгөхийг хүсье. 

Анхаарал тавьсанд баярлалаа.

З.Энхболд: - Төсвийн байнгын хорооны санал, дүгнэлтийг Улсын Их Хурлын гишүүн Д.Ганхуяг танилцуулна. 

Д.Ганхуяг: - Улсын Их Хурлын дарга, эрхэм гишүүд ээ,
            Улсын Их Хурлын гишүүн Ц.Даваасүрэн, Б.Бат-Эрдэнэ нарын гишүүдээс Татварын мэргэшсэн зөвлөхийн үйл ажиллагааны тухай хуулийн төслийг 2012 оны 02 дугаар сарын 03-ны өдөр Улсын Их Хуралд өргөн мэдүүлсэн билээ. 
Хуулийн төслийн хэлэлцэх эсэх асуудлыг Төсвийн байнгын хороо 2012 оны 10 дугаар сарын 23-ны өдрийн хуралдаанаараа хэлэлцээд дараах санал, дүгнэлтийг Та бүхэнд танилцуулж байна. 
Хууль санаачлагч нь татварын мэргэшсэн зөвлөхийн үйл ажиллагаа, зарчим, татварын мэргэшсэн зөвлөхийн үйл ажиллагаа эрхлэх этгээдүүдийн эрх үүрэг, хариуцлагыг тогтоох, татварын итгэмжлэгдсэн нягтлан бодогч, татварын зөвлөхөд тавигдах шаардлага, эрх олгох, сунгах, хүчингүй болгох, татварын итгэмжлэгдсэн үйл ажиллагаа эрхлэх этгээдэд тавигдах шаардлага, тусгай зөвшөөрөл олгох, хүчингүй болгох, хууль зөрчигчдөд хүлээлгэх хариуцлагын талаар дээрх хуулийн төсөлд тусгажээ.
Хуулийн төсөл батлагдсанаар татварын мэргэшсэн мэргэжилтний туслалцаатайгаар татвар төлөгч, татварын алба нь Татварын ерөнхий хуулиар зохицуулсан татвар төлөх, туслалцаа үзүүлэх, хураах, хяналт тавих гэсэн чиг үүргүүдийг жинхэнэ утгаар нь хэрэгжүүлэх боломжтой болно гэж үзсэн байна. 
Байнгын хорооны хуралдаанд оролцсон гишүүдийн дийлэнх олонх нь Татварын мэргэшсэн зөвлөхийн үйл ажиллагааны тухай хуулийн төслийг чуулганы нэгдсэн хуралдаанд оруулан хэлэлцүүлэх нь зүйтэй гэж үзлээ.
Улсын Их Хурлын эрхэм гишүүд ээ, 
Татварын мэргэшсэн зөвлөхийн үйл ажиллагааны тухай хуулийн төслийн хэлэлцэх  эсэх асуудлаар Төсвийн байнгын хорооноос гаргасан  санал, дүгнэлтийг хэлэлцэн шийдвэрлэж өгнө үү. 
Анхаарал тавьсанд баярлалаа.
З.Энхболд: - Хэлэлцэж байгаа асуудалтай холбогдуулан Ажлын хэсэг ирсэн байна. Б.Эрдэнэбаатар Үндэсний татварын ерөнхий газрын татварын удирдлага, хамтын ажиллагааны газрын дарга, Г.Алтанзаяа Татварын итгэмжлэгдсэн нягтлан бодогч зөвлөхүүдийн ТИНЗ нийгэмлэгийн гүйцэтгэх захирал, Д.Шинэбаатар Татварын итгэмжлэгдсэн нягтлан бодогч зөвлөхүүдийн ТИНЗ нийгэмлэгийн хуулийн зөвлөх.

Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулттай гишүүд нэрээ өгнө үү.

Ж.Батзандан гишүүнээр нэр тасаллаа. С.Одонтуяа гишүүн асууя.

С.Одонтуяа: - Энэ хуулийн ач холбогдлыг ерөнхийд нь ойлгож байна, дэмжиж байна. Өөрөөр хэлбэл Монголд компаниуд дор дороо бүх зүйлийг хийх биш, өөрсдийнхөө чаддаггүй, мэргэшээгүй ийм зүйлээр төрөлжих, мэргэших, хорших, манайд хөгжихгүй байгаа класстирийг хөгжүүлэх энэ зүйл дээр их чухал түлхэц болно. Их сайхан, сайхан үгнүүд энд байна. Сайн дурын үндсэн дээр, гэрээгээр,  татвар төлөгчийг өмгөөлнө, хамгаална, татварын байцаагчийн ёс зүйн зөрчлөөс сэргийлнэ гээд. Нэг зүйл дээр болгоомжлол байна. Үүнийг хариулж өгнө үү. 

Энэ татварын байцаагчдын авлига авах, шууд бус хэлбэр болчихгүй байгаа? Үүнийг яаж зохицуулсан бэ? өөрөөр хэлбэл Монголд өнөөдөр байгаа үнэлгээний компаниуд дандаа ард нь төрийн албан хаагч зөвшөөрөл өгдөг эрх мэдэлтнүүд байдаг. Тэр татварын байцаагч, энэ компаниар та нар зөвлөх үйлчилгээгээ хийлгэвэл зүгээр гэдэг нэг саналыг хэлдэг. Тэгэхээр компаниуд яадаг вэ гэхээр, тэр байгууллагаар нь энэ үнэлгээг хийлгэх юм бол энэ зөвлөх үйлчилгээг авах юм бол хурдан ажил нь бүтнэ гэдэг ойлголтоор энэ асуудлууд дандаа ийм маягаар хэрэгждэг. Би олон байгууллагуудыг мэднэ. Жишээлбэл, Байгаль орчны үнэлгээ хийдэг маш олон байгууллагууд дандаа хэн нэгэн төрийн албан хаагч санал болгож хийдэг. Энд жинхэнэ авлига цэцэглэж байдаг юм. Энэ асуудлыг яаж шийдвэрлэсэн бэ? өөрөөр хэлбэл хэрвээ татварын байцаагч аль нэг зөвлөх үйлчилгээний компанийг санал болгох буюу санал болгохоор оролдох юм бол энд хуулийн ямар нэгэн хариуцлага хүлээх ийм зохицуулалтыг бас давхар хийж өгөх нь бас зүйтэй байхаа. Өөрөөр хэлбэл  ёс зүй юм уу? эрүүгийн юм уу? тэгэхгүй бол шууд бус аргаар авлига авах маш том  зүйл бүрдээд, компаниудад нэмэлт дарамт үүсч болзошгүй байгаа. Тийм учраас энэ асуултад хариулж өгөөч, энэ зохицуулалтыг.

З.Энхболд: - Хууль санаачлагч хариулъя. Ц.Даваасүрэн гишүүн
Ц.Даваасүрэн: - Баярлалаа. С.Одонтуяа гишүүний асуултад хариулъя. Энэ тогтолцоо гадны улс орнуудад хэрэгжээд, учир дутагдалтай зүйлүүд нь амьдрал дээр бас илрээд, түүнийг нь засч залруулаад яваад ирсэн. Нийтдээ бараг нэлээд олон улс оронд хэрэглэгддэг. 1919 оноос Германаас эхэлсэн тогтолцоо юм билээ.  Таны хөндөж байгаа асуудал бол маш чухал асуудал. Ийм зүйл манай оронд гарч болохыг үгүйсгэхгүй. Ёс суртахуунтай оронд бол ийм зүйл гарахгүй шүү дээ. Ерөнхийдөө манайд татварын тогтолцоо ямар байна вэ гэвэл, татварынхан хяналт тавихаараа заавал нэг компани дээр акт тавих гэж улайрсаар байгаад тавьдаг. Тэгээд нөгөө компаниуд, иргэн нь болохоор хууль, эрх зүйн мэдлэг дутмагаасаа түүнийг нь хүлээгээд л авчихдаг юм байна. Одоо бол тэр компани, тэр иргэн өөрөө сонгох, өөрөө хэрвээ хүсвэл сонгоод жишээлбэл татварын нягтлангүй ажиллаж болно. Өөрийнхөө байгууллагад нягтлангүй ажиллаж болно. Ингэхдээ хэрвээ ямар нэг дарамт шахалт үзүүлээд, өөр зөвлөх үйлчилгээгээр өгүүлэх гэсэн оролдлого хийсэн байгаа тэр зөвлөх үйлчилгээний компани нь энэ үйл ажиллагаа илрэх юм бол эрхийг нь цуцлах ийм заалтуудыг оруулж өгсөн байгаа.
Ер нь тэр үйлчилгээ маань өөрөө харин татварын байгууллагын өмнө тэр компанийн өмнөөс хариуцлага хүлээж очиж байгаа юм. Тайланг нь гаргаж өгөөд, тайланг нь тушаах энэ бүх процессыг гүйцэтгэх ийм үүрэг бүхий этгээд байгаа, зөвлөгөө өгч байгаа нягтлан бол. Тэгэхээр энэ нягтлангийн ёс зүйтэй холбоотой асуудал, хариуцлагатай холбоотой, авлигатай холбоотой. Авлигад бол нэг их өртөх нь гайгүй байх. Яагаад гэвэл өмнөөс нь татварын байцаагч сууж байгаа учраас. Тэр чинь татварын байцаагчийн өмнө тэр компанийг хамгаалах гээд байгаа юм.

Таны хэлж байгаа хуйвалдаан явах вий гэдэг болгоомжлол бас мэр сэр, ганц нэг удаа гарахыг үгүйсгэхгүй. Гэхдээ тухайн компанийн эзнээс шалтгаална. Тэр тайлангаа гаргуулах гэж байгаа хүн маань  өөрөө сонголтоо хийх учраас ийм зүйл гарахгүй байх гэж бодож байна. Хуулийн нэлээн өндөр хариуцлагууд байгаа.

Ажлын хэсгээс энэ дээр нэмэх үү.  Г.Алтантуяа нэмэх үү.

Г.Алтанзаяа: - Баярлалаа. Хууль санаачлагчийн хэлсэн дээр нэмж хэлэх зүйл бол, ерөнхийд нь эрх, үүргийн хариуцлагын тогтолцоог энэ хуулиар зааглаж өгч байгаа учраас тэр хариуцлагын тогтолцоо маань ёс зүйн хэм хэмжээгээр хэмжигдээд явчихна. Тэгэхээр энэ агуулгаараа ерөнхийдөө хяналтын тогтолцоо хэрэгжинэ гэж хэлэх байна.

З.Энхболд: - Тодруулъя.

С.Одонтуяа: - Энэ хууль дээр бичсэн ёс зүйгээр болдог бол ч сайхан л байна. Гэхдээ эргээд энэ татварын байцаагч ямар хариуцлага хүлээх вэ гэдгийг цаана нь зааж өгөхгүй бол зөвлөх үйлчилгээний компани тэгнэ шүү дээ. Тэр татварын байцаагч манайхаар хийлгүүлэг  гэж хэлсэн тэр хүний л асуудал шүү дээ. Бид нар сайн л ажилласан байна. Гэтэл одоо Монголд байгаа туршлагаар бол заавал энэ  татварын байцаагч нэг үг дуугарахад компаниуд бол тэр байгууллагаар хийх ёстой юм байна гэдгийг ойлгодог. Манайд энэ авлигийн сүлжээ чинь маш мундаг мэргэшээд байна шүү дээ. Би үүнийг Татварын байцаагчийн амнаас энэ үг дуугардаггүй байх тогтолцоог л би хэрэгжүүлж чадах юм бол энэ хууль өөрөө сайн хууль болно гэж хэлэх гээд байгаа юм.

Ц.Даваасүрэн: - Тийм ээ, ер нь манайд чинь их төвөгтэй юмаа. Хуулиар зохицуулахад хэцүү ийм хуйвалдаанууд байгаад байх юм, цэвэр ёс суртахуунтай холбоотой. Хууль чинь өөрөө яг хэрэгжих эсэх бол ёс суртахуунтай холбоотой байдаг юм байна. Жишээлбэл, Японд ч юм уу? гадаад оронд зүгээр л хэрэгжээд байгаа хууль манайд хэрэгжиж өгөхгүй байна. Гэхдээ энэ дээр хэлэлцүүлгийн явцад анхаараад та бас оролцоод энэ талын асуудал дээр нэмэх зүйлүүд гарвал хэлэлцүүлгийн явцад хэдүүлээ хамтарч ажиллаад энэ чиглэлийн асуудал гарвал яах вэ гэдэг тэр заалтуудыг нэмэх талд  би дэмжье. Болно гэж бодож байна.
З.Энхболд: - А.Бакей гишүүн асууя.

А.Бакей: - Баярлалаа. Хэд хэдэн зүйлийг тодруулах хэрэгтэй байна.  Нэгдүгээрт, энэ хуулиар зохицуулах гэж байгаа харилцааг заавал Улсын Их Хурлаас хууль гаргаж байж зохицуулах шаардлага байгаа юм уу? журмаар зохицуулах асуудлууд голдуу тусгагдсан байна гэж би хараад байгаа, доторхийг нь уншаад үзэхээр. Тэгээд би ч хуульч биш, мэргэжлийн хүн ч гэсэн хуульд тавигдах шаардлагыг гадарлана. Дотор нь дандаа бичлэгийн хувьд, бүтцийн хувьд, хэл найруулгын хувьд  аар саархан жижиг, сажиг юмыг  журмаар  зохицуулах шинжтэй асуудлуудыг голдуу бичсэн байна.  Тэгээд Засгийн газраас өгсөн санал дээр ч гэсэн энэ асуудлыг бичсэн байна. Хуулийн төсөл нь бүхэлдээ боловсруулалтын шаардлага хангахгүй байгаа тул Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд заасан хуулийн төсөл боловсруулахад тавигдах үндсэн шаардлага болон уг хуулийн 10.1.7-д заасан зөвлөмж, аргачлалд нийцүүлэх хэрэгтэй гэж. Энэ талд үүнийг яагаад харгалзаж үзээгүй юм бэ? Засгийн газраас өгсөн санал.  Ерөнхийдөө, бүхэлдээ журмаар, бараг журмын шинжтэй болчихоод байна, хууль биш. Сайн дурын. Энэ дээр нэгдүгээрт хариулт авъя.
Хоёрдугаарт, Төрийн бус байгууллагыг, өөрөөр хэлбэл Улсын татварын мэргэшсэн зөвлөхийн байгууллага гээд байгаа юм. Энэ байгууллагыг  төрийн бус байгууллагыг тусгайлж хууль гарах гээд байна л даа. Ганцхан төрийн бус байгууллагад зориулж. Энэ зүйтэй ч юм уу? үгүй ч юм уу? одоо энэ төрийн бус байгууллага гэдэг чинь өөрөө иргэний нийгмийн байгууллага, өөрөө бас тусгай хуультай, төрийн зарим ажил үйлчилгээг төрийн бус байгууллага гэрээгээр гүйцэтгэх үндэслэлтэй. Тэгээд нэг байгууллагыг ингээд монополь маягтай тусгай хууль гаргах хуульчилж заах шаардлага байгаа ч юм уу? үгүй ч юм уу?  хоёр дахь асуулт энэ байгаа. 

Түүний зэрэгцээ Татварын итгэмжлэгдсэн байгууллага гээд компани, нөхөрлөлийн хэлбэртэй ажиллах юм байна. Эндээс гадна, уг хуулийн төслийг уншаад үзэхэд татварын итгэмжлэгдсэн байгууллага, татварын мэргэшсэн зөвлөх, татварын итгэмжлэгдсэн нягтлан бодогч гээд баахан бизнес эрхлэгчдэд дарамт учруулахаар тэгээд эрх  аваад, тусгай зөвшөөрөл аваад тэгээд бизнес эрхлэгчдийн шалгадаг, арай ч шалгахгүй байх л даа. Тэгэхдээ ер нь авлига авах нэг суваг бий болчих юм биш биз гэж би сая С.Одонтуяа гишүүний асуулттай адилхан тийм асуулт тавимаар байна. Энэ бол мэдээж татвар төлөгчдөд туслах арга зүйн туслалцаа үзүүлэх талд ийм байгууллага байх нь байдаг л байх. Тэгэхдээ яг энэ хуулийн үзэл баримтлал, бичсэн агуулгыг  нь харахад үндсэндээ их зохимжгүй байдлаар томъёологдсон байна.
Ц.Даваасүрэн: - А.Бакей гишүүний асуултад хариулъя. Энд бусад улс орны   практик ч тийм юм. Бүгд хуулиар зохицуулагдсан байдаг. Яагаад гэвэл татварын харилцаанд зөвлөгөө өгөх үйл ажиллагааг оруулж байгаа учраас энэ хүн чинь энэ зөвлөх буюу зөвлөх компани чинь өөрөө тэр компанийн өмнөөс татварын тайланг нь тушаах тэр эрх, үүргийг гүйцэтгэж байгаа учраас үүнийг хуулиар харилцааг нь зохицуулж өгөхгүй бол болохгүй байгаа юм.  Манайд энэ үйл ажиллагаа 4-5 жилийн туршлагатай болчихсон байгаа. Гэхдээ энэ харьцааг хуулиар зохицуулахгүй бол болохгүй. Зарим улс орон жишээлбэл, шүүх дээр тэр компанийн татварын маргааны асуудал очиход, энэ нөхөр бас түүнд нь оролцоно. Би энэ тайланг нь ийм ийм зөв гэж үзэж байна гээд. А.Бакей гишүүн харин нэг зүйл дээр та жаахан буруу ойлгоод байх шиг байна. Энэ чинь бизнес эрхлэгч нарт туслалцаа, зөвлөгөө өгөх гэж байгаа юм, дарамт учруулах биш. Тэр бизнес эрхэлж байгаа хүн, энэ зөвлөгөөг авах уу? авахгүй юу гэдэг бол өөрийн сонголт. Жишээлбэл, жижиг компани, жижиг, дунд үйлдвэрлэлүүд заавал өндөр цалинтай нягтланг ажиллуулж байх шаардлагагүй, гэрээ хийгээд тэгээд энэ компаниудаар тайлангаа гаргаад тушаагаад байх ийм бололцоотой. 
Одонтуяа гишүүний хэлээд байгаа чинь энэ бололцоог нь татварын байцаагч нар буруу ашиглачих вий? Өөрөө жишээлбэл зөвлөхийн компаний байгуулаад гэдэг ч юм уу? тэгээд ингээд татвар авдаг болчих вий гэдэг өөр агуулгаар хэлээд байгаа юм. Түүнээс биш энэ улсууд чинь бол татварын байцаагч биш юм. Анх би бас тэгж ойлгоод байсан юм. Тэгээд энэ чиглэлээр хуулийн туслалцаа, гадаад улс орнуудын практик дээр нь очиж танилцахад энэ үнэхээр үр дүнтэй тогтолцоо юм билээ. Ихэнх улс орон ийм болчихсон. Яагаад төрийн бус байгууллага байгаа юм бэ гэж. Угаасаа Ази, Номхон далайн орнуудын татварын зөвлөхүүдийн холбоо ч гэж бий, дэлхийн ч ийм байгууллага бий. Бүгд яг ийм тогтолцоогоор улс орнууд явж байгаа. 1919 онд Германд эхлээд, тэгээд Европын орнууд аваад, 1951 оноос Япон, Азид хэрэглээд, тэгээд одоо жишээлбэл Ази, Солонгос,Индонезид гээд Азийн ихэнх орнууд яг энэ тогтолцоотой, тэгэхдээ энэ нь тэр татварын итгэмжилсэн зөвлөхүүдийн холбоо гээд төрийн бус байгууллагуудын хүрээнд явж байдаг ийм байгууллага. Энэ нь өөрөө  дотроо зохион байгуулалтад орохдоо зөвлөгөө өгөх үйлчилгээ, эрх бүхий компаниудад эрх олгоод явчихдаг. Тэр компаниуд нь энэ төрийн бус байгууллагадаа бүртгэгдэнэ. Хэрвээ хууль зөрчих юм бол цуцлах энэ бүх харьцааг  хуулиар зохицуулах ийм шаардлагатай болчихоод байгаа юм.

Боловсруулалтын хувьд Засгийн газраас өгсөн саналын дагуу бид нар дахиж боловсруулаад ингэж оруулж ирсэн байгаа. Энэ харилцааг журмаар зохицуулж болохгүй, хуулиар зохицуулахаас өөр арга байхгүй. Татварынхан дургүй байдаг байж магадгүй. Яагаад гэвэл татварын байгууллагын өмнө татвар төлөгчийн эрх ашгийг хамгаалах гэж байгаа учраас. Тэр иргэн хүний компанид заавал акт тавих гээд байгааг нь энэ чинь буруу байна, та буруу ногдуулсан байна гээд татварын хууль эрх зүйн зөвлөгөө өгөх гээд байгаа юм. Би өөрийнхөө амьдрал дээр ч, бусад практик дээр харж байхад шууд тэгэх юм байна. Ямар нэг байдлаар шууд тулгаж акт тогтоодог. Хэрвээ татварын хяналт орсон л бол акт тогтдоггүй компани гэж Монголд байхгүй. Тэгэхээр энэ чинь өөрөө болохгүй. Татварын байгууллага гэдэг чинь тэр татвар төлөгчидтэй ёс зүйн хувьд тэдэнд тусалж харьцах ёстой байтал өөрсдөө шууд дарамталдаг, заавал татвар төлүүлдэг, татварын төлөвлөгөө биелүүлэх гэдэг ийм байгууллага болчихоод байгаа нь өөрөө бас татвар төлөгчдийн хувьд дарамт болоод байгаа юм. 

Тийм учраас хууль эрх зүйн хувьд компаниудаа зөвлөгөө өгөх үйлчилгээг нь  олгоод явчих юм бол аль аль талаасаа хууль эрх зүйн хувьд зохицуулагдана гэж ингэж үзэж, энэ хуулийн төслийг боловсруулсан юм.
З.Энхболд: - А.Бакей гишүүн тодруулъя.

А.Бакей: - Энэ нэг л төрийн бус байгууллагыг тусгайлж хуулиар хуульчлах нь зөв юм уу? буруу юм уу гэж би асуугаад байна. Жишээлбэл, ҮЭ-ийн тухай хууль байна. Энэ ч хөдөлмөрчдийн эрх ашгийг хамгаалах гээд олон улсын жишиг байдаг байх. Энэ бол Азийн зарим орнуудад ийм байгууллага байна гээд энэ нийтлэг жишиг биш, тусгайлсан зарим оронд тийм юм байдаг л юм байна. Тэгэхээр энэ бол нэг төрийн бус байгууллага болгоноор ингээд хууль гаргаад байх юм бол цаашдаа буруу жишиг тогтох юм биш үү гэж л асуугаад байгаа юм. 

Ц.Даваасүрэн: - Ер нь дэлхий нийтэд тогтсон практик чиг хандлага нь өөрөө тийм юм. Олон компаниуд болгож ингэж үйл ажиллагаа явуулах, яагаад гэвэл энэ төрийн бус байгууллага чинь өөрөө тэр компаниудад зөвлөгөө өгөх эрхийг нь олгоно, эрхийг нь хураана. Олон байгууллагад үүнийг чинь өгч болохгүй байгаа юм. Тийм учраас яг энэ бусад улс орнууд, энэ чинь ганц хоёр орон биш юмаа. Ерөөсөө энэ үйлчилгээ явагдаж байгаа, энэ тогтолцоо бий болсон бүх улс орнуудад ийм төрийн бус байгууллагын хүрээнд татварын зөвлөхүүдийн холбоо гэдэг дээр, энэ чинь олон улсын холбоо байгаа юм. Мөн Европод  санхүүгийн нэгдсэн холбоо гээд ийм холбоо бий. Агетлангуудын үндэсний холбоо гээд дэлхийн хэмжээнд үйл ажиллагаа явуулдаг олон улсын байгууллагууд байдаг. Энэ байгууллагууд нь төрийн бус байгууллагын хүрээнд энэ зөвлөгөө өгөх үйл ажиллагаа явах ёстой гэсэн ийм чиг хандлага байдаг.
З.Энхболд: - Д.Дэмбэрэл гишүүн асууя.
Д.Дэмбэрэл: - Баярлалаа. Үүнийг ач холбогдлын хувьд нь бид нар сайн ойлгож байгаа. Ер нь энэ иргэний татвар төлөлтийн харилцаанд энэ ач холбогдолтой гэж бодож байгаа юм. Сайн зөвлөж, иргэд бол татвараа яаж төлөх вэ? ямар бэрхшээл байна? ямар асуудлуудын тухайд яаж хандах вэ гэдэг энэ асуудал энэ зөвлөх байгууллагаар дамжаад ирэх юм бол бас татварын байгууллага шууд дуудаж аваачаад, чи татвар төлөөгүй, чи буруу байсан гээд л ажил, асуудлыг нь төвөгтэй байдалд оруулаад байдаг байдлаас гарахад тус болно гэж би ингэж үзэж байгаа юм.

Харин тэгэхдээ үүнийг дотор нь жишээлбэл, татварын мэргэжсэн зөвлөх дараах үйл ажиллагаа явуулна гээд. Тэгээд тэр татвартай холбоотой үйл ажиллагаанд төлөөлөн оролцох, энэ бол арай дэндүү их том эрх болчихоод байна л даа. Тэр татвартай холбогдсон үйл ажиллагаа гэдэг чинь Улсын Их Хурлаар татварын хуулиудыг батлахаас эхлээд маш их олон үйл ажиллагаа байгаа шүү дээ. Энэ болгонд ороод байх биш, иргэн татвараа төлөхдөө аж ахуйн нэгж, байгууллагууд татвар төлөхтэй холбогдсон асуудлаар зөвлөдөг, тусалдаг тийм байгууллагын шинж чанартай болгохгүй бол жишээлбэл, энэ 4.1.1-ийн эхний нэг дэх заалт нь дэндүү их том юм шиг харагдаад байна. Энэ зөв үү? үгүй юу? 

Нөгөө талаар зөвлөх гээд нэг хүнийг хэлээд байгаа ч юм шиг, байгууллагыг хэлээд байгаа ч юм шиг ийм болчихоод байгаа юм. Татварын мэргэжсэн зөвлөх гэхээр чинь нэг хүн шиг харагдаад. Байгууллага юм шиг З хүн байна гээд хойно нь очоод ингэж бичигдээд байна. Хуулийнхаа дотоод  агуулгын өөрчлөлтүүдээ их зөв бодсон байдлаар хийвэл яасан юм бэ?  

Миний энд асуух гэж байгаа зүйл бол нэгдүгээрт,  тэр томоохон үйл ажиллагаа, бүх үйл ажиллагаанд оролцох юм уу? үгүй юу? 

Хоёрт миний асуух гээд байгаа зүйл бол, Татварын байгууллагад ажиллаж байгаа мэргэжсэн албан хаагчид юм уу? төрийн байгууллагад ажиллаж байгаа мэргэжсэн нягтлан бодохууд энэ байгууллагад хамрагдаж болох уу? үгүй юу? гэдэг асуудал байна. Гадны гэхээр тийм мэргэжсэн хүмүүсүүдийг тусгайлсан бэлдсэн юм хэр зэрэг байдаг юм болоо гэж хэлэх байна.

Хоёрдугаарт, энэ татварын мэргэжсэн зөвлөхийн үйл ажиллагаа эрхлэх хуулийн этгээд 3-аас доошгүй татварын зөвлөх, татварын итгэмжлэгдсэн нягтлан бодогч байна гэж. Итгэмжлэгдсэн нягтлан бодогчийн хувьд бол татварын баланстай холбогдсон юм уу? тайлан, татвар төлөхтэй холбогдсон эдийн засгийн  юм хариуцаж болох юм. Гол нь энэ хуулийн асуудалтай холбогдсон юмыг нь энэ хуулийн мэргэжлийн хүмүүс оролцоно гэж үзэх үү? аль эсхүл зөвхөн тэр эхлээд 3-аас доошгүй татварын зөвлөх гэдгийг нь итгэмжлэгдсэн нягтлан  гэдгийг чинь хоёр нягтлан, тэгээд нэг гадны нөхөртэй З нөхөр л байх юм байна гэж ойлгоод байна. Хуульч хүн оролцох уу? ер нь энэ бүтэц бол өөрөө зөв үү? үгүй юу гэсэн асуултуудыг тодруулаад, энэ бол хуучин 7 гишүүн өргөн  барьж байсан байх, одоо 2 нь үлдчихээд байгаа, уг нь гарах ёстой зүйл. Нэлээн ажилламаар юм шиг санагдаад байх юм, дотор нь. Дэмжиж байна. Үгээ бас хамт хэлчихье. Хариултаа авчихъя.

З.Энхболд: - Ц.Даваасүрэн гишүүн хариулъя.

Ц.Даваасүрэн: - Д.Дэмбэрэл гишүүний асуултад хариулъя. Энэ бусад улс оронд энэ тогтолцоо яагаад ингэж хэрэглэгдэж ирсэн бэ гэхээр, мөн л татвар нуух, татвараас зайлсхийх, хоёр тайлантай байх гээд асуудлууд чинь бас л бусад улс оронд гардаг л байсан юм байна. Энэ багасахад уг тогтолцоо их чухал үүрэг гүйцэтгэсэн юм билээ. Энэ чинь татварын байгууллага татвар төлөгч хоёрын дунд үйл ажиллагаа явуулж байгаа зөвлөгөө өгөх компани. Тэгэхээр энэ компани хэдэн хүнтэй байх вэ гэдэгт хязгаар байхгүй. Доод талын хэмжээ нь ийм хэмжээний чадвартай байж үйлчилгээ үзүүлнэ шүү гэж. Тэгээд Японд бид нар туршлага судалж байхад жишээлбэл, их том татварын зөвлөгөө өгөх компани бол маш олон харилцагч нартай компаниуд бол их том компани байдаг юм байна. Тэр зөвлөгөө өгөх компани бол жишээлбэл, тухайн дүүргийн 50-60 компанид зөвлөгөө өгч байгаа гээд нэг компани байхад 20-иод татварын мэргэжсэн нягтлан бодогчтой байх жишээтэй. Тэгэхээр энэ дээр доод талын чадавхи нь тийм байх юм. Татварын мэргэжсэн нягтлангууд З-аас доошгүй байгаад түүнээс дээш байна гэсэн үг. 
Ерөнхийдөө тухайн компанийн нэр хүнд хэр шударга ажилласан бэ гэдгээрээ л цаашдаа тогтоогдоод явчихна. Тэгээд практик дээр олон жил болоод ирэхээрээ тэр компанид нь итгэж байгаа зөвлөгөө авдаг компанийн тоо нь олшроод ирэхээр аяндаа компани нь томроод явдаг юм билээ. Татварын итгэмжлэгдсэн нягтлан бодогчийг бэлтгэх тогтолцоо өөрөө энэ төрийн бус байгууллагын дэргэд байх ёстой юм. Одоо энэ явж байгаа. Угаасаа яг хэдэн нягтлан сургасан талаараа нэмээд хэлчихээрэй. Энэ сургалтын төвтэй. Түүгээрээ дамжуулаад татварын итгэмжлэгдсэн нягтлан бодогч нарыг бэлддэг. Энэ татварын итгэмжлэгдсэн нягтлан бодогч зөвхөн тэр компанид ажилладаг байна уу гэхээс биш, төрийн байгууллагад ажилладаг байж болохгүй, үүнийг нь хуулиар зохицуулсан байгаа гэх мэтийн хуулиар зохицуулах зүйлүүд бас байгаа юм гэдгийг хэлэх байна. Энэ бол ерөнхийдөө зөвлөгөө өгөх үйл ажиллагаа бүхий компаниуд. Тэр компаниудын нэгдсэн зохион байгуулах тэр эрх үүргийг төрийн бус байгууллагаар дамжуулж хэрэгжүүлж байгаа.
З.Энхболд: - Б.Гарамгайбаатар гишүүн асууя.

Б.Гарамгайбаатар: - Баярлалаа. Би Ц.Даваасүрэн гишүүнээс түрүүн яриад байгааг нь сонсоод заримыг нь гайхаад байсан, сая л нэг учрыг нь олж байна. Яагаад гэхээр зөвлөхийн үйлчилгээ үзүүлдэг томоохон аж ахуйн нэгжүүдийг байгуулах асуудал ярьж байгаа юм байна. Үүнийг зарчмын хувьд дэмжиж байна. Тэгэхээр тодруулах хэдэн юм байна. Хууль бол гардгаараа гарах л байх. Гэхдээ манай татварын хууль арай  өөр байдаг.  Би андуураагүй бол татварын тухай хуульд уг нь татварын байцаагч нар аж ахуйн нэгжүүдэд татвар төлөлтөд бэлтгэх зөвлөмж өгдөг ийм заалтууд байдаг. Энэ нь огт хэрэгждэггүй. Тэгэхээр үүнийг орлох гэж байгаа юм болов уу гэж нэг бодогдоод байх юм. Энэ дээр хариулт өгөөч.

Хоёр дахь нь, манай татвар 1990 оноос эхлээд олон улсын нягтлан бодох бүртгэлээр бүртгэгдэж явдаг болсон. Аккурэль суурьтай болсон. Гэтэл аж ахуйн нэгжүүд өнөөдрийг хүртэл тоон суурьтай татварын баланс гаргадаг. Энэ нь юутай холбоотой вэ гэхээр, Татварын хууль маань өөрөө зөрчилтэй. Олон улсын нягтлан бодох бүртгэлээр татвар тайлан гаргаж өгөх юм бол тэр аж ахуйн нэгж ерөөсөө л өрөнд баригдаж, өтөнд идэгдэнэ. Энэ маань татварын эх хууль маань зөрчилтэй байгаад байгаа учраас хичнээн сайхан зөвлөх үйлчилгээ хийдэг компаниуд гараад үр дүн өгөх үү? үгүй юу гэдэг нь эргэлзээтэй санагдаад байгаа юм. Энэ дээр тайлбар авъя.  Өөр нэг тайлбар авах юм бол манайх чинь аудитын хуультай, аудит хийдэг ийм аж ахуйн нэгжүүдтэй. Тэгэхээр тухайн баланс тайлангуудыг гаргахад аудит хийдэг компани уг нь аж ахуйн нэгжид зөвлөгөө өгч, туслалцаа үзүүлдэг. Тэгэхээр тэр аудит бол миний ойлгодгоор бол уг нь татвар дээр очиж аудит хийсэн байгууллагуудынхаа тайланг хамгаалах ёстой. Гэтэл манайд энэ ажил нь байдаггүй, зөвхөн дүгнэлт гаргалаа, мөнгө авлаа. Хамгаалж чаддаггүй. Тэгэхээр энэ асуудлыг бас нөхөх гээд байгаа юм. Уг нь бол миний ойлгож байгаагаар аудит бол үүнийг хийх ёстой, гадна бол ингэж хийж явдаг гэж би ойлгодог. Энэ хоёрын зөрүү юу байна вэ гэдгийг асууя.

Гурав дахь нь, татварынхан бол үнэхээр акт тогтоох гэж ажилладаг. Эцсийн дүндээ аж ахуйн нэгжид туслах, дэмжих, дараагийн тайлан балансаа гаргахдаа зөв зүйтэй гаргах талд дэмжлэг үзүүлэхээсээ илүү торгууль тавьж, хувь авах сонирхол нь давамгайлж явдаг учраас энэ асуудал үнэхээр татварын хуулийг бүтнээр нь эргэж харахгүй бол болохгүй нь ээ гэж ингэж хэлээд байгаа юм. Баярлалаа.

З.Энхболд: - Ц.Даваасүрэн гишүүн хариулъя.

Дархан-Уул аймгийн бизнес эрхлэгч эмэгтэйчүүдийн Хатан ухаан шүтэхүй төрийн бус байгууллагын гишүүдийн төлөөлөл Төрийн ордон, Улсын Их Хурлын чуулганы үйл ажиллагаатай танилцаж байна. Дархан Уул аймгийн иргэдэд Улсын Их Хурлын гишүүдийнхээ нэрийн өмнөөс баяр хүргэж, эрүүл энх, ажлын амжилт хүсье.

Ц.Даваасүрэн гишүүн хариулъя.

Ц.Даваасүрэн: - Б.Гарамгайбаатар гишүүний асуултад хариулъя.
Түрүүн Д.Дэмбэрэл гишүүн бас асууж байсан. Энэ төлөөлөх гэдэг нь ямар утгатай юм бэ гэж. Татварын тайланг нь гаргаж өгчихөөд, тэгээд аудитаар мөн дүгнэлт гаргуулчихаад, очиж хамгаалж өгөх юм. Тэр байгууллагын өмнөөс. Тэр байгууллага өөрөө нягтлангүй байж болно. Ер нь практикийг хараад байхад нягтлан нэлээн өндөр цалинтай байдаг учраас энэ жижиг аж ахуйн нэгжүүд бол нягтлангүй байдаг тийм тогтолцоо бий болчихсон байна. Одоо чинь угаасаа дэлхий нийтийн чиг хандлага чинь цахим тайлангийн тогтолцоо руу орчихлоо. Тийм учраас ерөнхийдөө нягтлангүй болчихсон. Тэгээд зөвлөгөө өгөх компани руу цахим өгөөд, нөгөө дэх нь тайлангий нь цахим татвар руу өгөөд очиж хамгаалдаг. Энэ нь төлөөлөх гэж байгаа агуулгатай юм гэдгийг хэлэх байна.

Энэ аудитын тогтолцоо энэ хоёр чинь зэрэгцээ оршиж байгаа юм. Тэр хүний гаргасныг бас хөндлөнгийн аудит хийж, энэ хүний энэ компанийг төлөөлж гаргасан тайлан бол үнэн зөв байна гэдэг л аудитын дүгнэлт бас хамт байна. Гэхдээ очиж хамгаалж өгөх нь очиж туслалцаа үзүүлж өгөх нь  энэ татварын  итгэмжлэгдсэн зөвлөх байна.

Аккурэль суурь, cash суурьтай бүртгэлийн хувьд бол аккурэль суурь руу шилжих хугацаа маш удаан үргэлжилдэг. Харьцангуй бизнесийн аж ахуйн нэгжүүдийн хувьд бол ер нь аккурэль суурь руу ойртоод, ороод явж байгаа. Төрийн байгууллага, Засгийн газрын нягтлан бодох бүртгэлийн хувьд бол cash суурьтай байгаа учраас энэ нь зарим тайлангийн нэгтгэл бол ялангуяа татварын байгууллага дээр cash суурьтай, тоон суурьтай бүртгэл байгаатай наад асуудал чинь холбоотой байгаа юм. Цаашдаа бол энэ татварын байгууллагууд дээр, ялангуяа төрийн сангийн тайлан бүртгэлийн тогтолцоог аккурэль суурь руу оруулаад ирэхийн үед бол таны яриад байгаа энэ учир дутагдалтай асуудлууд бол гарахгүй болох байхаа гэж ингэж бодож байна. 

Сургалт, аудитын ялгаан дээр бас ажлын хэсгээс нэмэлт тайлбар өгүүлэх үү?

З.Энхболд: - Ажлын хэсгийн микрофон.

Г.Алтанзаяа: - Үндсэндээ Д.Дэмбэрэл гишүүний түрүүний асуулт дээр нэмж хэлэхэд, татвар төлөгч  маань өөрөө тодорхойлон төлж, тайлагнах гэсэн үүргийг нэг ёсондоо мэргэжлийн хүн төлөөлөх гэсэн агуулгаар энэ төлөөлөлт гэдэг үйл ажиллагаа орж байгаа юм. 

Гурван хүн гэдэг маань хоёр татварын итгэмжлэгдсэн нягтлан бодогч, нэг хуульч буюу энэ гурав нь хамгийн багадаа эрх авсан хүмүүс, эрх бүхий хүмүүс байна гэсэн үг. Түүнээс  өчнөөн олон хүн байж болно. 

Саяных дээр нийгэмлэгийн хувьд энэ татварын итгэмжлэгдсэн нягтлан бодогчийг бэлтгэх үйл ажиллагааг 2005 оноос эхлэн хэрэгжүүлж байгаа. Үндсэндээ 3000 гаруй хүмүүс сурталтанд хамрагдаж,  шалгалт өгч явсан байгаа. Үүнээс одоогийн байдлаар эрх авсан, шалгалтад тэнцсэн хүмүүс бол 645 хүн байж байгаа, бүртгэлтэйгээр.

Нягтлан бодох бүртгэлийн олон улсын стандартыг хэрэгжүүлэх талд сая Гарамгайбаатар гишүүний хэлсэн дээр нэмж хэлэхэд, манай аж ахуйн нэгжийн орлогын албан татварын хуульд аккурэль сууриар татвараа тооцно гэсэн заалт бий. Харин Нягтлан бодох бүртгэлийн олон улсын стандарт буюу 12 дугаар стандартаар мөнгөн суурь дээр ерөнхийдөө татвар тооцогддог. Энэ хоёрын зарчмын ялгааг та гаргаж хэлсэнд баярлалаа.

Ер нь аудит болон татварын итгэмжлэгдсэн нягтлан бодогчийн үйл ажиллагааны хувьд аудит гэдэг бол хамгаалдаг байгууллага биш, дүгнэлт өгдөг, ерөнхийдөө нягтлан бодох бүртгэлийн олон улсын стандартын дагуу  үнэн зөв байна гэдгийг хэрэглэгчдэд дүгнэлт өгдөг ийм хөндлөнгийн байгууллага байгаа. Татварын итгэмжлэгдсэн нягтлан бодогч бол харин харилцан туслалцаа үзүүлдэг,  татварын хууль тогтоомжийн хэрэгжилтэд өөрөө тодорхойлон төлөх эрх, үүргийг нь татвар төлөгчийн өмнөөс хамгаалдаг ийм нарийн мэргэшсэн мэргэжилтний үйлчилгээ байгаа. Үүгээрээ гол ялгаатай зүйл байгаа юм. Түүнээс гадна энэ үйл ажиллагаан дээр тогтолцооны хувьд ерөнхийдөө энэ тус тусдаа үйл ажиллагаа юм байгаа. Яг нэг үйл ажиллагаа биш. Яагаад гэхээр, аудит бол  санхүүгийн  тайлан дээр л яригдана. Санхүүгийн тайлан нь болохоор олон улсын нягтлан бодох бүртгэлийн стандартыг барина. Татвар болохоор татварын хууль тогтоомж буюу тухайн улс орны  дотоод татварын асуудал буюу олон улсын татварын асуудал дээр л энэ асуудал яригдах юм байгаа. Үүгээрээ тогтолцоо нь ялгаатай юм. Баярлалаа.

З.Энхболд: - Б.Гарамгайбаатар гишүүн тодруулъя.

Б.Гарамгайбаатар: - Тэр Татварын тухай хуульд  татвар төлөгчдөд татварын байцаагч нар зөвлөгөө өгнө гэсэн ийм заалт байдаггүй болж таарах нь ээ дээ, үүнийг дахиад тодруулъя гэсэн санаа.
Хоёрдугаарт  нь, үнэхээр тоон суурьтай баланс тайлан гаргаснаас бол энэ аж ахуйн нэгжүүд яг үндсэндээ хоёр баланс гаргаад байгаа юм. Үүнийг одоо болтол засахгүй бол цаашдаа ч гэсэн улам хүндэрнэ. Ялангуяа том аж ахуйн нэгжүүд бол ихэвчлэн аккурэль суурин дээр гаргаж байгаа. Төрийн байгууллага буюу татварын газар болохоор энэ аккурэль сууриар гаргасан баланс чинь асар их орлого төлөх боломжийг бүрдүүлж байгаа юм. Гэтэл тоон сууриар хийдэг шалтгаан нь бол үндсэндээ энэ татвараас бултах арга шүү дээ. Тэгэхээр үүнийг нэг мөр болгохгүй юм бол өнөөдрийг хүртэл энэ хоёр баланс гаргаад байгааг л зогсоохгүй бол энэ хичнээн сайхан зөвлөгөө өгөөд энэ зөвлөх компаниудын ажил үнэн бодитойгоор явна гэж байхгүй л дээ. 

З.Энхболд: - Ц.Даваасүрэн гишүүн хариулъя.

Ц.Даваасүрэн: - Татварын хуулиараа бол татварын алба нь татвар төлөгчдийн өмнөөс ногдол хийхгүй. Харин татвар төлөгчийн хуулийн хэрэгжилтэд хяналт тавих, хариуцлага хүлээлгэх, ногдуулсан татварыг нь хураан төлөх чиг үүрэг бүхий  алба байгаа юм. Тэгэхээр татварын алба нь зөвлөгөө өгнө гэдэг нь хуулийн дагуу үүргээ гүйцэтгэхгүй, харин хуулиар хориглосон зүйлийг хийлгэхэд хүргээд байгаа учраас энэ асуудлыг нь олон улсын практикт яагаад гэвэл мэргэжлийн зөвлөгөө өгөх үйл ажиллагаагаар явуулдаг юм байна. Өөрөө зөвлөөд, өөрөө татвар ногдуулна гэхээр энэ харилцаа болж өгдөггүй юм байна. Тийм учраас олон улсын практик бол ийм байдаг юм байна.

З.Энхболд: - Ж.Батзандан гишүүн асууя.

Ж.Батзандан: - Би бас хэдэн санал, ганц хоёр  асуулт тавья гэж бодож байна. Татварын мэргэшсэн зөвлөхийн үйл ажиллагааны тухай хуулийн төслийг хэлэлцэхийг дэмжиж байгаа. Яагаад гэхээр  авлига, албан тушаалын гэмт хэрэг бол татварын албатай их холбоотой байгаа. Өнөөдөр Монгол Улсын татварын тухай хуулиар татварын тайланг хэн гаргах нь ч үндсэндээ бараг тодорхойгүй явж байгаа. Ийм учраас татварын албаны байцаагч нар нягтлан бодох бүртгэлийн тайланг гаргадаг, авлига авдаг, мөнгө халаасалдаг ийм байдал Монгол улсад газар аваад удаж байгаа. Тайлан, тооцоог хэн гаргах нь тодорхойгүй учраас далд эдийн засаг маш их хүчтэй өсч байгаа. Монгол Улсын далд эдийн засгийн хэмжээ  35-аас 40 хувьтай байна гээд Дэлхийн банк тодорхой заачихсан байгаа. Тэгэхээр татварын мэргэшсэн зөвлөхийн үйлчилгээ үзүүлдэг энэ байгууллагыг байгуулах нь зүйтэй гэж бодож байна.
Гэхдээ ганцхан татварын мэргэшсэн зөвлөхийг бий болгосноор энэ татвар төлөлт, татварын үр ашигтай байдал, татварын шударга үйлчилгээний асуудал бүрэн шийдэгдэнэ гэж би бас бодохгүй байгаа. Энэ аудитын системийг ч гэсэн үндсээр нь өөрчлөх хэрэгтэй байхаа гэж бодож байна. Манай аудитын байгууллагуудыг хараад байхад аж ахуйн нэгж байгууллагын худал нягтлан бодох бүртгэлийг үндсэндээ баталгаажуулдаг ийм байгууллагууд болж хувирсан. 2005 онд  үүнээс бол аудитын хууль бус үйл ажиллагаанаас  болж олон улсад маш томоохон эрүүгийн гэмт хэрэг үүсч шалгагдаж байсныг би санаж байна. Америкт гэхэд, саяхан хэдхэн жилийн өмнө Артур Андерсоны хэрэг гэж гарч ирснийг бид бас мэдэж байгаа. Нягтлан бодох бүртгэл, аудит, энэ татварын мэргэшсэн зөвлөхийн үйл ажиллагааг олон улсын түвшинд гаргаж ирэх нь зүйтэй. Энгийн жишээ хэлэхэд, Гонконгийн хөрөнгийн бирж дээр гарахад Монголоос шаардлага хангачих, олон улсын стандарт  хангачих нэг ч аудитын компани, нэг ч татвар, нягтлан бодон бүртгэлийн мэргэшсэн байгууллага байхгүй байгаа. Тэгэхээр энэ утгаар бидний гол зорилго бол далд эдийн засгийг аль болохоор бууруулах, энэ татвар төлөлт, нягтлан бодох бүртгэлийг аль болох олон улсын түвшинд хүргэх, тухайлбал Энэтхэгийн олон компаниуд байна. Нягтлан бодох бүртгэл нь олон улсын түвшинд хүрсэн, аудит нь олон улсын түвшинд хүлээн зөвшөөрөгдсөн учраас Энэтхэгийн компаниуд дэлхийн бүх орнуудад үзүүлж чадаж байгаа. 

Энэ чиглэлд бид татвар төлөлт, татварын эрх зүйн орчин, татварын мэргэшсэн зөвлөхийн үйлчилгээ, аудитын хуулийг олон улсын түвшинд хүргэх чиглэлд ажиллах ёстой гэдэг саналыг хэлье гэж бодож байна. Энэ чиглэлд хуулийн төслийг боловсруулаарай гэдэг саналыг хэлмээр байна.
З.Энхболд: - Ц.Даваасүрэн гишүүн асуултад хариулъя.

Ц.Даваасүрэн: - Ж.Батзандан гишүүний асуултад хариулъя. Түрүүн бас манай С.Одонтуяа гишүүн асуугаад байсан. Татварын байцаагч нар зөвлөгөө өгөх компанитай хуйвалдах уу гэж. Одоо бол бүр дор байгаа юм. Одоо бол хуйвалдах хүн байхгүй, өөрөө шууд авчихаж байгаа юм, нөгөө компанийг. Чи тайлангаа авчир, тайлан чинь боллоо гээд. Харин дунд нь нэг хүн ороод ирэхээр бүр зовлонтой болоод эхлэх юм. Тийм учраас ямар ч гэсэн авлига нь багасна гэж ингэж ойлгож болно. Ж.Батзандан гишүүний хэлээд байгаа, татварын шууд авлига багасахад энэ нэлээн нөлөөтэй. Яагаад гэвэл эрх зүйн туслалцаа үзүүлж байгаа юм. Тийм учраас одоо манай дутагдал юу байна вэ гэхээр, нөгөө компани иргэн хүн чинь, татварын ямар ч мэдлэггүй учраас тэр татварын байцаагчийн хэлснийг л хүлээж аваад, акт тавьсан ч  дуугүй, акт тавьсныг нь хүлээн зөвшөөрөхөөс өөр аргагүй шахалт үзүүлээд байдаг юм билээ. Тийм учраас Монголд хавтгайдаа байдаг нэг зүйл бол хяналт орсон бол акт. Энэ л зогсох ёстой юм билээ. Тийм учраас энэ зөвлөгөө өгөх үйл ажиллагаа ялангуяа хөгжингүй улс орнууд, ер нь ази ч гэлээ гэсэн, азийн ихэнх улс орон бол энэ тогтолцоог нэвтрүүлсэн явж байгаа. 

Таны хэлээд байгаа аудитын тогтолцоог бэхжүүлэх асуудал олон улсын стандартын түвшинд авчрах асуудал бол зайлшгүй. Энэ бол өөр хуулиар зохицуулагдана. Ер нь хуулийг бид нар эргэж харахын зэрэгцээ энэ байгууллагуудын, энэ аудитын компаниуд дээр тавьж байгаа хяналтыг сайжруулах хэрэгтэй байгаа. Аудитын компани өнөөдөр хялбарчилсан үйл ажиллагаа явуулдаг болсон. Зүгээр л төлөөлөөд л мөнгө авдаг болчихсон. Ямар нэгэн юман дээр гарын үсэг зурж өгөөд, үүнийг л харин буруу байх юм бол цэгцэлдэг, дахин хэзээ ч ийм компани байгуулахгүй болгодог ч гэдэг юм уу? тийм хариуцлагуудын тогтолцоонуудыг энэ аудитын хуулиуд дээр хийж өгөх ийм шаардлага бий. 
Тийм учраас Ж.Батзандан гишүүн ийм хууль санаачлах юм бол би хамтраад явахад бэлэн байна гэж хэлэх байна.

З.Энхболд: - Гишүүд асуулт асууж дууслаа.

Байнгын хорооны санал, дүгнэлттэй холбогдуулан үг хэлэх гишүүд байвал нэрээ өгнө үү.  Ц.Оюунгэрэл гишүүнээр тасаллаа. А.Бакей гишүүн үг хэлье.

А.Бакей: - Баярлалаа. Зарчмын хувьд энэ хуулийн ерөнхий агуулгыг нь би дэмжиж байгаа юм. Ганцхан анхны хэлэлцүүлгийн үед их л ажиллах хэрэгтэй юм байна гэж би хэлэх гээд байна. Сайжруулахгүй бол яг энэ маягаар хууль гаргаад байх юм бол болохгүй ээ. Боловсруулалт нь маш хангалтгүй байна.  Хамгийн наад зах нь Татварын  мэргэшсэн зөвлөхийн үйл ажиллагааны тухай хууль гэж байгаа юм. Энэ татварын мэргэшсэн зөвлөхийн үйл ажиллагаа юм уу? мэргэшсэн зөвлөх үйлчилгээний тухай хууль юм уу? Бас бодох ёстой асуудал. 
Тэгээд хуулийн нэрийг дахиад нэр томъёон дээр оруулчихсан байх жишээтэй. Тийм учраас энэ дээр анхаараач гэж нэгдүгээрт хэлэх байна. Хоёрдугаарт, энэ хууль гарснаар татварын мэргэшсэн зөвлөх болохын төлөө, татварын итгэмжлэгдсэн байгууллага болохын төлөө, татварын итгэмжлэгдсэн нягтлан бодох болохын төлөө баахан эрх авахын төлөө өрсөлдөөн болохоор болчихоод байна. Мөн эрхээ байнга сунгуулж байх ёстой юм байна. Түүний төлөө өрсөлдөөн явах нь. Тэгж эрх авчихаад, төлбөртэй үйлчилгээ мэдээж явуулах байх. Үүнийг ганцхан хуулиар нэр зааж, төрийн бус байгууллагад онцгой эрх олгох нь хэр зохимжтой вэ гэдэг дээр би эргэлзээ төрж байгаа. 

Тийм учраас энэ асуудал дээр ч гэсэн хэлэлцэх шатандаа эргэж нэг анхаарвал яасан юм бэ гэсэн саналтай байна. Түүнээс би угаасаа энэ хуулийг эсэргүүцэж байгаа хэрэг биш. Сайн хууль гараасай гэдэг үүднээс үүнийг хэлж байгаа шүү. Тэгээд боловсруулалт дээр их анхаарахгүй бол маш олон заалт нь их сонин сонин томъёололтой заалт байна. жишээлбэл, 13.1.5, 13.1.3, аар саархан юмнуудыг бүгдийг нь биччихсэн. Ерөөсөө хуулиар бүх юмыг багтаана гэж байхгүй шүү дээ. Тэр чинь зарим нь журмаар зохицуулагдана. Тийм учраас энэ бичилт боловсруулалт дээр би дахин анхаараач ээ гэж хууль санаачлагчдаас бас Байнгын хорооноос хүсч байгаа.

З.Энхболд: - Ц.Оюунгэрэл гишүүн үг хэлнэ.

Ц.Оюунгэрэл: - Би энэ Татварын зөвлөх үйлчилгээний тухай хуулийг маш их дэмжиж байгаа юм. Яагаад гэхээр би бас энэ татварын зөвлөх үйлчилгээг аваад 8 жил болж байна. Гадны хүнтэй гэрлэсэн чинь гэр бүлийн татвар гэдэг зүйл төлдөг болсон. Тэгээд гэр бүлийн татварыг төлөхийн тулд тэр улсын хуулийг нь мэдэх хэрэгтэй болсон. Тэр улсын хуулийг нь мэдэж, орлого, зарлагыг нь бүртгэж, татварын хөнгөлөлт, чөлөөлөлтөд нь хамруулах юмыг нь хамруулж, татварыг нь үнэн шударгаар авдаг зөвлөх үйлчилгээ заавал байж, миний эрх тэнд хамгаалагдаж байсан учраас  эрхээ хамгаалахын тулд яг тэр үйлчилгээг авч байгаа. Би 8 жил давхар татвар төлөгчийн хувьд хоёр улсад давхар татвар төлж явж байгаа хүний хувьд нөгөө хуулиа сайн мэдэхгүй байгаа улсдаа татварын зөвлөх үйлчилгээний зөвлөгөө аваад явж байна. 

Энэ үйлчилгээ иргэнд маш их хэрэгтэй үйлчилгээ байдаг юм билээ. Тэгэхээр бид нарын өнөөдрийн батлах гэж байгаа энэ хууль бол төрд гэхээсээ илүү иргэнд хэрэгтэй ийм л хууль юм билээ. Цаашдаа манай Монгол Улсын иргэд маань олон төрлийн аж ахуйн нэгжийн үйл ажиллагаа явуулна, олон төрлийн байгууллага хөтөлнө, иргэний үйл ажиллагаа явуулна, орлого нь олон талаас бүрдэнэ. Үл хөдлөх хөрөнгийн орлого орж ирнэ, газрын орлого ч гэдэг юм уу? мал аж ахуйн орлого ч гэдэг юм уу? ингээд давхар, давхар орлого, татваруудтай холбогдоод ирэхээр яах аргагүй зөвлөх үйлчилгээг авах хэрэгтэй болно. 

Тэгэхээр энэ  зөвлөх үйлчилгээнийхээ хуулийг бид нар харахдаа төрөөс ямар эрх мэдэл авах гээд байна, төрд яах гээд байна вэ гэдэг нүдээр битгий хараач ээ. Энэ хуулийг хэрэглэх гэж байгаа иргэнд энэ үйл ажиллагааг нь детальчлан зааж өгсөн тийм л хууль баймаар байна. Би болохоор илүү нарийн детальчилсан, яг иргэнд хэрэгтэй энэ хуулийг хараад шууд үйлчилгээгээ аваад хэрэгжүүлж болохуйц ийм хууль хийгээсэй гэж бодож байна. Тийм учраас иргэнд хэрэгтэй жижиг детальчилан заалтуудыг нь бас битгий аваад хаячихаасай гэж бодож байгаа. 

Нөгөө талаасаа гэвэл Авлигатай тэмцэх газраас ноднин судалгаа явуулаад, нийтлээд байсан. Төрийн албан хаагч нар гэхэд 2 ч байгууллагын хүмүүс байсан билүү? Өөрийнхөө хувийн компаниа мэдүүлэхээ мартчихсан байсан шүү дээ. Жишээлбэл, тэр хүмүүс татварын албаны зөвлөх үйлчилгээ авдаг, өөрийн гэсэн зөвлөх нягтлантай  хүмүүс  байсан болбол өөрийнхөө данс, компани, бусад орлогоо мартахгүйгээр мэдүүлэх ийм боломжтой. Тэгэхээр төрийн албан хаагчид ч гэсэн ер нь цаашдаа Нийтийн албаны тухай хуулийн дагуу янз бүрийн мэдүүлэг, янз бүрийн тайлангуудыг гаргаж өгнө. Тэр бүх тайлангуудыг гаргаж өгөх энэ мэдээлэл нь зөвлөх үйлчилгээгээр дамждаг байвал зүгээр байгаа юм шиг байна. Тэгэхгүй бол одоо манайхан чинь  би бол гайхаж л байсан, тэр нээлттэй хэлэлцүүлгийн үеэр хоёр төрийн албан хаагч, хоёр, хоёр компаниа мэдүүлгэн дээрээ мартчихсан, би тийм компанитайгаа мартчихсан шүү дээ гээд, тийм зүйлүүд жишээ нь яригдаж байсан. Татвараа төлдөг хүн бол ямар ч компаниа мартахгүй, ямар ч дансаа мартахгүй шүү дээ. Тэр утгаараа энэ бол юу хэлэх гээд байна вэ гэхээр, төрийн албан хаагчид нь  хүртэл татвараа төлөхөө мартаж байсан, бүхэл бүтэн компаниа мартаж байсан ийм зүйл байдаг шүү. Тийм учраас үүнийг нь байнга сануулж байдаг, хүмүүсийг татварыг нь бүрэн төлүүлж байдаг. Жирийн иргэнд болохоор татвараас авч байгаа хөнгөлөлтүүдийг нь сайн авч өгдөг ийм л үйлчилгээ хийдэг юм билээ. Тэгэхээр энэ үйлчилгээний тухай хууль учраас энэ хуулиа иргэнд үйлчилж байгаа үйлчилгээний тухай хууль гэж бодож дэмжээсэй гэж би гишүүдээсээ уриалж байна.
Тэгээд энэ хуулийг гаргах нь зүйтэй.

З.Энхболд: - Гишүүд үг хэлж дууслаа.

Одоо хуулийн төслүүдийг хэлэлцэх эсэх асуудлаар санал хураая.

Байнгын хорооны саналаар Татварын мэргэшсэн зөвлөхийн үйл ажиллагааны тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Улсын Тэмдэгтийн хураамжийн тухай хуульд нэмэлт оруулах тухай хуулиудын төслийн хэлэлцэх  нь зүйтэй гэсэн санал  гаргасан байна.

Энэ саналыг дэмжье гэдгээр санал хураая. Санал хураалт.

Оролцсон 44, зөвшөөрсөн 24, 54.5 хувийн саналаар дэмжигдэж байна. 
Хуулийн төслүүдийг анхны хэлэлцүүлэгт бэлтгүүлэхээр Төсвийн байнгын хороонд шилжүүллээ.

Үдээс хойш 15 цагаас сонсголтой. 

14.30 цагаас даргын зөвлөлийн хуралтай.
З.Энхболд: - Өнөөдрийн үдээс хойших нэгдсэн хуралдаан  Улсын Их Хурлын гишүүн М.Батчимэг, Р.Бурмаа, С.Одонтуяа, Л.Эрдэнэчимэг нараас Монгол Улсын Ерөнхий сайдад хандан Монгол Улсын төрөөс Цацраг идэвхт ашигт малтмал болон цөмийн эрчим хүчний талаар баримтлах бодлогын хэрэгжилтийн талаар тавьсан асуулгын хариуг сонсоно.
Асуулгад Монгол Улсын Ерөнхий сайд хариулна. Ерөнхий сайдыг индэрт урьж байна.

Н.Алтанхуяг: - Улсын Их Хурлын эрхэм дарга аа,
Улсын Их Хурлын гишүүд ээ

Улсын Их Хурлын гишүүн М.Батчимэг, Р.Бурмаа, С.Одонтуяа, Л.Эрдэнэчимэг нараас Цацраг идэвхт ашигт малтмал болон цөмийн энергийн талаар З асуулт тавьсан байгаа. Би энд  бэлтгэж өгсөн хариултаас товчлон та бүхэнд хэлье. 

Нэгдүгээр асуулга нь, Цацраг идэвхт ашигт малтмалын хайгуул олборлолтын лиценз энэ салбарт үйл ажиллагаа явуулж байгаа аж ахуйн нэгжүүд, тэдгээрийн үйл ажиллагааны талаарх мэдээллийг өгөөрэй гэсэн байгаа. Би үүнийг гаргаж өгсөн байгаа. Би товчлоод хэлэхэд, өнөөдрийн байдлаар Монгол Улсад Цацраг идэвхт ашигт малтмалын тусгай зөвшөөрөл 94 ширхэг байна. Энэ 94 ширхгээс 92 нь хайгуулынх, 2 нь ашиглалтын лиценз. Энэ ямар түүхтэй вэ гэхээр, өмнө нь Ашигт малтмалын хэрэг эрхлэх газраас олгосон лицензүүд. Цөмийн энергийн газраас энэ чиглэлээр хуульд өөрчлөлт орсны дараа лиценз олгоогүй гэж ингэж хэлж байгаа.

Энэ 94 лиценз өөрөө хичнээн субъект дээр байгаа вэ гэхээр  16 аж ахуйн нэгж дээр байгаа юм. Ингээд Цацраг идэвхт ашигт малтмалын тусгай зөвшөөрлүүдийн байршил нь хаана байгаа юм бэ? энэ тусгай зөвшөөрөл ямар компани дээр хаа хаана ямар нутаг дээр байх вэ гэдгийг маш нэлээн дэлгэрэнгүй бүх тооцоо судалгааг нь гишүүдэд өгсөн байгаа. Ямар ямар аж ахуйн нэгжүүд үйл ажиллагаа явуулж байгаа юм бэ гэж. Би үүнээс товчлон хэлэхэд, Кожеговь, Эм Юу Си Ресорсез, Зараяа Холдингс, И Эй Эм экспопорэйшн,  Гурвансайхан, Эмээлт Майнз, Камеко Монгол, Гравимаг,  Монгол Ураниум Ресурс, Вестерн Проспектор Монголия,  дархан ширхэг ХХК гээд  хайгуулын лиценз авсан  ийм компаниуд байгаа юм. 

Ашиглалтын үйл ажиллагаа явуулж байгаа гэдгээр 2 аж ахуйн нэгж байгаа. Үүний нэг нь  Шинь Шинь компанни, Хунбөө. Тэгэхдээ энэ хоёр  бол ураны чиглэлээр ашиглалт явуулахгүй байгаа гэж байна. Газрын ховор метал гэдэгтэй хамт уран нь байгаа юм билээ.  Тэгэхээр газрын ховор металыг нь ашиглаж байгаа. Түүнийг олборлож байгаа гэсэн ийм үйл ажиллагаа явуулж байгаа юм. 

Дараа нь, хоёр дахь асуулт. Монгол Улсын Ерөнхийлөгч Япон улсын Фукушимагийн цөмийн ослын дараа цөмийн хаягдлын тухай асуудлаар 184 тоот зарлиг гаргасны сацуу 2009 онд Улсын Их Хурлаар батлагдсан “Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого”, “Монгол Улсын цөмийн энергийн тухай хууль” зэргийг эргэн харж, шаардлагатай нөхцөлд бодлогоо шинээр боловсруулахыг Засгийн газарт үүрэг болгосон. Энэ дагуу Засгийн газар юу хийж байгаа вэ гэсэн ийм асуулга байгаа юм.
Тэгэхээр Монгол Улсын Ерөнхийлөгч 2011 оны 9 сард Цөмийн хаягдлын тухай 184 дүгээр зарлиг гаргасан байгаа. Энэ зарлигтаа цөмийн хаягдлын асуудлаар дараах арга хэмжээ авч хэрэгжүүлэхийг Засгийн газарт чиглэл болгосон юм. 

Нэгдүгээр асуудал нь, Монгол Улсын нутаг дэвсгэр дээр цөмийн хаягдлыг хадгалах, түр байршуулах, булшлах зорилгоор импортлох, хил дамжуулан тээвэрлэх үйл ажиллагаа явуулахыг хориглосон Монгол Улсын хууль тогтоомж байгаа. Түүнийгээ зүйл, заалтыг нь тууштай мөрдөж ажиллахыг чиглэл болгосон байгаа.

Хоёрдугаар зүйл нь, Үндэсний аюулгүй байдлын зөвлөлийн зохих шийдвэргүйгээр цөмийн хаягдлын асуудлаар бусад улс орон олон улсын байгууллагатай хамтарч ажиллах юм уу? Монгол Улсын нэрийн өмнөөс аливаа хэлэлцээ хийх, гэрээ хэлцэл байгуулах, баримт бичиг үйлдэхийг хориглох гэсэн ийм хоёр зүйлийг энэ зарлигт тусгасан байгаа юм.

Тэгэхээр энэ дээр Засгийн газар энэ чиглэл болгосон асуудлыг амьдрал дээр хэрэгжүүлээд, хуулийг хатуу мөрдөөд ажиллаад явж байгаа гэдгийг хэлье.

Ер нь Монгол Улсын төрөөс Цацраг идэвхт ашигт малтмал болон цөмийн энергийн талаар баримтлах бодлогод нэмэлт өөрчлөлт оруулах асуудлаар ажлын хэсэг гарч ажиллаж байгаа. Фукушимагийн ослоос болоод  цөмийн энергийн талд нэлээн гутрангуй үзэлтэй болж, энэ талд бас болгоомжилсон байдлууд бий болсон учраас бид нар энэ үйл ажиллагаан дээрээ анхаарах нь зүйтэй юм гээд ажлын хэсэг гараад ажиллаж байгаа юм, хуульд өөрчлөлт оруулах, бодлогод өөрчлөлт оруулах асуудлаар. 
Гурав дахь  Монгол Улсын Засгийн газраас цөмийн эрчим хүчний асуудлаар цаашид баримтлах бодлого юу вэ гэж асуусан байгаа.

Тэгэхээр Засгийн газар маань мөрийн хөтөлбөрөө Улсын Их Хурлаар батлуулсан. Энэ мөрийн хөтөлбөр дотор цөмийн энергитэй холбоотой, технологитой холбоотой хоёр зүйл байгаа. Нэгдүгээрт, аюулгүй орчинтой монгол хүн гэсэн 4 дүгээр бүлгийн нийгмийн аюулгүй байдал гэдэг хэсэгт Монгол Улсын нутаг дэвсгэрт цөмийн хаягдал булшлахыг хориглоно гэсэн ийм зүйл байгаа. 

Өөр нэг зүйл бол цөмийн энергийн чиглэлээр явуулах үйлдвэрлэлийн үйл ажиллагаа нь бол Монгол Улсын нутаг дэвсгэр дээр шар нунтагаас цааш үргэлжлэхгүй байхыг хуульчлан тогтооно гэсэн ийм зорилтыг тавьсан. Бид нар энэ чиглэлээр саяны ярьдаг хуулийнхаа төслүүд дээр ажиллаж байгаа юм.

Өөр нэг зүйлийг энд хэлье гэсэн бодсон юм. Ер нь нийгэмд цөмийн энерги, цөмийн технологийн талаарх ойлголт бас их нэлээн сул, зөрүүтэй байгаа юм. Тэгэхээр бид нар үүнийг олон нийтэд зөв хүргэх, таниулж мэдүүлэх талаас нь бас нэлээн сайн ажилламаар юм байгаа, манай Тэгшбаяр дарга тэнд сууж байна. Цөмийн энергийн агентлагийг бид нар энэ олон нийт рүү хандаж, зөв ойлголтуудыг өгөх талд нэлээн ажил хийгээч ээ гэсэн.  12 сарын эхээр бид нар бас олон нийт рүү хандаж, нэлээн зөв ойлголтуудыг өгье гэж бодож байгаа. 

Засгийн газрын бодлого маш тодорхой бид нар шар нунтагаас цаашаа юу ч хийхгүй гэдгийгээ илэрхийлсэн байгаа. Одоо харин шар нунтаг гэдэг чинь юу юм бэ? энэ хүртэл ямархуу хор аюул занал учирч болох вэ? эерэг юм нь юу юм бэ? сөрөг юм нь юу юм бэ гэдгийг олон нийтэд нуухгүйгээр ил гаргаж хэлээрэй гэсэн ийм юм. Одоогийн байдал юу болж байна вэ гэхээр, дэлхийн З0 оронд 435 цөмийн эрчим хүчний станцыг ашиглаж, эрчим хүчийг гаргаж авч байна. Дээр нь нэмээд  64 цөмийн станцыг барьж байна.  Тэгэхээр дэлхий бол нэлээд хэсэг нь цөмийн энергээрээ өөрийгөө хангах ийм чиглэлээр явж байгаа гэдгийг хэлье. Цөм гээд ярихаар бүгдээрээ ойлголт буруу өгснөөс болоод хэтэрхий сөрөг айсан болгоомжилсон хандлага манай нийгэмд илүү их байгаа юм. Би энэ дээр зориуд хэлье гэж бодсон юм. Анх 1895 онд гэдэг чинь одоо бараг 120-иод жилийн өмнө  одоо бид нарын очоод зургаа авахуулаад байдаг рентген гэдэг чинь эрдэмтэн хүний нэр юм байгаа.  120-иод жилийн өмнө энэ Рентген гэдэг эрдэмтэн анх удаа  цацраг идэвхийг нээсэн байгаа. Үүнээс хойш цөмийн технологи гэдэг юмыг маш олон зүйлд ашигладаг. Өнөөдөр бид нар эрүүл мэндийн салбарт хүн бүхэн энэ цөмийн технологийг ашиглаж байгаа юм. Жишээлбэл, бид нар очоод рентген зураг авахуулна гэдэг ерөөсөө л цөмийн цацрагтай харьцаж байгаа хэрэг болж байгаа. Компьютер томо граф хийлгэнэ гэдэг бол цөмийн цацраг, сүүлийн үед эмарайд харуулна гэж ярьдаг болсон. Энэ бол бас цөмийн цацраг. Тийм учраас амьдрал ахуйд үүнийг маш ихээр өргөн нэвтэрч, хэрэглэгддэг болсон юм.  Дээр нь зөвхөн эрүүл мэндийн салбар ч биш, хүнс, хөдөө аж ахуйн салбарт, хүнсний бүтээгдэхүүнийг аюулгүй болгох, хадгалах хугацааг нь уртасгахад  бас тодорхой цацрагуудаар үүнийг шарж,  халдваргүйжүүлэх, хоргүйжүүлэх, хадгалах хугацааг нь уртасгах, усыг цэвэршүүлэх, үр тарианы шинэ сортыг гаргаж авах, мал амьтны шинэ үүлдэр гаргаж авах, малын ашиг шимийг сайжруулах, хортон шавьжийг устгах гээд маш олон өргөн хүрээнд бол энэ ашиглагддаг.

Геологи уул уурхайн салбарт мөн маш ихээр хэрэглэгдэж байгаа ийм зүйл байгаа. Бид нар үүнээс айгаад хэрэглэж байгаа юмаа больчихно гэдэг ойлголт байхгүй. Харин бид нар атомын цахилгаан станц гэдэг юм барих тухай бол  Засгийн газрын болоод цааш цаашдын юманд огт тусгагдахгүй байгаа юм.  Тэр бол их өөр асуудал. Цөмийн хаягдлыг булшлах гэдэг бол бас их өөр асуудал. Энэ хоёр зүйл байхгүй. Тэгэхдээ хэдүүлээ компьютер томографт харуулдаг, MRI-гаа хийлгэдэг. Саяны миний хэлж байгаа олон салбаруудад энэ изотопийг ашиглаж,  олон  ажлуудыг хийх юм. Үүнээс бол буцна гэсэн үг биш юм. Геологи, уул уурхай, аж үйлдвэр, эрчим хүч, байгалийн шинжлэл маш олон салбарт өргөнөөр үүнийг ашиглаж байгаа юм. Тийм учраас иргэддээ энэ чиглэлээр зөв ойлголт өгч,  цөмийн энергийг хэрэгтэй газар нь зөв юман дээр нь ашиглах, хэрэглэх гэдэг юмнаас Засгийн газар ухрахгүй, угаасаа дэлхий тэр чигээрээ хэрэглээд явж байгаа. Ер нь бол хор хөнөөл нь энэ цацрагийг ямар хэмжээгээр, ямар хугацаанд, ямар эрчимтэйгээр авах вэ гэдэг асуудал байгаа. Тийм учраас Цөмийн энергийн газартай бид нар ярьсан.  Цацрагийн аюулгүй байдлыг хангах гэдэг дээр онцгойлон анхаарна. Өнөөдөр Монгол Улсын хэмжээнд энэ чиглэлээр З газар байгаа. Бүх хэрэглэгдэж байгаа эмнэлэг, анагаах ухаан, улс ардын аж ахуйд хэрэглэгдэж байгаа энэ их олон изотопууд бүгдээрээ изотоп контор гэдэгт хадгалагдаж байдаг. Тэндээ аж ахуйн нэгжүүд ч сүүлийн үед маш их хэрэглэдэг болсон өөрснөө, уул уурхайн салбарт. Түүнийг нь нэгдсэн хадгалалттайгаар хяналтаа тавьж байгаа. 

Энэ чиглэлийн багаж тоног төхөөрөмжид баталгаажуулалт хийдэг газар бол манай Цөмийн энергийн агентлагийн харъяанд ажиллаж байгаа. Тэгээд цацрагийн хэмжээ ямар байна вэ гээд янз бүрийн бүтээгдэхүүн болоод байгалийн эрдэс баялагт байгаа цацрагийн хэмжээ ямар байна вэ? хэд байна вэ гэдгийг тодорхойлохыг бас манайх өнөөдөр хийж чадаж байгаа. Энэ чиглэлээрээ бид нар нэлээн илүү анхаарч ажиллана гэж бодож байна. 

Ингээд Улсын Их Хурлын гишүүн М.Батчимэг, Р.Бурмаа, С.Одонтуяа, Л.Эрдэнэчимэг нарын асуулгын  хариуг бичгээр өгсөн байгаа. Ийм их зузаан, бүх дэлгэрэнгүй юм байгаа. Би товчилж та бүхэнд мэдээллээ. 

Анхаарал тавьсанд баярлалаа.

З.Энхболд: - Ерөнхий сайдад баярлалаа. Манай өнөөдрийн мэдээллийн цагаар ажил хариуцсан хүмүүс ирсэн байгаа. Цөмийн энергийн газрын даргын үүргийг түр орлон гүйцэтгэгч Н.Тэгшбаяр, мөн газрын Төрийн захиргааны удирдлагын газрын дарга Н.Доржпүрэв, Цөмийн болон цацрагийн хяналтын газрын даргын үүргийг түр орлон гүйцэтгэгч М.Батгэрэл, Цөмийн технологийн газрын даргын үүргийг түр орлон гүйцэтгэгч Ц.Мөнхтөр, Мон Атом ХХК-ний гүйцэтгэх захирлын үүрэг гүйцэтгэгч М.Билэгсайхан, Мон Атом ХХК-ний Стратеги хөгжлийн газрын дарга Р.Галбадрах нар ирсэн байна. 
Асуулт асууя. Асуулттай гишүүд нэрээ ирүүлнэ үү.

Л.Энх-Амгалан гишүүнээр тасаллаа. Р.Гончигдорж гишүүн асууя. Асуулгын төгсгөлд асуулга тавьсан гишүүдээс нэг нь төлөөлж үг хэлж болдог. Нэг нь л үг хэлж болно. Р.Гончигдорж гишүүн асууя. 

Р.Гончигдорж: - Энд хайгуулын лицензтэйгээр үйл ажиллагаа явуулж байгаа Архангай аймагт нэг компани байна. Тэр нь болохоор Их Тамир, Булган суманд Толин нуур гэсэн газрын харъяалалтайгаар хийж байгаа гэж бичигдсэн байна. Гэтэл Архангай аймгийн Өндөр-Улаан суманд бас тийм хайгуулын үйл ажиллагаа явуулж байсан. Нэлээд асуудлууд үүссэн. Энэ энд ерөөсөө бичигдээгүй байна. Юу гэж ойлгож болох вэ гэхээр, Өндөр-Улаан сумын нутаг дэвсгэр дээр хийж байгаа тэр хайгуулын үйл ажиллагаа зогссон, хасагдсан гэсэн ойлголт авч болох уу гэдгийг тодруулж асууя.

Дараагаар нь, ашиглалтын тухайд ярихад, бусад ашигт малтмалыг ашиглаж байх явц дахь дагалдах цацраг идэвхт элемент бүхий  дагалдах баялаг байж болзошгүй газрууд, тэнд тавьж байгаа хяналтыг яаж хэрэгжүүлдэг вэ гэдэг асуудлыг тавья. Ашиглалтын үед ямар технологиор ашиглалт явуулж байгаа газрууд хийж байна вэ? энэ ашиглалтынх нь технологи дээр манайхаас тавих бодлого яаж хийгдэж явагдаж байна вэ? гэсэн ийм зүйлүүд. 
Өөр нэг асуудал нь, эрүүл аюулгүй орчинд амьдрах гэсэн тэр хүрээгээрээ  хэдийгээр ашигт малтмалын хайгуул олзворлолт хийгддэггүй ч гэсэн газрын хөрсөн дээрх болон хөрсний гүнээс гарч байгаа ус, бусад орчинд цацраг идэвхийн норм, хэм хэмжээнээс давсан тийм үзүүлэлттэй байдаг газар нутгийн газрын зургийг гаргасан байдаг уу гэсэн ийм З-4 асуулт асууя.

Н.Алтанхуяг: - Би эхнийхэд нь хариулъя.  Эхний асуулт нь ийм юм. Р.Гончигдорж гишүүний асууж байгаа сумын тухайд та нар хэлчих. Ер нь хандлага нь ийм юм билээ. 2009 онд 164 лиценз байсан юм билээ. Тэгээд 2010 онд 147, 2011 онд 109, одоо 94 гэж байгаа. Лицензийн тоо ерөнхийдөө буураад явж байгаа. Зарим нь хугацаа нь дууссан, зарим нь  хугацаа нь дууссанаас болоод хаагдсан гэж байгаа. Тэнд та нар аймгийг нь тодотгоод хэлээрэй. 

З.Энхболд: - Нэрээ, албан тушаалтайгаа хэлээд явна шүү.

Н.Тэгшбаяр: - Ашиглалтын технологийн талаар манай Цөмийн энергийн газрын доор Мон-Атом компани үйл ажиллагаа явуулж байгаа. Мон-Атом компани бол ямар технологиор ашиглахыг Мон-Атомын захирал хэлнэ. Бид бол хяналтыг нь сайн тавина. 

Б.Мөнхтөр: - Архангай аймгийн Өндөр-Улаан суманд хайгуулын 2 тусгай зөвшөөрөл байсан. Энэ хоёр тусгай зөвшөөрлийг иргэдээс ирсэн гомдлын дагуу, тэгээд холбогдох хяналтын байгууллагын гаргасан дүгнэлтийн дагуу хүчингүй болгосон. Одоо бол ямар нэгэн тусгай зөвшөөрөл байхгүй.

Хоёр дахь асуулт, дагалдах ашигт малтмалын хяналтын асуудал байна. Уран өөрөө дангаараа болон нүүрс, фосфор, холимог метальтай ийм төрлийн ашигт малтмалтай өөрөө дагалдах байдлаар байдаг. Энэ талын хяналтын ажлыг манайх давхар хийгээд явж байгаа. Жишээ нь, нүүрс ч юм уу? полиметаль ч байдаг юм уу? фосфор, хайлуур жонш ч байдаг юм уу? энэ чиглэлийн судалгааны хайгуулын ажил, дээжүүдийг манай лабораторид заавал өгч хянуулж, шинжлүүлж, үр дүнг нь бас энэ дээр хураангуй гэдэг тодорхойлолтуудыг заавал гаргаж авч явж байгаа. 

Н.Тэгшбаяр: - Энэ дээр цацрагийн түвшний судалгааг тандалт судалгаа хийхээр бид нар төлөвлөж, Мон-Атом  компанитай хамтарч үүнийг хийхээр төлөвлөж явж байгаа. Урьд нь нэгдсэн бодлоготой цацрагийн тандалт судалгаа хийсэн юм байдаггүй юм билээ. 


Ж.Билэгсайхан: - Р.Гончигдорж гишүүний асуултад би нэмж хариулъя. Сүүлийн нэлээд хэдэн жил гадаргуу болон хөрсний усанд агуулагдаж байгаа цацрагийн түвшний судалгаа Монгол Улсын хэмжээнд хийгдсэн юм байхгүй байгаа. Өмнө нь 80-аад оны түвшинд Оросуудын хийсэн ажлын материал байдаг, энэ бол манайд байна. Одоо үүнийг хийх цаг нь болсон. Одоо яагаад гэвэл хайгуул, олборлолтын шатны юм яригдаж байхад энэ түвшний судалгааг хийх ёстой. Хаана ямар түвшний цацрагийн гол фон байна вэ? ямар түвшиндээ байна вэ? зөвшөөрөгдөх хэмжээндээ юу? илүү байна уу? жишээ нь түүнээсээ доошоо байна уу гэдэг талаар судалгаа хийх хэрэгтэй байна гэдэг үүднээс бид нар Цөмийн энергийн газраар дамжуулж, төсөл хийгээд үүнийг манайх дагнаж хэрэгжүүлье гэсэн ийм санал тавьсан байгаа. 


Ашиглалтын өнөөгийн байдлаар хэрэглэж байгаа технологийн талаар үндсэндээ яг одоо энгийн уул уурхайтай адилхан явагдана. Үндсэндээ ил уурхайн аргаар олборлоно, дараагийн хоёр дахь юм нь бол далд уурхайн арга. Гурав дахь нь газрын гүнд цооногт уусгадаг ийм арга бий.  


Манай нөхцөлд Монгол Улсад ашиглагдахаар зэхэгдээд байгаа уурхайнууд үндсэндээ энэ З аргыг гурвууланг нь хэрэглэх боломжтой ийм орд газрууд байгаа. Тухайлбал,  хамгийн эхний ээлжинд жишээ болгож хэлэх юм бол Дорнодын Мардай орчмын  ордуудыг хэлж болно. Оросууд тухайн үед Концессын гэрээгээр ашиглаж байхдаа  уурхайн бэлтгэл ажлыг бүхэлд нь хийж гүйцээсэн байгаа. Энд бол ил уурхай, далд уурхайн малталтуудыг хийж дууссан. Одоо бол олборлолтод хийхэд бэлэн ийм байгаа. 


Газрын гүнд цооногт уусгадаг энэ технологийг хэрэглэхээр төлөвлөгдөж байгаа 2-З орд газар байна. Энэ бол одоохондоо нөөц нь эрдэс баялгийн зөвлөлөөр батлагдаад, дараагийн техник эдийн засгийн үндэслэлүүд хэлэлцэгдэх энэ шат руугаа явж байгаа.  Энэ технологийн талаар хүмүүс их асууж, сурдаг. Энэ дээр би бас товчхон ч гэсэн тодорхой мэдээлэл өгөх нь зүйтэй байх гэж бодож байна. 


Газрын гүнд энэ уусгалт хийдэг арга бол зүгээр шууд газрынхаа хөрс рүү  тодорхой хортой бодис шахаад авчихдаг ийм юм бишээ. Энэ бол газрын гүнд байгаа хоёр шаварлаг үеийн завсар дахь өөрөөр хэлбэл ямарваа нэгэн шингэн зүйл  нэвчихгүй үе давхарга бүхий шаварлаг хөрсний дээд, доод үеийн завсар дахь тодорхой өргөнтэй, хүхрийн сулруулсан уусмалд уусгадаг. Энэ нь З, 5, 10, 15 хувийн түүнээс дээш бол бараг байхгүй. Үндсэндээ туршилтын журмаар тогтоож байж  горимыг нь тодорхойлдог ийм аргууд байгаа. Тухайн энэ бодисыг гадаргуу дээрээс  торлолын журмаар гүнд байгаа шахалтын цооногуудаар дамжуулж, шингэнийг шахаад бүтээгдэхүүнтэй буюу олборлолтын тэр цооногоороо буцаагаад үйлдвэрлэл рүүгээ авчраад, үндсэндээ гидро металлургийн түвшний үйлдвэрийн үндсэндээ олборлолттойгоо хавсруулаад хийчихдэг ийм хямд арга технологи байгаа. Хүмүүсийн хамгийн их болгоомжилдог юм бол юу вэ гэхээр, энэ технологийн шатанд газрын хөрсөнд хортой бодис алдагдах энэ юмыг их болгоомжилдог. 

Мэдээж энэ бол болгоомжлох ёстой зүйл. Дэлхийн жишгийг аваад үзэх юм бол энэ технологи 1960-аад оны түвшнээс хойш өнөөг хүртэл хөгжсөн байгаа. Тийм учраас одоогийн түвшинд нь аваад үзэх юм бол технологийнхоо өндөр түвшинд ямарваа нэгэн аюулгүй энэ байдал хангах энэ түвшиндээ хүрсэн ийм аргачлал байгаа. 
З.Энхболд: - А.Тлейхан гишүүн асууя.

А.Тлейхан: - Ерөнхий сайдын ирүүлсэн танилцуулгаас З төрлийн асуулт асууя. Нэгдүгээрт, Засгийн газраас цаашид баримтлах бодлогын дотор 4 дүгээрт нь, стратегийн ач холбогдол бүхий ашигт малтмалын ордын жагсаалтыг шинэчилж, томоохон орд газрууд эдийн засгийн эргэлтэд оруулах ажлыг эрчимжүүлнэ гэсэн байна. Чухам ямар ордыг нь эрчимжүүлэх гээд байгаа юм бэ? аль ордноос нь эхлэх гэж байна вэ? үүнийг тодруулж өгөөч ээ.
Цаашид авах арга хэмжээний дотор 6 дугаарт ингэж бичсэн байна л даа.  Цацраг идэвхт ашигт малтмал болон цөмийн судалгаа, технологи нэвтрүүлэх салбарт өндөр мэргэжлийн хүний нөөц бэлтгэх, давтан сургах, мэргэжүүлэх арга хэмжээ авна гэж.  Хаана ямар хэлбэрээр хүн бэлтгэх гээд байна вэ? хэнийг нь сургах юм бэ? хэнийг нь дадлагажуулах юм бэ? аль улсад дадлагажуулах юм бэ? ийм  гарсан чиг, бодлого байна уу?  Ер нь цөмийн энергийн ашиглалттай холбоотой гол хийх юм маань энэ шүү дээ.  Хаана ямар улстай хамтарч ажиллах, хэд хэдэн улстай хамтрах юм уу?  Ямар хэлбэрээр дадлагажуулах, бэлэн хүн мэдээж орж ирэх байх л даа, онол үзсэн хүн биш, практик дадлага хийсэн хүн бас байх ёстой болов уу гэж бодож байгаа юм.
Гурав дахь асуулт, Цөмийн энергийг ашиглаж цахилгаан гаргаж авах асуудал байна, эрчим хүчний станц барих асуудал дээр  5-8 жил, түүнээс цааших хугацааны асуудлыг ярихгүй гэж та хэлж байна л даа. Өнөөдөр таны мэдээлэлд байна. 430 оронд 437 цахилгаан станц ажиллаж байна гэж. Дэлхийд ингэж олон станц ашиглаж болж байгаа юм чинь Монголд яагаад сүртэй юм болгоод байх хэрэг юу байна вэ? Тэр өндөр технологи, өндөр мэргэшсэн хүмүүсийг цаана бэлдэж, ашиглах ёстой юм биш үү? Хамгийн хямд өртөгтэй цахилгаан гаргаж байгаа маань цөмийн станц шүү дээ, хамгийн хямд. Энэ бол ухаандаа нийгмийн захиалга, бидэнд нөөц нь байна, ганцхан сайн технологийг нь олоод, хүмүүсээ сайн бэлдээд, мэргэшүүлээд, дадлагажуулах юм бол болох юм биш үү?  Японд тийм аваарь гарлаа гэж дэлхий өнөөдөр зогсоогоогүй шүү дээ. Таны мэдээлэлд байна. 64 станцыг барьж байгаа юм байна. Гэтэл 8-5 жил гээд хойшлуулчихаар цаашаагаа ч барихгүй гээд сууж байх ер нь болж байна уу? харин миний бодлоор таны дэвшүүлсэн зорилт дотор байгаа хүний нөөцөө сайн бэлдээд, аюулгүй ажиллагааны чиглэлийг нь сайн ойлгоод хийвэл яасан юм бэ? Солонгос улсад 6000 мгв-ын станц байж байна, бид очиж үзсэн, З жилийн өмнө. 6000 мгв-ын станц. Тэд нар Солонгосын аялал жуулчлалын очдог газар болгоод бэлдсэн байна. Аяллын хүмүүс бүгд тэнд очоод, үзээд, хараад, дотор нь ороод гардаг. Ямар ч аюул байхгүй. Орчинд нь маш олон цэцэг тарьсан байж байдаг юм билээ. Тэгэхээр Солонгос улсад болж байгаа юм чинь 47 оноос хойш хөгжиж байгаа хэрэг шүү дээ. Бид одоо ингээд хойшлуулаад байх хэрэг байна уу? ер нь сайн судалбал яасан юм бэ? ядаж лабораторийн түвшинд туршилтын хэлбэрээр байгуулбал яасан юм бэ гэсэн ийм асуултыг тавимаар байна.
Н.Алтанхуяг: - Би хариулаад, та нар нэмж хариулаарай. Цөмийн энергийн хуульд цацраг идэвхт ашигт малтмалын ордыг хэмжээнээс нь үл хамааран стратегийн ач холбогдол бүхий ашигт малтмалын ордын ангилалд хамааруулна гэж байгаа. Тэгэхээр одоогийн байдлаар нэлээн судалгаа нь гайгүй хийгдсэн хэдэн орд байгаа юм. Энэ бол нөгөө ордуудтай адилгүй, ураны орд учраас шууд стратегийн ордод орох юм. Тэр дотор ийм хэдэн нэр байгаа. Хараат Хайрхан, Дулаан-Уул, Гурвансайхан, Өлзийтийн ураны орд газруудыг стратегийн ач холбогдол бүхий ач холбогдол бүхий ашигт малтмалын ордын жагсаалтад оруулах юм. 

Цацраг идэвхт ашигт малтмал болон цөмийн судалгаа, технологи нэвтрүүлэх салбарт өндөр мэргэжлийн хүний нөөц бэлтгэх, давтан сургах, мэргэшүүлэх арга хэмжээг эрчимжүүлье гэж. Өмнөх Засгийн газар Баярыг Ерөнхий сайд байх үед үүнийг ОХУ-тай хийгээд эхэлсэн юм. Та нар хичнээн хүн хаана сурч байгааг тоогоор нь хэлээтэх. Ер нь бол бид нар  шууд атомын цахилгаан станц барьчихдаггүй юм гэхэд шар нунтаг хүртэлх процесс явах учраас бас энэ салбарын мэргэжилтнүүд хэрэгтэй. Дээр нь угаасаа  энэ чинь бүх салбарт хэрэглэгдэж байгаа учраас цацрагийн мэргэжилтнүүдээ бас бэлдэж авах ёстой.  Аюулгүй байдлыг нь яаж хангах юм бэ?  их олон асуудал байгаа юм. Гурав дахь нь, таныхаар  Монголд цөмийн эрчим хүч, лав л энэ Засгийн газрын үед Цөмийн эрчим хүч буюу Атомын цахилгааны станцын тухай бодолтгүй.  Үүнийг юу гэж байгаа вэ гэхээр бусад улс оронд ашиглаж л байгаа юм. 435 цөмийн станц ажиллаж л байгаа юм. Манай хоёр хөршид бол 37 ажиллаж байгаа, энэ хоёр том айлд бол нийлээд 37. Тэгэхдээ би юу гэж хардаг вэ гэхээр Монгол Улсын хувьд өнөөдөртөө атомын цахилгаан станц яриад хэрэггүй ээ. Өргөн уудам нутагтай, нүүрсний маш их нөөцтэй. Мэдээж ийм газар учраас нүүрсэн дээрээ тулгуурлаад эрчим хүчнийхээ хэрэгцээ шаардлагыг хангаад явъя. Ер нь цөмийн эрчим хүч бол хэрэгтэй газраа хэрэгтэй л байгаа байх. Япон, Франц, Энэтхэг бол бас нэлээн хэмжээгээр хэрэглэж байна шүү дээ. Монголд өнөөдөр нэг их хэрэгцээ шаардлага би байхгүй гэдэг талаас нь бодож хэлж байгаа юм. Энэ Засгийн газрын үед тэр атомын цахилгаан станц байхгүй дээ. Цааш цаашдаа ч би байхгүй болов уу гэж боддог юм.  Би та нарт нэг тоо хэлэхэд  ийм улсуудад байхаасаа гадна усан доогуур явдаг шумбагч онгоцууд бас ийм цөмийн түлшээр ажилладаг.  200 гаруй тийм юм явж байна. Энэ бол техник технологийнхоо хувьд харьцангуй гайгүй болсон эд. Тэгэхдээ манайд хэрэгцээ шаардлага одоохондоо байхгүй гэж үзэж байгаа юм.
Мэргэжилтэн хаана бэлтгэж байгаа талаар нэмж хэлээрэй. 

Н.Тэгшбаяр: - Засгийн газрын хэлэлцээрийн хүрээнд ОХУ, Хятад, Солонгос, Япон, Энэтхэг, Америк,  Франц зэрэг улсуудад  хүмүүсийг гэрээгээр сургаж байна. Жишээлбэл, ОХУ-д 10 хүн урт хугацаагаар бакалаврын түвшний, магистрын түвшинд сурч байна. 5 мэргэжилтэн богино хугацаагаар сурч байна. Японд жил бүр богино хугацаагаар  3-4 хүн сурч байна. Францад жил бүр 2 хүн сурч байна. Украйнд  10 хүн Мон-Атомын шугамаар сурч байна. 

З.Энхболд: - С.Одонтуяа гишүүн

С.Одонтуяа: - Энэ тайлангаас харахад маш олон компани үйл ажиллагаа, геологийн хайгуулын ажил хийгдэж байгаа гээд, тэгээд зарцуулсан мөнгө нь ч гэсэн их хэмжээтэй. Одоогоор өнөөдрийн байдлаар миний ойлгож байгаагаар шар нунтаг ч бай, ер нь ямар нэгэн үйлдвэрлэлийн процесс эхэлж, энэ компаниуд ашиг олох ийм үйл ажиллагаа эхлээгүй гэж  бодож байгаа. Энэ шалтгаан нь юу байдаг юм бэ? энэ олон компани, энэ олон жил хайгуул хийгээд энэ их мөнгө зарчихаад яагаад үйлдвэрлэлээ эхэлдэггүй юм бол? гол шалтгаан нь юу байдаг вэ? дийлэнх нь ярихдаа манай хуульд байгаа хууль бол хөрөнгө оруулагчдад ямар ч тааламжгүй гэж ярьдаг юм. Одоо жишээлэхэд улсын төсвийн хөрөнгөөр хайгуул хийгдэж байгаа 51 хувийг төрийн мэдэлд байлгана ч гэдэг юм уу? энэ асуудал дээр тодорхой мэдээлэл өгөөч.

З.Энхболд: - Ажлын хэсгийн микрофон

Н.Тэгшбаяр: - Ер нь бол энэ салбарт  16 компани, 94 лицензийг эзэмшиж байгаа. Энэ компаниуд бол өнөөдөр хүртэл ашиглаж эхлээгүй нь бол хайгуул нь ийм урт удаан хугацаанд хийгддэг юм байна. Ураны хайгуул, цацраг идэвхт ашигт малтмалын хайгуул бол 10, 15, 20 жил хийдэг. Тэгээд ингэж явсаар байтал сая эхнээсээ ямар ч гэсэн бид тодорхой хэмжээнд ресорс оллоо. Үүнийгээ Эрдэс баялаг, мэргэжлийн зөвлөлөөр оруулъя гэж оруулаад, одоо эхнээсээ жишээлбэл Арева компани, Майнз компани, Хятадын SNS зэрэг компаниуд өөрсдийнхөө ийм хэмжээний юм оллоо гэдгээ мэдэгдээд Эрдэс баялгийн мэргэжлийн зөвлөлөөр оруулаад, баталгаажуулаад одоо ашиглалтын лиценз авахаар манайд материалаа өгчихөөд байна. Одоо энэ ашиглалтын лиценз авах, өгөхөд бас эрх зүйн хувьд зөрчилтэй асуудлууд байгаа. Үүнийг манай хуульчдын баг ажиллаж байгаа. 
Ер нь Монгол Улс сая хэлснээр нийт тогтоогдсон нөөц өнөөдрийн байдлаар 73 мянган тонн нөөц тогтоогдсон байна. Дахиад нэмээд 54 мянган тонн нөөцийг батлуулахаар манай Эрдэс баялгийн зөвлөлд өгчихөөд байна. Ер нь Монгол Улс өөрөө нийт 1,4 сая тонн ураны  таамаг нөөцтэй, яг батлагдсан нь 73. Одоо батлуулахаар өгчихсөн байгаа нь 54 мянган тонн байгаа юм.  Ер нь бол энэ процессоороо явсаар байж өнөөдрийг хүрчихэж байгаа юм. Энэ компаниуд мэдээж ашигтай явуулахаар төлөвлөөд явж байгаа. 

З.Энхболд: - М.Батчимэг гишүүн

М.Батчимэг: - Баярлалаа. Надад 4 багц асуулт байна. Нэгдүгээрт нь,  16 компанид 92 лиценз эзэмшиж байгаа гэсэн ийм мэдээлэл байна. Тэгэхээр цаашдаа Засгийн газраас ямар бодлого барих гэж байна вэ? лиценз олголт цаашдаа үргэлжилж хийгдэх үү? эсхүл одоогийн байгаа энэ хайгуул ашиглалтын ажлынхаа үр нөлөөг нь нэг хэсэг харж байгаад цаашдаа энэ лиценз олголтын асуудлыг шийднэ гэсэн ийм байр суурьтай байна уу? энэ дээр цаашдаа лиценз олголттой холбоотой ямар байр суурьтай байна вэ гэсэн нэгдүгээр асуулт.

Хоёрдугаарт нь, сая нөөцийн асуудлыг хэллээ. Цаашдаа нөөц бол  нэлээд хэмжээгээр нэмэгдэх боломжтой гэж хардаг. Одоогоор энэ танилцуулгаас харахад ч гэсэн сая хариулж байгаагаас харахад ямар ч байсан нугарч нэмэгдэх хэмжээний нөөц бол  тогтоогдож байна үзэж байгаа юм байна. Үүнийг олборлолт явуулаад, эдийн засгийн эргэлтэд оруулаад ирснээр ер нь энэ ураны салбар чинь Монголд эдийн засгийн талаасаа, улс төрийн талаасаа, аюулгүй байдлын талаасаа аль хэр ач холбогдолтой салбар гэж харж байгаа юм бэ гэдэг хоёр дахь асуулт.

Гуравдугаарт нь, бид нарын мэдээж нэр бүхий гишүүд асуулт тавьсан. Энд хамгийн гол өнцөг бол энэ цөмийн болон цацрагийн аюулгүй байдлын асуудал байсан. Тэгэхээр өнөөдөр энэ цөмийн эрчим хүчний салбарт үйл ажиллагаа явуулснаар байгаль орчин, хүн амын эрүүл мэндэд ямар нөлөөлөл үзүүлэх вэ гэдэг бол бидний хамгийн их анхаарч байгаа асуудал байгаа. Тэгэхээр тавих гэж байгаа асуулт бол өнөөдөр хайгуулын ажилтай холбоотой байгаль орчинд хүмүүсийн амьдралд учирсан сөрөг нөлөөлөл аль хэр байна вэ? энэ талаар ямархуу үйл ажиллагаа явуулж  ирэв? засч залруулах, хязгаарлах талаар. 

Хоёрдугаарт нь, сая бид нар сонслоо. Олборлолтын, ялангуяа манай говийн бүсэд, Өмнөговь, Дорноговийн бүс дэх ураны илэрцийг Арева компаниас эхлээд тэр уусган баяжуулах аргаар олборлоно, ийм технологи гэсэн ийм асуудал яригдаж байгаа. Сая мэргэжлийн хүн хэлж байна. Ер нь удаан хугацаанд туршигдсан технологи аюулгүй гэж үзэж байгаа гэж. Би бол үүнийг сонсоод эргэлзэж байна. Би бас өөр янз, янзын мэргэжлийн хүмүүсийн  яриа сонсч байсан. Бас аюулгүй гээд өнөөдөр бүрэн дүүрэн бодлого нь гараагүй, стандарт нь тогтсон юм харагдахгүй байхад ингэж хэлж байгаа юм уу? тэгэхээр энэ орчинд нөлөөлөх байдлын чиглэлээр бодитой ямар ажил хийгдэж байна вэ? 

Хамгийн сүүлд 4 дэх асуулт бол бодлогоо эргэж харна. Хуульд нэмэлт, өөрчлөлт оруулах ажлын хэсэг байгуулагдсан гэж байна. Энэ хэзээ хийгдэж дуусах ажил вэ? хууль бодлогоо шинэчлэх асуудал гэсэн ийм 4 асуулт байна.

Н.Алтанхуяг: - Лиценз одоо олгогдохгүй байгаа.  Ашигт малтмалын салбарын лиценз олголт бол бид нар хойшлуулчихсан яваад байгаа шүү дээ. Хайгуулын лицензийг ярьж байна. Хайгуулын лицензийг ашиглалтын лиценз болгох тухай асуудал одоохондоо нээлттэй байгаа. Энэ дээр шинээр олгосон лиценз байхгүй байгаа.  Технологитой холбоотой асуудлаар Билэгсайхан хэлээд, тэр хайгуултай холбоотой сөрөг нөлөөлөл гарч байна уу гэдэг дээр бас хэлчих.
Хуульд өөрчлөлт оруулах асуудлаар, яг өнөөдрийн байдлаар бол яг бодитойгоор юмаа олборлоё гэж байгаа нэг л компани байгаа. Тэр нь Арева. Тэгэхээр  бид нарын хууль эрх зүйн зөрчил их үүссэн учраас бид нар шийдэж чадахгүй байна.  Энэ стратегийн орд гэдгээрээ  34 хувь гэдгээрээ бид нар 34 хувиа авах ёстой. Гэтэл 34-ийг авах юм уу? 34-өөс илүүг авах юм уу гэдэг асуудал дээр очоод, нөгөө талтайгаа төдийлөн ойлголцож чадаагүй зогссон байгаа. Яг манайх 34 гэчих юм бол тэд нар хамтраад цаашаа явахад бэлэн байдалтай байгаа. Би днар 34 гэж хэлж чадахгүй байгаа. Түүнээс илүү байхыг хэн хаачихаад байна вэ? яачихаад байгаа юм бэ гэдэг ийм асуудлууд нэг утгатай тодрохгүй байгаа юм. Энэ хуульд өөрчлөлт оруулах асуудлыг бид нар шинэ он гаргаад ямар ч байсан эхний улирал гэхэд ялангуяа өөрчлөлт гэдэг нь энэ их олон зөрчилтэй  хуулиуд болсон байгаа. Үүний зөрчлийг гаргах талд  оруулж ирнэ гэж бодож байгаа. Ерөнхийлөгчийн Тамгын газар хийж байгаа Ашигт малтмалын тухай хууль байгаа, Газрын тосны тухай хуулиудтай уялдуулж оруулж ирнэ. 

Н.Тэгшбаяр: - Ямар ач холбогдолтой вэ гэж ярьж байна. Олон ач холбогдол бий. Хамгийн гол ач холбогдол нь ураныг хэрэглэж байгаа улсууд байна. Нийлүүлж  байгаа улсууд байна. Нэг талаасаа үүнийг нийлүүлснээрээ эдийн засгийн хувьд ач холбогдолтой, нөгөө талаасаа энэ  ураны салбарт энэ бизнесийн ажлыг эхлүүлснээр  стратегийн хувьд дэлхийн хэмжээнд хүлээн зөвшөөрөгдсөн улсуудын нэг болох учиртай. 

Яг одоо энэ технологийн талаар Мон-Атом бол үүнийг ашиглах барих бүх ажиллагаа бол Мон Атомоор дамжиж явж байгаа учраас ашиглалтын технологийг Мон Атом ярина. Бид бол харин ашиглаж байх явцад  цөмийн энергийн газар хүн амд ямар сөрөг нөлөөтэй вэ? Манайд бол цөмийн болон цацрагийн хяналтын газар гэж байна. Энэ нь яг энэ салбарын бүх хяналтыг хийж байгаа. Тэгэхээр бид сая Цөмийн энергийн газраас мэдлэгт суурилсан цацрагийн хяналтын төлөө хамтдаа гэсэн уриалгыг гаргасан. Энэ уриалга дээр юу гэж байгаа вэ гэхээр, энэ Байгаль орчныг хамгаалах гэж байгаа, санаа зовж байгаа хүмүүст бид манай энэ цөмийн болон цацрагийн хяналтын газар нэг тийшээ харж байна. Тийм учраас бид нээлттэй ажиллана. Хэн ч хүрээд ирэхэд манайд мэргэшсэн ажилтнууд, олон улсын атомын энергийн агентлагид ажиллаж байсан туршлагатай хүмүүс байна. Энэ чиглэлээр олон улсад хүлээн зөвшөөрөгдсөн стандартын лабораториуд байна. Энэ чиглэлээр хамтраад ажиллахад нээлттэй гэдэг уриалгыг албан ёсоор гаргасан байгаа. 

Технологийн талаар Ж.Билэгсайхан дарга хэлэх  байх.

Ж.Билэгсайхан: - Түрүүн би олборлолтын технологийн талаар товчхон хэлсэн. Мэдээж энэ дээр аюулгүй байдал, орчны цацрагийн нөлөөлөл гэдэг юмнууд тавигддаг. Тэгэхдээ энэ бол олон улсын стандартад, мөн норм нормативуид, үүнийг дагаад Монгол Улс өөрийн гэсэн энэ чиглэлийн стандарт юмнуудыг гаргах байх.  Энэ бүх юмнууд тэнд мөрдөгдөнө. Эхний шатанд олборлолт явуулах гээд бэлдээд байгаа компаниуд бол олон улсын түвшинд хүлээн зөвшөөрөгдсөн технологитой, аюулгүй байдлаа дээд зэргээр хангасан ийм байдаг. 

Монголд бид өөрсдийн ийм технологи одоогоор байхгүй байгаа. Бид энд суралцана гэсэн ийм төлөвлөгөөтэй байгаа. Говийн нөхцөлд газрын гүнд цооногт уусган баяжуулна гэдгийг би түрүүн тайлбарлаж хэлсэн. Энэ бол шууд хөрсөнд нь шингэн шахаад байдаг юм бишээ. Энд мэдээж гүний усны урсгалын урсац, гидро геологийн хайгуулын бүх судалгааг хийсний үндсэн дээр хяналт мониторинг  дээд зэргийн өндөр түвшинд хийгдэж явдаг. Би энд энгийн нэг жишээ хэлж өгье. Яг одоо олборлолтын орчинд хийгдэж байгаагаар бол тухайн орчинд  хүхрийн сулруулсан уусмал шахаад, буцааж авч байгаа үед тэнд байх сарнилын түвшин 25-30 метрээс хэтрэхгүй байгааг туршилт хийгдсэн талбай дээрээс  албан ёсоор тогтоосон байгаа.
Тийм учраас мэдээж энд болгоомжлол юм бол байгаа. Үүнийг бид гаргахгүй, энэ баталгааг хангасны дараа л ажиллах ийм юмыг бий болгоно.  Хайгуул хийх шатанд байгаль орчинд нөлөөлөх юм үндсэндээ энд, тодорхой хэмжээний гэж үзэж болох байх. Энэ нь байнга хянагдаж байдаг. Тухайн хайгуулын ажлын явцад орчны цацрагийн түвшин бол хэвийн хэмжээндээ байдаг. Газрын гүнээс гарч байгаа  геологийн өрмийн дээжид хүртэл энэ бүх юм хийгдээд явдаг. Архангайн тэр асуудлыг бид нар судалж  үзсэн. Энэ бол хайгуулын шаттай ямар ч холбоогүй, ийм юм байна билээ гэдгийг мэргэжлийн хүмүүс тогтоосон байгаа.
З.Энхболд: - Г.Баярсайхан гишүүн
Г.Баярсайхан: - Баярлалаа. Би Ерөнхий сайдаас асуулт байна. Энэ бол мэдээж цөмийн эрчим хүчийг ашиглах, цөмийн энергийг Монгол Улсын Их Хурлаас баталсан бодлого хуулийн дагуу ашиглах асуудал яригдаж байгаа байх. Монгол Улсын Ерөнхийлөгч, Монгол Улсын Засгийн газарт  2010 онд Фукушимагийн ослын дараа үүрэг болгож өгч байсан. Монгол Улсын Их Хурлаас гаргасан цөмийн энергийн бодлогын талаар цөмийн эрчим хүч ашиглах хуульд өөрчлөлт оруулах, эргэж харах ийм үүрэг өгсөн байгаа. Сая харж байхад дөнгөж ажлын хэсгээ байгуулж эхэлж байгаа юм байна. Ерөнхий сайд бол цаашид бид цөмийн эрчим хүчийг нүүрсэн дээр тулгуурлаж гаргана гэж байна. Энэ бол өрөөсгөл юм шүү, Ерөнхий сайд аа. Би таны амнаас дараах үгийг сонсмоор байгаа юм. Эрчим хүчийг ерөнхийдөө нар салхины эрчим хүч, альтернатив эрчим хүчид түлхүү анхаарна гэдэг танай Засгийн газрын байр суурийг хатуу сонсмоор байгаа юм, нэгдүгээрт.
Хоёрдугаарт, байгаль орчинд нөлөөлөх асуудал байгаа юм л даа. Үүнийг ярихаас өмнө бид нэг л зүйлийг Улаанбаатар хот дээр би ялангуяа тусгаж хэлмээр байгаа юм. Багануурын нүүрсийг бид авчраад цахилгаан станцдаа шатаагаад үнсийг нь хажуудаа үнс хадгалах талбай дээр хадгалж байгаа. Хамгийн их радиаци үүсгэж байгаа нөхцөл байдал тэндээс үүсч байгаа. Улаанбаатар хотын радиацийн фон бол  нормноос өндөр байдаг. Тэгэхээр энэ цахилгаан станцуудын гарч байгаа хог хаягдал дээр илүү онцгой анхаармаар байна шүү. Бид уул уурхай, энэ уран олборлох асуудал дээр илүү их онцгой анхаараад байна. Улаанбаатарчуудад шууд радиаци нөлөөлж байгаа хамгийн том хүчин зүйл бол энэ цахилгаан станцын үнс юм байгаа шүү. Тэгэхээр энэ дээр үнсийг цаашид ямар аргаар нитерлазаци хийх асуудлыг яаж шийдэж байна вэ гэдэг зүйлийг би сонсмоор байна гэдгийг хэлмээр байна.
Тэгээд  Ломбо нуур гэж байдаг. Ховд аймаг, Говь-Алтай аймгийн цаана. Ломбо нуурт 90-ээд оны дунд үе хүртэл хятадууд туршилт хийж байсан. Тэгээд 1500 км хүртэл радиацийн тоосонцор хийсээд явдаг. Баруун тийшээ янз бүрийн хавдар өндөр байдаг. Тэгэхээр энэ талын судалгааг хэр зэрэг хийж байна вэ гэдэг асуудлыг би бас байна уу? үгүй юу? уг нь байх ёстой л юм. Тэр талаар тодорхой мэдээлэл өгөөч ээ. Улаанбаатар хотод хавдрын өвчлөл, цусны өвчлөл, лейкоз нэмэгдэж байгааг хүн бүхэн мэдэж байгаа. Тэгэхээр агаарын бохирдол гэж ярьж байна. Яг бодит юман дээр хамгийн шууд хүний эрүүл мэндэд нөлөөлж байгаа юм бол цахилгаан станцын нүүрс байгаа шүү. Тэгээд барилгын материал байгаа. 

Н.Алтанхуяг: - Атомын цахилгаан станц одоо байхгүй гэж би хэлсэн. Нүүрс тэгээд дээр нь нарны энерги, салхины энерги ашиглана. Тэр бол манай  мөрийн хөтөлбөрт орсон юм. Дараа нь  цахилгаан станцын хог хаягдал, Багануурын  одоо нэг их яригдахаа байчихжээ. 1996-97 оны үед  Багануурын нүүрс бас цацраг идэвхи зарим газраараа илүү байна гэсэн дээр үеийн судалгаа байсан. Сүүлийн үед манай цацрагийнхан ямар хяналт тавьж байгаа юм? Ямар байгаа вэ? та нар хариулж хэлээрэй. Улаанбаатар хотод 5 дугаар цахилгаан станцыг барихгүй гэж байгаагийн нэг утга бол энд байгаа юм. Улаанбаатар хот руу  2 сая гаруй тонн нүүрс тээвэрлэж орж ирэх болоод байгаа юм. Тэгээд баахан үнс үлдэнэ. Тэгэхээр энэ бол олон хүн оршин сууж байгаа газар бол маш хортой зүйл учраас манай шинэчлэлийн Засгийн газар бол З дугаар цахилгаан станц дээр 5-ыг барина гэдэг бол болохгүй ээ. Үүнийг хотоос гаргана гэсэн ийм шийдвэр гарчихсан. Хотоос гаргаад хаанаа барих вэ гэдгээ л ярьж байгаа юм. 
Н.Тэгшбаяр: - Багануурын нүүрстэй холбож хэлэхэд шийдвэр гарахаас өмнө манай мэргэжлийн  цөмийн болон цацрагийн хяналтын газраас мэргэжилтнүүд очиж  шинжилгээ хийсэн байгаа. Дэлхийн стандартад нийцсэн, хүмүүс хэрэглэж болох түвшинд тэр ашиглаж байгаа мөрөгцөгнөөс авсан дээж нь байна. Тийм учраас  хүмүүсийн хэрэгцээнд ашиглаж болно гэсэн тийм дүгнэлт гарсан байгаа, нэгд.

Хоёрдугаарт,  Нар, салхины цахилгаан станц ашиглах нь зөв. Энэ дээр хүмүүст мэдээлэл болгоод хэлэхэд, нарнаас гаргаж байгаа үүсвэр, салхинаас гаргаж байгаа салхийг ашиглаж цахилгаан гаргаж байгаа энэ явцад тэр газрын ховор элемент цацраг идэвхт бодисын ойролцоо элементүүд маш ихээр ашиглагддаг гэдгийг хэлэх хэрэгтэй. Өөрөөр хэлбэл сэргээгдэх эрчим хүчийг ашиглахын тулд ураны элементүүдийг ашигладаг юм. Бид нарын барьж байгаа гар утсанд хүртэл тэр элементүүд байдаг юмаа гэдгийг мэдээлэл болгож хэлэхийг хүсч байна.

З.Энхболд: - Шинжилгээ, судалгааны ажил гэж асуусан.

Н.Тэгшбаяр: - Шинжилгээ судалгааны ажил бол  цацрагийн фоны түвшинг судлах нэгдсэн судалгаа урьд нь байгаагүй юм билээ. Бид сая яриад ирэх оноос үүнийг заавал хийх ёстой юм байна гэдэг дээр тогтчихоод байгаа.

З.Энхболд: - Ж.Батсуурь гишүүн

Ж.Батсуурь: - Баярлалаа. Энд яригдаж байгаа асуудалтай холбоотой надад тодорхой ярьж хэлэх, тулгарч байгаа бэрхшээлүүд олон байна. Яагаад гэхээр Дулаан-Уул, Францын Арева группийн 10 гаруй жил хайгуул хийсэн энэ бүс нутаг бол манай Дорноговь аймаг, тэр битгий хэл миний төрж өссөн газар л даа. Иргэд маань одоо ч гэсэн надад  200 гаруй гарын үсэгтэй, энд хайгуул олборлолт огт байхгүй, үүнийг шийдэж өг гэсэн өргөх бичиг ч гэх юм уу? санал хүсэлтүүдээ ирүүлчихээд байна. Тэгэхээр иргэд хөдөлмөрчид маань юу гэж ойлгож байна вэ гэхээр, энэ уран хайх, олборлох явцад  маш аюултай, үүний хор хөнөөлийг дааж давж дийлэхгүй гэсэн ийм ойлголтуудыг бүр эхнээс нь сүүлийн хэдхэн сарын дотор телевизүүд, хэвлэл мэдээллүүдээр гарсан мэдээллээс би ч өөрөө ийм ойлголттой болсон. Ерөөсөө энэ бол онц аюултай юм байна. Тийм учраас ийм  асуудлуудыг ард иргэд маань одоо энэ Цөмийн энергийн газрын нөхдүүд, Мон Атом компаний нөхдүүдийн, мэргэжлийн нөхдүүдийн ярьж хэлж байгаагаас  хамаагүй илүү өндөр мэргэжлийн гэмээр ийм ойлголтуудтай болсон байна. Тэгэхээр Монгол Улсын Засгийн газар үнэхээр энэ цацраг идэвхт бодисын талаар төрөөс баримталж байгаа бодлого, гарсан шийдвэрүүд, байгуулагдсан мэргэжлийн агентлагиуд, энэ компани, цөмийн цацрагийн хяналтын газар ард иргэдтэйгээ үнэхээр үүнийг Монгол Улсад 90 гаруй лиценз, тэгээд  7-8 газар олборлолт явуулахаар бэлтгэл ажил хангагдаж байгаа юм байна. 

Энэ асуудлаа  ард иргэддээ үнэн зөв ойлголтыг өгч, энэ ямар ач холбогдолтой юм бэ? ямар хор хөнөөлтэй юм бэ гэдгийг нь шийдэхгүй бол ингээд зөрчил тэмцэл, ялангуяа би сонссон, дараа дараагийн хайгуулын талбайд энэ Арева групп бол үйл ажиллагаа явуулах ямар ч боломжгүй болчихсон. Өрмийг нь хүртэл буулгаад бүгдийг нь зогсоочихсон байж байгаа. Тэгэхээр энд ганц би дунд нь орж хариулт өгч хүчрэхгүй нь ээ. Үүнийг ард иргэдэд ойлголт өгч байгаа бүлэг хүмүүс, хэвлэл мэдээллийн байгууллагууд маш их байна. Манай энэ мэргэжлийн байгууллагуудаас хэд дахин илүү ажиллаж байна. Тэгэхээр энэ ард түмнийхээ төлөө юм уу? аль эсхүл гадаадын буруу мэдээлэл хийгээд байдаг тагнуул, туршуулууд юм уу?  ямар учиртай юм бэ? энд бодитой хариулж, мэдээлэл өгөөд, бид энэ өнгөрсөн 4 жилийн хугацаанд Улсын Их Хурал, парламентаар энэ хуулийг хэлэлцэж, баталж, энэ байгууллагыг байгуулж явахдаа их зөв зүйтэй юм /Хугацаа дуусав/.
Н.Алтанхуяг: - Ж.Батсуурь гишүүн нэг буруу ойлголт хэлчихлээ. 6-7 компани олборлолт явуулъя гэж байгаа юм одоо байхгүй байгаа. Бодитойгоороо бол Арева гээд нэг компани Монгол Улс 34  хувиа аваад явбал цаашаа ажиллахад бэлэн л гэж байгаа юм. Энэ бас нэлээн хууль эрх зүйн орчны зөрчилтэй байдлаас болоод нэлээд их саатах юм шиг байна. Ер нь манай шинэчлэлийн Засгийн газар бол өмнө Их Хурлаар баталсан хууль, бодлогоос жаахан ухарчихсан байгаа шүү дээ, бид бол. Харьцангуй давшингуй маягийн юм байсан, ураны салбарт олборлолт хийнэ, бараг үйлдвэр барина, босгоно, бүтээнэ. Түүнээс манай Засгийн газар нэлээн татгалзангуй аястай явж байгаа. Ер нь цаашдаа хийгээд тэр шар нунтгийг олборлохдоо хүрэх юм бол  одоо манайд нэг буруу практик байна шүү дээ, засаг нь нэг юм яриад,  иргэд нь өөр ойлголттой байдаг. Үүнийг бид нар арилгана. Хэрвээ үнэхээр тийм байх юм бол иргэдтэй ярьж байгаад энэ үнэхээр та нарын болгоомжлоод байгаа юм зөв байна, үүнийг олон улсад ингэдэг юм байна, миний түрүүчийн хэлдгээр  30 гаруй улсад  400 гаруй юм ингээд ашиглаад яваад байна. Эд нар үүнийг ашиглахын тулд яаж ойлголцсон юм бэ? тэр арга замаараа бид нар ойлголцож байж л явна. Түүнээс ард иргэд нь хэрэггүй гэж байхад Засгийн газар өө хэрэгтэй гээд зүтгүүлдэг тийм засаг байхгүй.

Тийм учраас 12 сарын эхний  10 хоногт бид нар  эдэнд хэлээд байгаа юм. Одоо надад твитер дээр үүнийг үз гээд явуулаад байдаг. Түүнийг ч үзээд бид нар ард иргэдэд тайлбарлах хэрэгтэй шүү дээ. Тэр нь нууц юм байхгүй. Одоо манай цөмийн энергийн мэргэжилтнүүд үүнийг юу гэж тайлбарладаг юм бэ? аюулгүй талаасаа болж байгаа юм уу? болохгүй байгаа юм уу? үнэхээр ингээд юмыг нэг талаас нь гоёчилж ярих шаардлага ерөөсөө байхгүй. Тийм учраас 12 сарын эхний 7 хоногт би эд нартай ярьчихсан. Изотоп хадгалж байгаа газар, бүх цацрагийн хяналт тавьж байгаа юмнуудаа харуулаад, шар нунтаг гэдэг чинь бас аюултай гэж манайхан яриад байгаа шүү дээ. Тэгээд эд нар маань цаасаа бэлдэхдээ тэр чинь бол нэг их аюултай юм биш байхгүй юу? тэр чинь ингээд бочкад хийгээд ингээд явуулчихдаг эд байхгүй юу гээд байгаа юм. Эд нарын хэлдэг, мэргэжлийн хэлээд байгааг бас буруутгаад байх юм алга. Тэгэхдээ үүнийг чинь ард иргэдэд хэлээд ойлгуулаад,  аюултай юм нь бас байдаг, энэ нь ийм юм шүү, үүнээс ингэж сэргийлдэг юм шүү, хамгаалдаг юм шүү гээд ингээд засаг бол нэг талдаа л гарч ажиллана л даа. Тэгж байж сая үүнийг олборлох барих тухай ярина. Түүнээс наана энд шийдвэр гаргаад, хэдэн хүн олборлоод, гадна дотно гэж явахгүй ээ, Ж.Батсуурь гишүүн. Тэнд баталгаатай.

З.Энхболд: - Л.Энх-Амгалан гишүүн асууя.

Л.Энх-Амгалан: - Би түрүүн М.Батчимэг гишүүний асуусан асуултыг дахиад тодруулаад асууя гэж бодоод байна. Түрүүн М.Батчимэг гишүүн асуусан шүү дээ. Ер нь ашиглах гээд үндсэндээ үхэн хатан гэдэг юм уу? зориод байгаа нь улс төр, эдийн засгийн хувьд ямархуу үр өгөөж дагуулах вэ гэж. Эдийн засгийн утгаараа нөөц нь тогтоогдсон 73 мянган тонн байгаа юм байна. Жилд бид нар хэдэн тонныг экспортлоё гэж төсөөлж байгаа юм бэ? энэ нь эргээд эдийн засагт мөнгөн дүнгээрээ ер нь ямархуу өгөөж авчрах вэ? нэгд. 

Ер нь шар нунтаг экспортолдог хэдэн орон байдаг юм бэ? бид нар энэ шар нунтаг экспортлоод эхлэх юм бол тэр шар нунтаг экспортолж байгаа улсуудын гол тоглогчдын  эгнээнд орж чадах уу? ингэснээрээ ганцхан эдийн засгийн биш, геополитикийн хувьд манай улс оронд ямархуу давуу талыг авчрах вэ? Давуу тал авчрах уу? эсхүл энэ нь сул тал авчрах уу гэдэг ийм асуултыг нэгдүгээрт тодруулъя гэж бодож байна.

Хоёрдугаарт, төр, засгийнхаа бодлогыг үнэхээр ашиглая гэж байгаа бол үүнийгээ тодорхой болгосон нь дээр байхаа. Сая Ерөнхий сайд ч гэсэн хэллээ. Манайхан чинь мэдээлэл дутуугаасаа болоод хоёр, гурван улсууд нэг юм ярьчихдаг. Мэдээлэл дутуугаасаа болоод шийдвэр гаргагч нар ч гэсэн тэр сэдвээр ярихаас айдаг ийм л болчихоод байгаа. Тэгээд үндсэндээ энэ хайгуулын салбарт 160-70-аад компани хайгуул хийж байгаа юм байна. Ингээд цаашдаа хайгуулыг бүр зогсооё гэсэн юм байхгүй байна, тоог нь хязгаарлая гэж байгаа юм байна. Тэгэхээр ерөнхийдөө төр, засгийнхаа бодлогыг хэрвээ үнэхээр энэ хайгуулынхаа юмыг улам явуулна гэх юм бол бодлогоо тодорхой болгооч ээ. Тэгэхгүйгээр энэ хувийн хэвшлийг бид нар их эрсдэлд оруулаад байгаа юм. Ашиглах ч юм шиг, ашиглахгүй ч юм шиг ингэж явсан олон салбар байна шүү дээ. Манай Хөвсгөлд бол фосфоритыг ашиглах ч юм шиг, ашиглахгүй ч юм шиг. Ингээд хувийн хэвшлийн компаниуд ороод З сая, 5 сая доллар гэдэг чинь маш их хэмжээний мөнгө шүү дээ. Тэгээд сүүлдээ иргэдийн бослого, тэмцлээс болоод  хувийн хэвшлийн хөрөнгө  газарт үрэгддэг, энэ чинь бас Монголчуудын л мөнгө шүү дээ. Энэ хэлбэрээр асуудалд мэдээлэл дутуугаасаа болж  хувийн хэвшлийн бөгөөд хөрөнгө оруулагчдын өмнө эвгүй байдалд ордог ийм нөхцөл байдал манай улсад үүсчихээд байгаа юм. Энэ талд ер нь ямар бодлого цаашдаа баримтлах вэ гэдэг ийм хоёр асуудалд тодруулга авахыг хүсч байна. 
З.Энхболд: - Ажлын хэсэг нэрээ хэлнэ шүү, хүн болгон таньдаг хүн шиг.
Н.Тэгшбаяр: - Ер нь бол энэ ураны олборлолтыг явуулахаас өөр арга байхгүй гэж харж байгаа юм. Яагаад гэхээр энэ салбарт маш их хэмжээний хөрөнгө оруулалт хийгдсэн байна.  хайгуулын ажилд. Тэгэхээр таны сая хэлж байгаагаар нэгэнт хайгуул хийгээд нөөцөө тогтоочихсон байхад, энэ дээрээс нь  цөмийн энергийг ашиглаж, цахилгаан гаргаж байгаа ийм газрууд байгаа. Авдаг газар нь байгаа нөхцөлд үүнийг гаргах ёстой. Тийм учраас хайгуул хийсэн компаниудад манай зүгээс эрсдэл үүсэхгүй гэж харж байгаа. Ашиглалт явуулахад. Харин тэр ашиглалт хийхдээ манай цөмийн болон цацрагийн хяналтын газар хяналт тавина. Дээрээс нь үүнийг нэг бус дангаараа хийчихдэг юм бишээ. Олон улсын атомын энергийн агентлаг гээд үүгээр мэргэшсэн дэлхий хяналтыг нь тавьдаг, бодлогыг нь тодорхойлдог газар байна. Үүний хяналт дор явуулах юм. Тийм учраас үнэхээр хөрөнгө оруулалтаа хийгээд, хайгуул хийсэн компаниуд энэ ажлаа хийх ёстой гэсэн байр суурьтай байгаа. Жилд хэрвээ энэ байдлаар хэрвээ ашиглалт явуулаад ирвэл дунджаар 4-5 мянган тонн ураны исэл гадагшаа гаргах боломжтой. Хэрвээ ингээд гаргах юм бол дэлхий дээр 20 орчим шар нунтаг экспортолдог орон байна. Үүний эхний  15-д орох боломжтой. Ер нь тэгээд тогтвортой зөвхөн Аревагаас гадна жишээлбэл нөөцөд тогтоосон газрууд бий. Энэ  хүмүүс хэрвээ ашиглалтаа явуулна гэх юм бол энэ урагшаа явах боломжтой. Эдийн засгийн утгаараа энэ нь дэлхий дээр нэг кг ураны шар исэл бол 90 доллар ойролцоогоор дээшээ, доошоо байна.  Тийм учраас үүнийг бодоод үзэхэд эдийн засгийн өгөөж нь бий.  Ер нь уран олборлодог энэ улсууд  уран олборлож байгаа бол  үүнийг экспортолж байгаа бол дээрээс нь үүнийг экспортолж байгаа бол энэ дэлхийд өрсөлдөх чадвар нь сайтай орнуудын тоонд ордог геополитикийн маш том тоглогч болох, өөрөөр хэлбэл Монгол Улсыг дэлхий тоож юм ярих хэмжээнд  очно гэж дэлхийн мэргэжилтнүүд үзэж байгаа юм.
Н.Алтанхуяг: - Тоогоо хэлээч. Одоо энэ надад өгчихөөд байгаа уран олборлолт гээд дэлхий жилдээ хэд вэ? 52 мянган тонн мөн үү? Ж.Билэгсайхан хэл дээ.  

Ж.Билэгсайхан: - Дээр нь би нэмээд хэдэн жишээ хэлье. Зах зээлийн ханшийн талаар түрүүн Тэгшбаяр дарга хэллээ. Одоогоор байгаа нь 90 доллар орчимд байгаа. Прогнозыг нь харах юм бол ойрын 5-10 жилд энэ  250-300 доллар хүртэл өснө гэсэн ийм  прогноз байна. Зах зээлийн хэрэгцээ байнга өсөн нэмэгдэж байгаа.  Дээр нь эдийн засгийн ач холбогдлын хувьд түрүүн жишээ хэлж байсан. Жилдээ  4-5 мянган тонныг үйлдвэрлэх боломжтой. Үүнийг эхний шатанд ийм байх байх гэж үзэж байгаа. Ойрын 5 жилийн дараа ч юм уу? энэ хэмжээнд очих байх. Цаашид өсөн нэмэгдэнэ гэсэн ийм төлвийг харж болно. Энд нэг жишээ хэлэхийг би хүсч байна. Энэ нь бидний сайн мэдэх Казакстан улсаар жишээлж болно. Казакстан  10 жилийн өмнө яг өнөөгийн Монгол Улсын байдалд байсан. Одоогоор энэ үндсэндээ эдийн засгийнхаа ихэнхийг ураны салбараас олж байгаа. Жилдээ  19-20 мянган тонныг зах зээлд нийлүүлдэг ийм орон болсон. Энэ нь үйлдвэрлэлээрээ дэлхийн хэмжээнд эхний нэг, хоёрдугаарт ордог ийм орон болсон. 

Тэгэхээр Монгол Улс бол Казакстаны жишгээр явах боломж байгаа гэдгийг бид бүхэн харах хэрэгтэй. Мэдэж Казакстан бол 10 жилийн өмнө ярихдаа яг л өнөөгийн Монгол Улсад яригдаж байгаа энэ зүйлийг ярьж байсан. Үүнд аюулгүй байдал, орчны бохирдол бүх юм яригдаж байсан гэдгийг та бүхэнд мэдээлэх нь зүйтэй гэж үзэж байна.

Эдийн засгаас гадна стратеги, улс төр, геополитикийн маш өндөр юмнууд байгаа. Үүнийг та бүхэн биднээр хэлүүлэлтгүй ойлгож байгаа гэж бодож байна.

З.Энхболд: - Асуулт үндсэндээ дуусч байна. Ж.Батзандан гишүүн Дэд хорооны хурал хийж байгаад ирсэн үү. Хүндэтгэх шалтгаан байгаа учраас Ж.Батзандан гишүүнд асуулт өгчихье.

Ж.Батзандан: - Энэ цөмийн энергийн бодлого, уран ашиглалттай холбоотой төрийн бодлого өөрчлөгдөж байгаа гэж би ойлгож байгаа.  Ер нь шинэчлэлийн Засгийн газрыг би шинэчлэгчдийн Засгийн газар гэж ойлгож байгаа. Ашигт малтмалын бодлого дээр өмнөх үеийн Засгийн газруудад барьж байсан бодлого, олгогдож байсан лицензүүдийг харахад дандаа авлига, албан тушаалын гэмт хэрэгтэй холбогдож байгаа. Улаанбаатарын газрын асуудал ч гэсэн ард нь авлига, албан тушаалын гэмт хэрэг л явж байгаа. Шинэчлэлийн Засгийн газар авлигагүй Монголыг бий болгохын төлөө явж байгаа гэж би ойлгож байгаа. Өчигдөр, уржигдархан, иргэд олон түмэн сонгуульд оролцоод Авлигатай Монголыг түүх болгоё, Авлигагүй Монголыг урагш нь хөгжлийн  гарц болгоё гэдэг шийдлээ гаргачихсан гэж би ойлгож байгаа. 

Иргэд, олон түмэн газраа ухаж зардаг Монголыг биш, газар дэлхийгээ хайрладаг Монголыг бас дэмжиж байна гэж би сонгуулийн үр дүнгээс  харсан.  2,8 сая хүн амтай Монгол орон  90 гаруй ураны лиценз, хайгуулын лиценз олгосон байна гэдэг бол үүний ард авлига, албан тушаалын гэмт хэрэг байна гэсэн үг. Өнөөдрийг хүртэл Ашигт  малтмалын бодлого буруу явсны илэрхийлэл. Тийм учраас энэ буруу явсан бодлогыг зогсоох цаг болсон. Шинэчлэлийн Засгийн газар шинэ Монголыг бий болгох гэж байгаа бол Ашигт малтмалын бодлого дээр энэ ураныг цөмийн энергийн бодлого дээр цоо шинэ бодлогыг гаргаж тавих хэрэгтэй.  Ямар хүмүүс энэ уран ашиглалт, олборлолтын хайгуулын лицензийг  ямар компаниуд олгосныг хууль хяналтын байгууллагыг оруулаад шалга. Энэ болгоны ард албан тушаалын гэмт хэрэг нуугдаж байгаа гэдэгт би бүрэн итгэлтэй байна. Ийм баримтууд ч надад байгаа.

Социализмын үед Мардайн ордыг бид ашиглаж байсан. Өнөөдөр Дорнодын Мардайд хүний эрүүл мэнд, мал амьтан, байгаль орчин сүйдээд,  хүнд байдалд орсон. Үүнээс урьдчилан сэргийлэх ямар арга хэмжээг авах вэ? Дорноговийн ураны орд газрыг ашиглах гээд гадны компани хөрөнгө оруулалтаа хийгээд эхэлчихсэн явж байгаа. Сүхбаатарын Дарьгангад ураны ордын хайгуул хийгдээд явж байх жишээтэй. Улсын Их Хурлын гишүүний хувьд иргэний нийгмийн төлөөллийн хувьд ер нь Монгол оронд уран ашиглалтыг зогсоовол яасан юм бэ? энэ Монгол Улс газрынхаа дээдэхээр амьдарч болоод байсан ард түмэн, заавал доодохоо ухдаг бодлого руу гүнзгий орох нь тийм хэрэгтэй юм уу гэдэгт би эргэлзэж байна. 

Хэрвээ ашиглах гэж байгаа бол нэг бодлогыг бас баримаар байна. Би нэг жишээ хэлье. Өчигдөрхөн Австрали улсын нэг сэтгүүл дээр гарсан байсан. Уран олборлолтын зөвшөөрөл олгохын тулд нөхөн сэргээлтийн зардал болгож урьдчилгаа  5 тэрбум доллар Австралиуд урьдчилгаа болгож авч байна. Монгол улс хэрвээ уранаа ашиглуулах гэж байгаа бол дор хаяж 5-10 тэрбум долларын нөхөн  урьдчилгаа төлбөр  авч байж энэ бодлогоо хэрэгжүүлээч ээ. Бид Засгийн газарт  5 тэрбумын бонд гаргаад мөнгө босгоно гээд явж байгаа.  
З.Энхболд: - Асуулт уу? санал уу? 


Асуулт асууж, хариултаа авсан.


Асуулга тавьсан Улсын Их Хурлын гишүүдийг төлөөлж Батчимэг гишүүн үг хэлнэ. 5 минут үг хэлэх эрхтэй.


М.Батчимэг: - Өнөөдөр нэр бүхий гишүүдийн асуултад  цаг зав гаргаж хариулт өгсөн Ерөнхий сайдад баярлалаа. Бичгээр нэлээд дэлгэрэнгүй  хариултыг авсан байгаа. Би энд нэг зүйлд харамсч байгаагаа илэрхийлмээр байна. Өнөөдөр Засгийн газрын Ерөнхий сайд цаг зав зараад  цаг гаруй суугаад асуултыг ярьж байхад Их Хурлын танхимд ердөө 10-хан гишүүн байна.  Мөнгө хуваарилах болохоор эдийн засгийн асуудал ярих болохоор Байнгын хороо, Их Хурлын ирц тултлаа дүүрдэг, Аюулгүй байдлын асуудал ярихаар манай  Их Хурлын гишүүд яаж хандаж байгаад бид нар бас дүгнэлт хийх цаг болжээ гэж хэлмээр байгаа юм. 

Аюулгүй байдал гэдэг бол төрийн хамгийн анхдагч үүрэг.  Үүнийгээ эхлээд ярьдаг байх ёстой.  Төсөв мөнгө хуваарилахад аюулгүй байдлын асуудал хамгийн хойно хаягддаг, тэгэхээр өнөөдөр бид нар энэ дээр дүгнэлт хийх цаг болчихжээ. Сонгууль болохоор баахан аюулгүйн орчин ярьдаг, хүмүүсээ аюулгүй амьдруулна гэж улс төрчид баахан ярьдаг. Яг асуудал яригдахаар өнөөдөр яаж хандаж байгааг бид нар харлаа.


Ерөнхий сайдын хариулттай холбогдуулаад цөөхөн зүйлийг дүгнэлт болгож хэлмээр байна.


Хамгийн нэгдүгээрт, өнөөдөр Монгол Улс цөмийн энергийн салбарт баримтлах бодлогоо хуулиа батлаад З жил гаруй болж байна. Холбогдох агентлаг нь байгуулагдаад бас З жил гаруй болж байна. Энэ хугацаанд энэ салбарын ажил үнэхээр муу явж ирсэн гэж би хувьдаа дүгнэж байгаа. Ерөнхийдөө лиценз олголт дээр  их анхаарал тавьж ирсэн. Ер нь бол энэ талын бизнес нэлээн цэцэглэж байсны нэг илэрхийлэл гэж боддог. Түүнээс биш салбарын бодлогыг боловсронгуй болгох, хөгжлийн бодлогыг тодорхойлох наад зах нь асуугаад эдийн засгийн үр ашгийн тооцоолол тодорхой юм өнөөдрийг хүртэл бий болоогүй байна, энэ агентлагид. 

Цөмийн болон цацрагийн аюулгүй байдлыг хангах асуудал дээр ерөөсөө ажил хийгдээгүй байна гэдгийг сая ажил авсан хүмүүс ярьж байна. Судалгаа, шинжилгээний чадавхи байхгүй байна, З жилд. Ерөөсөө юм бий болж чадаагүй байна. Нийгэмд тодорхой өгчихсөн ойлголт алга байна З жил болоход. Тийм учраас энэ салбарын ажил үнэхээр өнөөдөр шалан дээр байна гэж бодож байна.


Өнгөрсөн хугацаанд энэ салбарын удирдлага ямар их маргалдаж, мэтгэлцсэн, нийгмийн сэтгэл зүйг түгшээхэд итгэлгүй болгоход энэ салбарын удирдлага өөрсдөө би маш их үүрэг гүйцэтгэсэн гэж бодож байгаа, Цөмийн энергийн агентлаг. Энэ чиглэлээр Засгийн газраас барьж ирсэн бодлого, байр суурь нь өнгөрсөн хугацаанд. Шинэ Засгийн газар энэ дээр өөр байр суурь баримталж эхэлж байгаад баяртай байна. Шар нунтагийн асуудлаар байр сууриа хэлж байна. Цөмийн хаягдалтай холбоотой асуудлаар байр сууриа хэлж байна. Атомын цахилгаан станц энэ бүхнийг уялдуулаад хуулиа эргэж харна, бодлогоо эргэж харна гэж байгаа нь сайшаалтай байна, баяр хүргэе. Ерөнхий сайд ирэх оны эхний улиралд багтааж шинэ бодлого орж ирнэ гэж хэллээ. Тэгээд үүнийг Их Хурлын гишүүний хувьд талархаж байгаагаа илэрхийлье. Тэгээд шинэ бодлого өөрөө их дорвитой бодлого болж орж ирэх байхаа гэж бодож байгаагаа хэлмээр байна. Тэгэхээр энэ бодлого тодорхой болох ёстой. Албан тушаалтнуудад зориулсан янз янзын ашиг сонирхлын өрсөлдөөний тусгал биш, ард иргэддээ ойлгомжтой, хөрөнгө оруулагчдад ойлгомжтой хаашаа явж байгаа нь тодорхой ийм бодлого орж ирээсэй гэж хүсч байгаагаа хэлмээр байна.


Ер нь энэ салбарт бид нар үйл ажиллагаа явуулах юм уу? үгүй юм уу гэж. Миний хувьд аюулгүй байдлын салбарт ажилладаг хүний хувьд хэрвээ бид нар бодлого нь тодорхой болоод аюулгүй ажиллагаагаа хангаж чадах юм бол би бол зөв зүйтэй л гэж боддог хүний нэг. Эдийн засгийн хувьд мэдээж ололттой зүйлүүд байгаа. Ялангуяа геополитикийн хувьд, өөрөө стратегийн бүтээгдэхүүн учраас олон улсын тавцан дээр бид нар эзэлж болох нэг орон зай учраас бид нар эзэлж чадвал эзлэх ёстой гэж бодож байна. Тэгэхдээ энэ бол өөрөө аюулгүй байдлын асуудлаа золиослох байдлаар  явах гэж байгаа бол больсон нь дээрээ. Нэг гараараа мөнгө олдог, нөгөө гараараа бид нар эх орноо, эрүүл амьдрах орчноо сүйтгэсэн тийм баталгаагүй үйл ажиллагаа явуулах бол больсон нь дээр гэж бодож байна.


 Тийм учраас бодлогоо, стандартаа, хуулиа их чамбай оруулж ирээч. Маш мэргэжлийн түвшинд ажиллаач ээ. Мэдээж манай байгаа мэргэжлийн хүмүүс маань энэ агентлаг, салбарт ажиллаж байгаа гэж бодож байна. Тэгэхдээ нэгэнт судалгаа, шинжилгээний чадавхи хангалттай лаборатори, хүчин чадал хөгжөөгүй байхад та нарын хэлж байгаа үгэнд ч гэсэн та хэд хэдий сэтгэлээсээ хариулж байгаа ч гэсэн үнэхээр эргэлзэх сэтгэл арилахгүй байна. Тийм учраас маш тодорхой судалгаа, шинжилгээ, тооцоололтой, ард түмэндээ итгэл төрүүлсэн тийм мэргэжлийн түвшинд ажиллах ёстой гэж үзэж байгаагаа хэлмээр байна.


Атомын цахилгаан станцыг ойрын үед байгуулахгүй гэж хэлж байгаа Ерөнхий сайдын байр суурийг дэмжиж байна. Өнөөдөр бид нар 5 дугаар цахилгаан станц байгуулах асуудлыг хэдэн жил яриад өнөөдөр ямар байдалтай сууж байгаа билээ? Цацрагийн хяналт, тандалтын асуудлаар бид нар өнөөдөр ямар чадавхитай байгаа билээ? Цахилгаан станцаа барьж чадахгүй, эрчим хүчний  дотоодод байгаа эх үүсвэрээ ашиглаж чадаагүй байж өнөөдөр бид нар атомын цахилгаан станц ярих цаг нь үнэхээр болоогүй байгаа гэж бодож байна. 


Ингээд эцэст нь хэлэхэд Ерөнхий сайдад дахин талархал илэрхийлье. Тэгээд Засгийн газраас сайн бодлого орж ирнэ гэж хүлээж байгаагаа хэлмээр байна.


З.Энхболд: - Улсын Их Хурлын гишүүн М.Батчимэг, Р.Бурмаа, С.Одонтуяа, Л.Эрдэнэчимэг нараас Монгол Улсын Ерөнхий сайдад хандан тавьсан асуулгын хариуг чуулганы нэгдсэн хуралдаан дээр сонслоо.


Өнөөдрийн хуралдаан үүгээр өндөрлөж байна, гишүүдэд баярлалаа.


Хуралдаан 16 цаг 55 минутад өндөрлөв. 


Соронзон хальснаас буулгасан:


ХУРАЛДААНЫ ТЭМДЭГЛЭЛ


ХӨТЛӨГЧ: 







Д.ЦЭНДСҮРЭН

